
57. Eņgelá sūds 117
58. Lobīs dāls dabasūs 120
59. Taisneiga i grieceiga cylvāka nōvá 122
60. Dzārōjs i jō sīva 123
61. Valns par pļōvieji 124
62. Sakūsta ausș 125
63. Cylvāku sūdi 126
64. Laimeiga cylvāka kraklys 128
65. Gudrō ḿaita 129
66. Eistī draugi 131
67. Strodadaguns 132

3



68. Slynkō sīva 135
69. Tāva padūmi 137
70. Dōrgi padūmi 138
71. Tāva nūslāptō nauda 140
72. Gudrōs atbiļdis 142
73. Nu pārkiuná izglōbtīs kienená dāls 143
74. Valns par precinīku 143
75. Pogrobā paslāptīs tāvs 144

III  JŪKU PŌSOKYS
76. Akminá saspīsšona 146
77. Ocu līšona 148
78. Kod kūkim lopys bierș 149
79. Zyrga pereišona 150
80. Baranku leits 151
81. Galá pi kōpustim 152
82. Veirs sīvys dorbūs 153
83. Putyns väļ mežā, īsmu jau drōž 154

I  ZVIERU PŌSOKYS

1. Vylks ar lopsu
Vīnu  ŗaizi  zīmys  laikā  braucá  vīns  saiminīks  pōrdūț  zivș. 

Lopsa,  tū  maneidama,  steidzās  dreiži  iz  prīšku,  izataisōs  par 
nadzeivu i guļ iz vyds celá. Nu lelu prīku saiminīks tik kū nasabrauc 
lopsu,  pazavierīs  iz  prīšku,  īraudzäja  lopsu,  pajämá jū  aiz  ástis  i 
īsvīdá rogovōs.

Cikom  saiminīks  pabraucá  kaidys  divys  verstys,  lopsa 
izsvaidäja zivș, izläcá nu rogovu i īskräja tyvijā mežā. Kod saiminīks 
jau  aizbraucá  aiz  meža,  tūlaik  lopsa  lasäja  pa  vīnai  zivtenái 
kryumeņūs. Tagad lopsa paādusá, cik varādama, nūglobōja cytu sáv 
pozusī.

Vylks,  garom  īdams,  saūdș  zyvu  smoku,  pīgōjș  pi  sovys 
mōsenis, vaicoj: «Kur tu tik daudzi zyvu esi pīzvejōjusá? As jau divys 
dīnys naasmu iedș,  maņ tagad ļūti  gribīs äsț.  Īdūd maņ ar kaidu 
zivteni!»

Lopsa atbiļd:̧ «Áj patș zvejōtu! Áj iz upeiti, pameklej vīnā vītā, 
kur  ir  izciersts  lads,  tī  tu  vari  ībōzț  ásti  i  turäț,  cikom  táv 
napīzačársīs zivș. Tik sorgojīs tō, kab ásti napakustynoj i navolkoj 
ōrā, cytaižōk táv nikō nabȳș.

Vylks paklausa mōsenis padūmu, īt iz nūrōdeitu upeiti, atrūn 
tī vysu i iztaisa, kai teikts. Īsvīdș ásti, patur kaidu stuņdi i rauga ásti 
viļkț ōrā, a tei ōrā nazavalkās. Tys vylkam tik pa prōtam. Jys siež i 
nazyna, kai atmoksōț lopsai par taidu lobu padūmu.

Cikom vylks prīcōjäs nu lobu vakariņu, pa tū laiku gōja vīna 
bōba pec iudiná. Īraudziejusá vylku, jei nasās, cik varādama, iz solu 
i sasauc vysu solys ļaužu vylku sisț. Vylks, rádzādams taidu najauku 
lītu, gribäja bägț paceli, a navaräja vairs izviļkț ásti: beja pīsolusá. 

Tá pīskräja ļaudș, cyts ar ciervi, cyts ar sokumim, cyts ar izkapti i 
nūsyta brōleiti.

Lopsa, mōsená, aizskräja smīdamīs iz sovu olu.

2. Zvieri syudz grākus
Kačș gōja pa ceļu i satyka zači. Začș vaicoj: «Kur jiuș īsit?»
Kačș atbiļd:̧ «As īšu iz spovedi.»
«Voi mani pījimsi?» .
«Kō deļ nā! Īsim ŗaizī, bȳș eisōks ceļš!»
Kod beja nalelu gabaleni pagōjuši, kačș pavaicōja nu zača: «Kū 

tu náș leidza bareibai?»
«As nasu leidz lobu kuli auzu.»
Īdami tōļōk, jī satyka vylku; vylks vaicoj: «Kur jiuș īsit?»
«A īsim iz spovedi.»
«Voi mani ari pījimsit?»
«Deļkō nā! Áj viņ! Tik pasoki, kū tu pajiemi leidza bareibai?»
«Pajiemu leidza divys tuklys aitys.»
Vysi trejs nu gōja runōdami tōļōk i satyka lopsu, kura otkon 

pavaicōja: «Kur jiuș, kungi, tai īsit?»
«Īsim iz spovedi.»
«Voi mani ari, leli kungi, pījimsit?»
«Deļkō  taidys  augstys  kundzis  napījimț?  Tik  pasoki,  kū  tu 

pajiemi leidza äsț?»
«Pajiemu leidza daudzi zyvu i captys galis.»
Tai jī gōja tōļōk, stōsteidami sovus nūtykumus. Pagōjuši kaidu 

versti, jī satyka lōci i aizklīdzá lelā bolsā: «Vasals, mȳsu kieneņ! Kur 
tu īsi?»

«Ejmu taipaț kū nūmedäț. A kur jiuș tai vāläsit?»
«Īsim syudzäț sovus rupūs grākus i arī lyugtumám jiusu.»
«Nu, ka lyudzit, to īšu.»

Pagōjuši kaidu gobolu, bet väļ nivīns naīzadrūsynōja pavaicōț 
nu lōča, kū jys ir pajiemș leidza äsț. Tod lopsa, apgrīzdama meikstu 
mäli, sacäja: «Máș grybātumám zynōț, kū lels-kungs nas sáv leidza 
äsț?»

«Nasu lobu tuklu cyuku.»
Tod lopsa, lōcș, vylks, kačș i začș gōja tōļōk i satyka väļ suni, 

kurs násá leidza daudzi kaulu.
Pagōjuši  kaidus verstus,  jī  pīgōja  par nalaimi pi  ļūti  garys i 

dzilis dūbis, kurai nabeja radzams nikaids gols. Začș ar kači laimeigi 
pōrläcá par grōvi, a vysi cyti zvieri īkryta dūbī. Apāduši vysu sovu 
bareibu, zvieri sōka žālōtīs par bodu. Tod sacäja lopsa: «Kurs máș 
nacīži aizklīgsim, tū tivleņ ässim,»

Sunș niu beja nacīži aizklīdzș, i jū zvieri apreja pyrmū, a lopsa 
aizglobōja suná kōjis. Tod lopsa staigōja ar lōci zam rūkom, a vylks, 
nikō loba nacerādams, beja nūzasleipīs vīnā olā. Kod jū pamanäja, 
tod apädá i jū, a lopsa otkon aizglobōja vylka kōjis.

Dreiži otkon beja bods klōt. Lopsa sōka grauzț suná kōjis, i lōcș 
prosa, lai dūd jam ari. Lopsa atbiļd,̧ ka jei ādūtá poša sovys kōjis. 
Tod i lōcș, bȳdams ļūti olkons, atädá vysys sovys četrys kōjis leidz 
paț celim. Pec kaida laika lopsa otkon sōka grauzț vylka kōjis, a lōcș 
atädá sovys kōjis jau leidz pošom beigom. Lopsa rádzādama, ka lōcș 
jau sōka beigtīs  zámī,  pōrkūdá jam koklu.  Ar lōča gali  lopsa niu 
dzeivōja vasalu nedeli.

Tod  lopsa  īraudzäja,  ka  iz  dūbis  molys  strods  gribäja  taisäț 
perekli. Šū rádzādama, lopsa runōja iz strodu: «Nataisi tá pereklá, 
as apiesšu tovus bārnus!»

Strods  nagribäja  atstōț  sova  pereklá  i  lyudzá  lopsu,  lai  jei 
atļaun palikț. Lopsa atbiļd:̧ «Ka gribi palikț pereklī, to pīnáș maņ tik 
daudzi žagareņu, ka as varu izleisț nu šōs dūbis!»

Niu strods pīnásá tik daudz̧ žagareņu, ka lopsa patīši tyka nu 
dūbis ōrā.

3. Lopsa sludynoj mīru
 Rubyns  sädäja  bārza  zorā.  Klōt  dagōja  lopsa  i  soka:  «Lobs 

reits,  rubineņ,  kai  styprs,  vasals?  As kai  tik  izdzierdu tovu jaukū 
baļsteni, tai tivleņ i atgōju tevș apraudzeitu.

«Paļdis, paļdis, lapseņ, par lobu vōrdu!» atteicá rubyns.
Lopsa apzamátá par kurslū i soka: «Kū tu runoj, rubineņ? As pi 

vacuma nadadzieržu. Tu lobōk nūlāktu zámī i pazarunōtu ar mani, 
pastaigōtu pa zōleiti.»

«As beistūs läkț zámī,» atbiļdäja rubyns. «Mȳsim putynim nav 
jōstaigoj pa zámi, kur mȳsus var sagiuț i apäsț kaids plieseigs zvierș, 
a bārzā maņ nikō nav jōzabeist.»

«Voi ta tu manș beistīs?» ar laipnu mäleiti runōja lopsa. «As 
tak tova draudziná i manș táv nav jōzabeist.»

«As tevș nazabeistu,» sacäja otkon rubyns. «Var gadätīs i kaids 
cyts zvierș, kurs mani var sagiuț.»

«Ari cytu zvieru, rubineņ, nazabeisț; tagad nu zvieru vaļdeibys 
ir izdūts jauns lykums, kurs aizlīdz vysaidus uzbrukumus. Tagad jau 
vysi dzeivoj labi i sadereigi. Zvieri jau vairs na tik ar putynim, a i 
sovā storpā dzeivoj mīreigi: vīns ūtra naaizteik.»

«Da! Tys gon ir labi!» sacäja rubyns. «Tagad paț eukur skrīn 
suni. Ka tys bȳtu pa vacam lykumam, to táv bȳtu jōbāg kryumūs, a 
tagad ari táv suņu nav kō beitīs.»

Lopsa kai tik padzierdä par sunim, tai tivleņ sasläja ausș i sōka 
värtīs,  iz  kuru pusi  bägț.  Tū rádzādams,  rubyns sōka vaicōț:  «Tu 
varbȳț  gribi  bägț?  Deļkō?  Tagad  tok  jauns  lykums;  suni  vairs 
naaiztikș.»

«A kas jūs zyna?» atbiļdäja lopsa. «Vysaidi suni godōs. Varbȳț jī 
lykuma nav dzierdiejuši?» I aizšmaucá prūjom.

4. Kas baileigōks par zači
Ŗaiz začam apnyka dzeivá, i kai ar naapnikș, kod vysi jū vojoj? 

Pa dīnu jū dzonoj medinīks ar sunim, pa nakti jam jōzagloboj nu 
vylka, lopsys i cytim zvierim. Ari ierglis i vonogs nu augšys pec jō 
verās. Paț nīka kačș gotovs klupț začam viersā.

«Gryuta  muna  dzeivá,»  dūmōja  začș.  «Navā  dzeivinīka,  kas 
bȳtu vairōk vojōts i nycynōts par mani. Parkū maņ taidam dzeivōț iz 
pasaulá? Īšu lobōk iz azaru sleicynōtūs.»

I začș, dzeivis apnicș, cylpōja iz azaru, lai padareitu sáv golu. A 
azara molā beja pulka várdivu. Jōs, na mozōk kai začș, baileigi väräs 
apleik,  voi  naīș  kaids  vojōtōjs.  Zači  pamaniejušys,  jōs  cīži 
nūzabeida,  jō  nūturäja  tū  par  pašu nazvieru,  i  vīna  pec  ūtrys  — 
plunč! — iudinī. Začș pamanäja, ka várdivis nu jō bāg, naläcá iudinī.

«Oho, puiș!» jys nu prīcys īzaklīdzá: «Jōs vysys nu maná vīna 
aizbāga. Kū as bādōju? Var rádzäț, ka várdivjom väļ slyktōka dzeivá, 
kai maņ.»

I začș nu lelys prīcys sōcá tai smīț, ka jam pōrpleisa lyupa.
Nu tō  laika  začam pōrpleisusá  lyupa,  a  jys  nikod vairs  nav 

dūmōjș par dzeivis apnykumu i gola dareišonu.

5. Sunș ar kači
Senejūs  laikūs  sunș  dzeivōjș  par  lelu  kungu:  vosoru  guliejș 

kaneṕōs pakrieslī, i  zīmu iz ceplá; a naboga kačeitș dariejș vysus 
tagadejūs  suņu  dorbus:  vosoru  gōjș  gonūs,  nakti  zīmā  i  vosorā, 
sorgōjș mōji, dzonōjș zagļus. Navīnu ŗaizi jū sagrōbusá skaudeiba 
par breivu, vīglu suná dzeivi, a nazynōjș, kai pi taidys dzeivis tikț. 
Gon runōjș ar suni, lyudzș, lai šam paleidzūt, voi lai pastōstūt, kur 
taidu breiveibu jimț, bet nā i nā!

Ŗaizi kačeitș, sadzinș lūpus dīnys-vydā, skräja iz suni pastōstäț 
tam kai draugam sovus šōs dīnys pīdzeivōjumus. Izmekliejș vysur i 
naatradș suná, jau gribiejș īț iz atpyutys. Umai, īdams car kaneṕom, 
padzierdș, ka nazkas krōc. Skotōs — sunș i tam zam golvys grōmota. 
Kačeišam gribäjäs zynōț, kas tei par grōmotu. Klusu pīīt jys klōt i 
izvalk  tū.  Verās,  verās  —  izraksteits:  breiveibys  grōmota.  «O,  o!» 
dūmoj  kačeitș,  «tō  pec  jam  tik  vīgla  dzeivá!  Labi!  lai  nu  sagiun 
mani,» i kačș prūjom.

Tá pazamūda sunș,  verās:  grōmota kača däṕōs.  Sunș pakaļ, 
kačș bägț! Jau sunș gribäja giuț kači aiz ástis, a tys pa ustobys pakšu 
izskräja augši i pasliepș tī grōmotu. Gon sunș lyudzäs, gon gaudōja, 
a nikō. Kačș grōmotys naatdává i  sunám dagōja daräț vysus kača 
dorbus.

Kačș sagōdōja vīglu dīnu. Syltys putrenis paiedș, guļ sauleitī iz 
lūga, i kod atīt zīmys soltums, lāc iz ceplá i guļ; a naboga suneitș 
solst  ōrā.  Bīži  viņ  īskrīn  jam  prōtā  mīgā  pazaudeitō  breiveibys 
grōmota,  i  deļtō  pasliejș  purni  iz  augšu,  jys  žieleigi  kauc.  A  kod 
pamona kači, tivleņ vūrkšdams viersā skrīn i bāda kačeišam, kod 
teik suná nogūs.  I  kačș,  kai  tik pamona suni,  sarīž  spolvu,  izlaiž 
nogus,  aizsprausloj  i,  cik spākā,  skrīn pa pakši  iz  augšu,  kur guļ 
breiveibys grōmota.

6. Ezș ar lopsu
Vīnu  ŗaizi  lopsa  staigōja  pa  mežu  bareibys  vaicōtu,  i 

staigōdama  izgōja  iz  desmit  verstu  garu  grōvi.  Tī  jei  sateik  ezi  i 
sveicynoj: «Vasals, kūm!»

Ezș atbiļd:̧ «Vasala, vasala, kūmeņ!»
Lopsa prosa: «A iz kō máș saderäsim?»
Ezș soka: «Maņ, kūmeņ, koč iz kō!»

10



Lopsa soka:  «Saderäsim iz  bārnu!  Ka as  apskrīšu tevi,  to  tu 
maņ dūsi sovus bārnus; ka tu apskrīsi mani, to as dūšu táv sovus.»

Ezș ir ar mīru, nu īt obi skrītūs pa grōvi desmit verstu tōlumā, i 
obeji  nūstōj  vīnaidā  attōlumā.  Lopsa  prosa:  «Kūmeņ,  voi  jau 
sazataisiejīs?»

Ezș atbiļd:̧ «Pagaidi väļ drusku!»
Lopsa i gaida, a par tū laiku ezș īzapynās lopsai ástī i soka: «Jau 

gon!»
Lopsa  kai  dūd  skrītīs  pa  grōvi,  dyuná  viņ  grīžās  pa  gaisu. 

Skrīn, skrīn — nūskrīn da grōva gola, i  kai svīžās atpakaļ, tai ezș 
izskrīn nu ástis i sauc: «O, kūmeņ, as jau seņ tevi gaidu».

Lopsa padūmōja — nikō daräț — klōt jys ir. Jei prosa; lai ezș väļ 
ŗaizi īt atpakaļ skrītūs. Ezș ir ar mīru i īzatynās ūtru ŗaizi lopsai ástī. 
Lopsa skrīn atpakaļ  i  nūskrīn da gola.  Kai  jei  svīžās atpakaļ,  ezș 
otkon izskrīn nu ástis i sauc: «Kūmeņ, as jau seņ tevi gaidu.»

Lopsai dagōja atdūț sovi bārni ežam. Gudram i gudra nalaimá.

7. Zvieri rūk upi
Kod  Dīvs  pavieläja  dzeivinīkim  upi  rakț,  tod  vysi  saskräja  i 

stōja pi dorba, i  kod dorbs beja beigts, Dīvs atgōja tō apzavārtu i 
strōdnīku atolgōtu. Vysi upis racieji beja nūstōjuši ryndā, iz vysim 
beja dorba zeimis i  tik  vīns putinenš,  vōlyudzá,  lakstäja pa kūku 
zorim  i  dzīdōja.  Dorba  zeimis  iz  tōs  nabeja,  Dīvs  prasäja,  deļkō 
nagōjusá ar cytim strōdōț.  Vōlyudzá atbiļdäja: «Maņ bailá beja, ka 
dyunī nasazīsț skaistū svōrku, kurus tu maņ, Dīveņ, devi.»

Tod Dīvs atbiļdäja:  «Kai radzu, tī  skaistī  svōrki  táv vairōk iz 
ļaunu na iz lobu. Paturi sovus svōrkus, a par strōpi táv nabȳș dzárț 
upis iudiná i vīneigi ar rosu nu kūku lapeņom tu remdeisi slōpis.»

8. Zvieri taisa ceļu
Kod  Dīvs  pavieläja  ļaudim  taisäț  ceļu,  tod  vīns  cylvāks 

napaklausäja i teicá: «Kam maņ tō celá vajag? As varu i pa stygu īț, i 
par kryutim läkț.»

Par  strōpi  Dīvs  pōrmeja  jū  par  kūrmuli  i  teicá:  «Kod  táv 
navajag celá, tod tu pa tū i nastaigōsi. Rōpoj pa stygom i kryutim! A 
kuru dīn atsadrūsynōsi īț pa ceļu, tū dīn beigsi sovu dzeivi.»

Deļtō niu, kod kūrmulș pōrīt škārs par ceļu, tivleņ beidzās.

II  BREINUMU PŌSOKYS

9. Trejs kienená ḿaitys
Kienenám  beja  trejs  ḿaitys  i  kupčam  trejs  dāly.  Vīnu  ŗaizi 

rogona nūzūg kienená ḿaitys, i nikas nazyna, kur jōs palyka. Tod 
kienenš syuta pa sovu kienisti zini, kod kas atrasș jō ḿaitys, tod tīm 
atdūș jōs par sīvom. Kupča dāly sazarunoj i vysi trejs pajem pa lelai 
dzeļža vāzai i laižās celä. Īdami pa jyurys molu sateik cylvāku i tys 
soka iz jūs: «Metitäs ceļūs pret mani!»

«Kas tu taids esi, ka máș mássimäs ceļūs?» vaicoj brōli.
Svešinīks atbiļd,̧ ka jys ir styprōks par vysu pasauli. Tymā vītā, 

kur jī sazatyka, beja brīsmeigi lels akminș. Kupča dāly soka: «Ka tu 
esi taids styprs, atváļ itū akmini!»

Svešinīks parauga válț, bet navaräja akminá i pakustynōț. Tod 
parauga  válț  vacōkīs  kupča  dāls  —  drusku  pakustynōja.  Vidiškīs 
varäja labi viņ pakustynōț. Jaunōkīs Veļu Jōnș — tai saucá jaunōkū 
kupča dālu — ar vīnu rūku atvälá akmini. Zam tō akminá beja lela 
ola.

Svešinīks, kurs skaitäja sevi par ļūti stypru, rádzādams, ka ir 
väļ daudz̧ styprōki par jū — a jys styprus ļūti cīnäja — nagribäja vairs 
ar jīm škiertīs i palyka par draugu. Kupča dāly gribäja kai naviņ tikț 
olā dūmōdami, ka kienená ḿaitys kas naviņ parōvá zam zámis. Tod 
jī  dabōja  vierša  ōdys,  pīveja  viervu i  pīsäja  pi  vierša  ōdys.  Taidā 
šyupelī jī dūmōja laistīs olā; bet tys tū syuta, i navīns nagryb laistīs 
zam zámis. Golā Veļu Jōnș sāst šyupelī i pīsoka jīm, kab gaideitu pi 
olys, kod jys pakustynōș šyupeli i ar šū dūș zeimi, kab tūlaik rauț iz 
augšu.

Nūzalaidīs olā, Veļu Jōnș verās, ka tōli pa lobai rūkai nazkas 
bolts speid.̧ Jys laižās īț iz tū pusi, īt, īt i daīt pi piļsātys, kurā vysys 
mōjis tārauda. Īdams pa īlu rádz̧ caur lūgu, ka aiz golda säḑ vacōkō 

kienená ḿaita i šyun. Jys īīt tymā mōjī. Kienená ḿaita jū īrauga i 
vaicoj: «Kai tu tá tyki?»

Jys izstōsta, ar kaidu nūdūmu atgōja. Tod kienená ḿaita gryuši 
nūzapyuš i soka: «Nazynu, voi tu vareisi moni izglōbț? Muns veirs ar 
trejom golvom i ir ļūti styprs.»

A Veļu  Jōnș  nimoz  nanūzabeist  i  soka:  «Kas  bȳș,  lai  ir,  bet 
raudzeišu gon ar jū spākōtīs!»

Kienená ḿaita nūzaprīcoj, padzyrda ar veinu i nūgloboj jū zam 
gultys. Par laiku atskrīn jōs veirs — zámá viņ nūreib — i soka: «Kur 
tá krysteita cylvāka smoka?»

«Pa pasauli skraideidams pīzalasieji vysaidys smokys, deļtō tai 
runoj. Kas tá dává cylvāku?» atbiļḑ  kienená ḿaita. Jei jam padūd 
vakarinis,  pec  vakariņu  sōc  īskōț  golvu.  Koleidz  īskoj  golvu,  jys 
aizmīgst. Veļu Jōnș rádz̧, tagad patș izdeveigīs breidș, tryukstās nu 
gultys zamaškys i apcārt jam vysys golvys. Tod kienená ḿaita soka 
jam: «Áj tōļōk i izglōb munu vidiškū mōsu!»

Īt jys tōļōk i īīt piļsātā, kurā vysys mōjis sudobra, rádz̧, ka vīnā 
mōjī  säḑ  vidiškō mōsa. Jys tivleņ īīt  tymā mōjī  i  izstōsta kienená 
ḿaitai, ka atgōja jū izglōbț. Jei taipaț sōc bādōț: «Voi vareisi mani 
izglōbț? Muns veirs ar sešom golvom i ļūti styprs.»

Bet  Veļu Jōnș palyudz veinu,  palein zam gultys i  soka:  «Tik 
aizmidzej, tod redzeisi!»

Zam vokora atskrīn jōs veirs — mōjis viņ nūtriç. Jei jū paboroj i 
sōc  īskōț  golvu,  jys  nūzaskraidiejș  dreiži  viņ  aizmīgst.  Veļu  Jōnș 
tivleņ tryukstās nu gultys zamaškys i apcārt jam vysys golvys.

Tod jei pasyuta Veļu Jōni tōļōk iz jaunōkō mōsu. Īt īt jys i īīt 
piļsātā, kurā vysys mōjis zalta, pošā skaistijā mōjī īrauga jaunōkū 
kienená meitu. Tivleņ īīt tymā mōjī i pastōsta, deļkō jys atgōja. Bet 
dzierḑ otkon tū pošu nu jaunōkōs ḿaitys, ka jōs veirs ļūti styprs i ar 
deveinom golvom. Veļu Jōnș jau nūsitș divejus, nimoz nanūzabeist. 
Tod jaunōkō ḿaita soka: «Munu veiru nikaids zūbyns najem, tik jō 

14



poša, bet jys tū vysod tur pi sevș; deļtō kod jys aizmigș, táv daīș 
izrauț jam nu rūku.»

Veļu Jōnș taipaț palyudz veinu i  lein zam gultys.  Par nazcik 
laika  atskrīn  jōs  veirs  —  lūgi  viņ  nūreib.  Jei  tivleņ  jū  paboroj, 
padzyrda ar lobim i styprim dzierīnim, tod sōc īskōț jam golvu. Kai 
tik jys aizmīgst, tai Veļu Jōnș tivleņ izraun nu jō zūbynu i apcārt jam 
vysys deveinys golvys.

Jaunōkō ḿaita ļūti nūzaprīcoj, ka jau tagad bȳș breiva, i lyudz 
Veļu Jōni nūvásț jū iz tāvu. Tod laižās jī īț, a kienená ḿaita rádz̧, ka 
Veļu Jōnș vys verās atpakaļ. Jei vaicoj: «Táv varbȳț gribīs zalta? Ka 
grybi, jem kaidu gobolu!»

Veļu Jōnș tik parauga jimț, kai vyss mīsts sazalej par ūlu, tod 
jys pajem ūlu i īlīk kuldā. Īdami caur sudobra piļsātu, pajem vidiškū 
kienená  ḿaitu.  Otkon  Veļu  Jōnș  īt  i  verās  atpakaļ.  Tod  kienená 
ḿaita,  kura dzeivōja sudobra piļsātā,  vaicoj:  «Táv varbȳț  sudobra 
žāl, jám ka gribi kaidu gobolu!»

Kai tik jimș Veļu Jōnș, tai vyss sazalej ūlā, tod jys līk kuldā i 
nūīt iz vacōkō kienená ḿaitu. Ari pajem tū piļsātu ūlys veidā i tagad 
nūīt iz tū vītu, kur Veļu Jōnș památá vierša ōdu.

Tod pyrms säsț vierša ōdā vacōkō ḿaita. Veļu Jōnș pakustynoj 
viervis i brōli, kuri palyka iz zámis, izvalk kienená ḿaitu. Izvylkuši 
sōc ap jū streidätīs. Jei soka iz jīm: «Veļcit, bȳș väļ!»

 Valk jī väļ, izvalk vidiškū kieneni ḿaitu i otkon streidōs. Tod 
kienená ḿaitys  līk  jīm väļ  viļkț;  i  jī  izvalk  tagad jaunōkū ḿaitu. 
Nūlaiž otkon vierša ōdu pec Veļu Jōná, sādōs jys, a ūlys, kurōs beja 
sazaliejušys piļsātys, ļūti beja gryutys i nūtryuka viervis. Tai brōļu 
rūkōs palyka tik viervis goly. Brōli nu dūmōja, ka Veļu Jōnș jau ir 
nadzeivs, lai gon kienená ḿaitys runōja cytaiž; a jī nazaklausäja i 
laidäs prūjom ar kienená meitom iz kienená pili.

Veļu  Jōnș  nūgaidiejș  lobu  laiku  pi  olys  i  nikō  nasagaidiejș, 
laidäs  īț  jau  tagad  pa  kairai  rūkai  i  sateik  tī  rogonu.  Tod  līk  jys 

rogonai, lai jei jū iznas nu zámis zamaškys iz bolta pasaulá. Rogona 
gon nagribäja klausäț  Veļu Jōná,  a  jys  moz dūmōdams, sādōs tik 
rogonai mugorā i sōka ar dzeļža vāzu glōstäț. Rogona, ka tik dreižōk 
atsakratäț nu taida loba drauga, laidäs pasaulī. Palaidá tod rogonu 
ar mīru i patș nūgōja iz prīšku; pagōjș kaidu gobolu, jys īraudzäja 
nalelu ustabeni. Īgōjș ustabenī Veļu Jōnș tī atroda vīnu vacu veceli, 
kurs vīns patș dzeivōja šymā ustabenī, i pi šō vecelá tod i Veļu Jōnș 
palyka dzeivōț.

Kienenš, dagaidiejș sovu ḿaitu, palīk ļūti prīceigs i tivleņ gryb 
izpiļdäț sovu sūliejumu: sataisäț kōzys. A kienená ḿaitys nalīk taisäț 
kōzu leidz tam laikam, koleidz jōm kas sašyuș taidys kūrpis, kaidys 
beja  zam  zámis.  Kienenš  tivleņ  pasludynoj  itū  vysai  kienistái. 
Izdzierḑ  Veļu  Jōnș,  tod  ap  pușnakti  pastota  zalta  piļsātu,  pajem 
kūrpis  i  reitā  līk  večam  nūnásț  kūrpis  iz  kieneni.  Tod  kienená 
ḿaitys otkon līk sašyuț taidys dräbis, kaidys beja jōm zam zámis. 
Kienenš  otkon  pasludynoj  par  itū  vysim.  Ap  pușnakti  Veļu  Jōnș 
otkon pastota zalta piļsātu, pajem dräbis i  reitā nūsyuta veceli ar 
dräbjom iz kienená pili.

Tagad  jau  kienená  ḿaitys  pōrzalīcynōja,  ka  Veļu  Jōnș,  jūs 
glōbiejs,  ir  iz  šō  pasaulá,  jō  nikas  vairs  navarātu  taidys  dräbis 
sašyuț. Vysu vairōk nu tō prīcōjäs jaunōkō kienená ḿaita i jōs beja 
padūms,  ka  nataisäț  kōzu,  koleidz  nabȳș  taidu  kūrṕu  i  dräbju, 
kaidys  beja  zam zámis.  Jaunōkō kienená ḿaita  līk  tivleņ aizjiugț 
zyrgus, sāst ar veci, kurs atnásá dräbis, i līk jam vásț iz sovu sātu. 
Nūvad vecș kienená ḿaitu iz sovu ustabeni, kur jei pajem Veļu Jōni i 
atbrauc  iz  kienená pili.  Tagad jau  kienenš  sataisa  jaukys  kōzys  i 
ḿaitys dagaidiejušys eistō sova glōbieja, vairs nazapretoj. Tod Veļu 
Jōnș apprecej jaunōkū kienená ḿaitu, vidiškīs kupča dāls vidiškū 
ḿaitu i vacōkīs vacōkū ḿaitu.

10. Dväselá ūlā
Bejusá  kienená  ḿaita  vōrdā  Līza,  kas  dzeivōjusá  piļsātā 

Novgorodā. Dzeivōjș ari kienená dāls, saukts Jōnș keizars, kas jōjș 
karā par trejdeveinom záḿom. Jys pījōjș pi Novgoroda, pamaniejș tī 
ustobā guni dagūt i īgōjș vydā. Jū pōrjāmusá Līza, īvadusá pošu sovā 
pili i jō zyrgu stallī. I tī jī dzeivōjuši vīnā pilī, cikom bejș jōīt karā. 
Taišni iz tōs piļsātys gōjș īnaidnīks, i Jōnș keizars niu jau gribiejș īț 
karā, a Līza jō napalaidusá, pasciejusá, ka lobōk vīna šei poša īškūț 
karā.

Reitā Līza pīzacālusá, pajāmusá sovys pilș atslāgu i izvodōjusá 
jū pa vysu pili, tik vīna kambara naslāgusá valī, kurs bejș aizsīts ar 
lyuku. Tod pīsaciejusá, ka lai jys itymā kambarī naīt.

Kod kienenīná Līza nūbraukusá karā, tūlaik tik vīns patș Jōnș 
keizars palicș tymā pilī. Jys staigōjș pa vysu pili i jam īzagribiejīs īț 
pazavärț, kas ir tymā kambarī, kur ar lyuku aizsīts. Tod jys spierș ar 
kōji tymōs durovōs i iz ŗaizis durovys izlākušys ōrā nu ándž̧om. Īgōjș 
tymā kambarī,  jys  īraudziejș  tī  cylvāku karōjūtīs,  kam pa obejim 
sōnim karōjušōs bucys. Tod saciejș tys cylvāks, kas karōjīs: «Lyudzu 
padūț maņ itū bucu, kas karōjas maņ lobijā sōnā!»

Jōnș pasniedzș jam itū bucu, a tymā bucā bejș ašnis. Kod tik 
tys  cylvāks  izdzierș  itū  bucu  ašná,  kai  iz  ŗaizis  jys  atsarōvīs  nu 
kiedo̧m. Tys bejș beznōvis cylvāks, nu jys tivleņ pajimș i izdzinș Jōni 
keizaru nu tōs pilș. Tod Jōnș siedīs rotūs i nūbraucș prūjom.

Kod  pōrbraukusá  Līza,  tūlaik  jei  ļūti  nūskumusá, 
īraudzeidama  beznōvis  veiru  jau  valī.  Tys  ar  jū  gon  runōjș  ļūti 
laipnim vōrdim, a Līza pavysam nagribiejusá jō runys klausätīs.

Vīnu  ŗaizi  Līza  teišom  saslymusá,  tūlaik  beznōvis  cylvāks 
nūjōjș medeibōs i atjōjș pi jōs Jōnș keizars. Līza jam pasciejusá: «Tu 
jōj iz taidu i taidu vītu, kur dzeivoj veirs, kas vysu zyna; tys zyna, kur 
atsarūn beznōvis cylvāka dväselá.»

Jōnș niu siedīs zyrgam mugorā, jōjș mekläț tū veiru, kas vysu 
zyna. Kū mekliejș, tu atradș.

Tys veirs pasciejș Jōnám: «Jōj iz jyuru; tī  ir  vīna sola, iz tōs 
solys tu atrassi peili. Pōrpläș tū peili, tymā bȳș ūla, tū ūlu tu pajem, 
aiznáș iz pili, nūkurynoj korstu cepli i īmáț tī jō dväseli!»

Kod jys nūbraucá iz tōs solys, atroda peili,  sagiva i pōrpläsá 
pušu. Kod tik jys tū ūlu, kas bejusá tai peilī, pajiemș rūkā, kai iz 
ŗaizis beznōvis cylvāks palicș slyms, jo tai ūlā beja jō dväselá. Kod 
Jōnș keizars atbraucș, nūkurynōjuši cepli, īmatuši tī ūlu i tymā pošā 
breidī beznōvis cylvāks nūmirș. Niu Līza ar Jōni keizaru dzeivōjuši 
laimeigi, i varbȳț, ka jī väļ tagad dzeivoj.

11. Lobī brōli
Beja div brōli dveini. Tai jīm nūmyra tāvs, mōtá, palyka vīni 

poši.  Taids beja vīns, taids ūtrys, ļaudș navaräja pazeiț.  Jī  jōškūši 
pasaulī, kū tī pīdzeivōškūši, kū provedeiškūši? Dajōj pi krystcelá, iz 
tō krystceļu akminá stūps. Pastota iudiná glōzi: ka bȳškūtá izkoltusá 
—  zeimá,  ka  vīns  nu  šūs  nadzeivs.  Jī  škirās,  klonōs  vīns  ūtram, 
cikom viņ var vīnam ūtru sarádzäț.

Vīns brōlș  jōdams sateik vylku,  gryb tū sauț.  Vylks lyudzās: 
nasauț šō, šys bȳškys jam izgodnys. Brōlș nasaun. Sateik lōci, gryb 
sauț. Tys ar lyudzās, kab nasauț, tō ar nasōvá. Sateik ļovu, tys taipaț, 
tō ar nasōvá. Vysi trejs zvieri skrīn jam pakaļ.

Puisș  ījōj  kienená gorodā,  iz  nakti  īzaprosa  pi  mīškōneicys. 
Naktī  šys  dzierḑ  gorodā  lelu  saneišonu.  Mīškōneica  pastōsta,  ka 
reitu vesškūtș kienená ḿaitu iz taida kolna, kur jai bȳškūtá smiertș. 
Jei beja žieleiga deļ ļaužu, deļtō vysi raud ̧i žālojās.

Reitā puisș sāstās iz zyrga, jōj iz kolnu. Atvad kienená ḿaitu 
zalta krāslā, pasādynoj iz kolna, a poši nūbāg. Šys ar sovim zvierim 
nūzaver: izīt valns nu kolna molys. Puisș laiž sovus zvierus valī, šī 
tivleņ saplieš valnu, i kienená ḿaita spryuk nu nōvis. Tod šys prosa 
kienená  ḿaitai  paīskōț  šam  golvu:  trešs  gods,  kai  šam  golva 
naīskōta. Kienená ḿaita sāstās i īskoj; puisș aizmīg.

Vīns  lelskungs  īt  pazavārtu,  kur  palyka  kienená  ḿaita.  Jys 
īrauga  puisi,  nūsaun  jū,  sakopoj  gobolūs,  līk  bucā  i  bucu  palaiž 
jyurī. Tod jys atvad kienená ḿaitu i stōsta: šys ratavōjș.  Kienenš 
gryb  atdūț  kungam  pușkienistș  i  ḿaitu  par  sīvu.  Ḿaita  naīt, 
pagaideiškūtá.

Zvieri gryb glōbț sovu saiminīku.  Lōcș pataisa tyltu pīlaseitu 
bišu kūzulu, ļovs daboj dzeivō iudiná i myrušō iudiná. Vylks jōj pa 
tyltu,  izgrīž  bucu  viersā  i  atbrauc  atpakaļ.  Meža  vucyns  sadauza 
steipys.  Pasmierej  ar  myrušū  iudini  —  saaug  mīsa;  pasmierej  ar 
dzeivū  iudini  —  puisș  celäs  augšā.  Jys  jōj  tod  otkon  iz  naktș  pi 
mīškōneicys. Mīškōneica atskrīn iz kienená, pastōsta, ka pi šōs guļ 
jau  ūtru  nakti  cylvāks  ar  trejim zvierim.  Kienená ḿaita  pastōsta 
tāvam, ka tys  eists  šō  glōbiejs.  Atvad tod tū  puisi  iz  kieneni,  jys 
sazalauloj ar kienená ḿaitu.

Pec  godu  diveju  znūts  prosōs  apzavārtu,  kurā  styurī  mōjis. 
Kienenš  pīsoka  naīt  vīnā  mōjī,  a  šys,  vysu  apzavierș,  aizroksta 
ōrspusī sovu i zvieru vōrdu i īt vydā. Izskrīn rogona ar deveinom 
golvom, lyudzās nalaisț zvieru vydā, dūd šam nīdreiti, ar kū dzeiț 
šūs nūst. Nu sisšonys ar tū nīdreiti vysi zvieri palīk par akminim, 
piedeigi i patș palīk par akmini. Tai niu izgaisa kienenám znūts.

Atjōj  ūtrys  brōlș  pi  stūpa  iz  krystcelá.  Jam  ar  prīškā  godōs 
zvieri,  kas skrīn jam pakaļ.  Šys atrūn tī  izkoltušu glōzi,  aplītu ar 
ašni,  jōj  brōļ  mekleitu  i  nakti  guļ  pi  tōs  pošys  mīškōneicys. 
Mīškōneica pastōsta vysu kienenám i nūvad jū iz kieneni. Kienená 
ḿaita  pīzeist  jū  par  sovu  veiru  i  nagryb  laisț  prūjom.  Tik  labi 

dzeivōjș  godu  i  ūtru  ar  māršu.  Šys  dzeivōjș  da  dzeivōjș,  nazyns, 
kaidys kur mōjis.  Īș apzavārtu. Īīt  vīnā mōjī,  rádz̧  rogonu i  soka: 
«Lai tevi ād smiertș, ka nabȳș dzeivs muns brōlș ar zvierim! Muni 
zvieri izäsș jiusus vysys. Kab maņ brōlș ar zvierim bȳtu dzeivi!»

Rogona lyudzās:  trejdeveinys kieneņu zámis vajagūt apskrīț, 
kab dabōț taidu zōļu. Kas šam? Ka tik bȳtu! Rogona apskrīn i daboj. 
Kuru pasmierej, tys i dzeivs. Kai kreit niu viersā vysi zvieri: divi ļovi, 
divi lōči, divi vylki, ta i saād pušu.

Ūtrys brōlș niu atvad māršai veiru i soka: «Vo tovs eistīs veirs! 
As dzeivōju ar māršu.»

12. Kienená ḿaita ar valnu
Daudz̧ godu tam atpakaļ dzeivōja iz šō pasaulá vīns kienenš. Pi 

tō  kienená beja  vīna ḿaita,  kura beja  cīži  skaista.  Jōs  skaistuma 
navar  ni  ar  vōrdim  izrunōț,  ni  ar  spolvu  pīrakstäț.  Itei  kienená 
ḿaita nikur nu sova dvorca nastaigōja. Kienenš jū nikur nalaidá, 
nagribäja, kab ļaudș redzeitu jōs skaistumu.

Vīnā dīnā kienená ḿaita izaprasäjäs nu sova tāva izīț pastaigōț 
pa dōrzu. Kienenš paklausäja i atlaidá sovu ḿaitu pastaigōț. Laiks 
beja jau ap vokoru, ḿaita izgōja dōrzā i staigoj. Preteim jai — nu 
kureinis pazajiemș — izīt jaunīs puisș i sōka runōț ar skaistū ḿaitu. 
Meita  nu ŗaizis,  kai  vysu laiku narádzādama ļaužu,  nūzabeida,  a 
päčōk ar sōka ar itū puisi runōț i taipaț vīnuvīt staigōț pa dōrzu. Tai 
jī, staigōdami pa dōrzu, sazarunōjäs iz reitdīnys otkon saīț vīnuvīt 
pa  dōrzu  staigōț.  Tai  kienená  ḿaita  nūīt  iz  tāva  dvorcu  iz  sovu 
kambari, a jaunīs puisș tī iz vītys nūgaisa.

Ḿaita sovā kambarī guļ i dūmoj par itū puisi, tys jai patyka, a 
tāvam nikur nikō narunoj. Iz reitdīnys meita otkon prosa nu tāva, 
kab  jū  palaistu  pastaigōț  pa  dōrzu.  Kienenš,  nikō  nazynōdams, 
otkon palaidá meitu pastaigōț iz dōrzu. Izīt ḿaita iz dōrzu, a puisș 

jau  tī  jū  gaida.  Ḿaita  īraudzeidama  jai  pateikamū  jaunū  puisi, 
palyka prīceiga, i sōka jī runōț par mīlesteibu i vysaidu bogoteibu. 
Tai cik jī tī staigōja pa dōrzu runōdami, jau dagōja tys laiks, ka vajag 
īț kienená ḿaitai iz sovu kambari. Kienená ḿaita runoj iz puisi, kab 
jys  atītu  pi  jōs  gostūs.   Puisș,  pasceidams:  «Labi;»  tīpaț  iz  vītys 
iznyka, a kienená ḿaita īgōja sovā kambarī, atsagula i vys dūmoj 
par sovu mīlū puisi, kai jys reit vokorā atīș da jōs gostūs, i kaida jei 
bȳș  prīceiga.  Ar  taidu  dūmu  kienená  ḿaita  aizmyga.  Iz  reita  jei 
pazacälá i vysu dīnu da vokora gaidäja sovu mīlū satikšonu.

Vokorā kienená meita guļ taipaț atsagulušōs iz gultys i gaida 
puisi. Jōs kambarī greidā pazacälá vīna dielá i nu greidys zamaškys 
izlein jaunīs puisș.  Kienená meita,  īraudzeidama itū,  nūzabeida i 
gribäja klīgț iz ratavōšonys. A kai pazyna sovu mīlū puisi, nu tyka 
apmīrynōta, i sōka vaicōț, parkū jys nagōja par durovom, a leida nu 
greidys zamaškys.  Puisș rozstōstäja ḿaitai, ka jō dzeivūklis ir zam 
jōs kambara, i jam ir taišņōk tikț pi jōs. Taipaț jys nagryb, kab jū 
redzeitu jōs tāvs, patș kienenš.

Ḿaita ar itū beja mīrā, a itys jaunīs puisș beja na cylvāks, a 
valns, i jys gribäja, kab kienená ḿaita bȳtu jam par sīvu. Tai itys 
puisș ar kienená ḿaitu sädäja i runōja. Puisș palyudzá ḿaitu pi sevș 
i  apsūläja  parōdäț  jai  sovu  bogoteibu.  Kienená  ḿaita  pascäja: 
«Labi»,  i  sazalasäjäs  īț.  Puisș  tivleņ  pacälá  nu  greidys  dieli  i  jī 
obadiveji  nūzalaidá zam greidys.  Tei  kienená ḿaita  patyka taišni 
zalta dōrzā. Itys puisș nūvádá kienená ḿaitu tōļōk pa sudobra celi i 
davádá pi lela azara. Tī pi azara molys stōväja laiva, kienená ḿaita 
ar itū puisi sādōs laivā, i jī nūbraucá tī nu azara molys. Puisș rōdäja 
ḿaitai skaistu bazneicu, vysu nu zalta, i  runōja: «Itymā bazneicā 
máș laulōsimäs.»

Tōļōk parōdäja lelu i skaistu dvorcu i pascäja: «Itymā dvorcā 
máș provássim pyrmū nakti pec kōzu»

Tai  puisș  parōdäja  kienená ḿaitai  vysu sovu bogoteibu,  i  jī 
pazagrīzá atpakaļ. Puisș pavadäja kienená ḿaitu iz jōs tāva dvorcu.

Nu tōs ŗaizis itys puisș sōka staigōț pi kienená ḿaitys kotru 
dīnu i nakti. Kienenš izdzierdäja, ka pi jō ḿaitys kotru nakti nazkas 
runoj, a kai jys attaisa durovys nu ḿaitys kambara, verās: nav nikō, 
Partū ka itys puisș beja na cylvāks a valns, jū nikai navaräja rádzäț. 
Kienenš daudz̧ ŗaižu vaicōja nu sovys ḿaitys, kas pi jōs staigoj kotru 
dīnu, a ḿaita tāvam napīzazyna.

Cik kienenš nasorgōja i  golu golā  dazynōja,  ka pi  jō  ḿaitys 
kotru nakti staigoj valns, a kienenš nikai navar jū sagiuț. Vīnu ŗaizi 
kienenš pasaucá da sevș sovus div rikteigus kolpus, i pascäja, kab jī 
sagiutu, kas staigoj pi jō ḿaitys. Tam, kas sagiuș, kienenš apsūläja 
atdūț pusi sovys kienistis i taipaț sovu ḿaitu jam par sīvu.

Pyrmīs kolps pazajämäs sagiuț, i nakti nūgōja gulātu kienená 
ḿaitys  kambarī.  Kai  īgōja  kolps  ḿaitys  kambarī,  ḿaita  nu ŗaizis 
pazyna, ka jōs tāvs atsyutäja kolpu jū sorgōț.  Jei itū kolpu pīdzirdäja 
ar braņdīnu, kolps aizmyga i nadzierdäja, kai kienená ḿaita beja pi 
valna.  Iz  reita  pusi  kambarī  īgōja  kienenš  verās,  ka  kolps  guļ. 
Kienenš tivleņ palyka dusmeigs i lyka itū kolpu pakōrț.

Iz rītys dīnys nūsyuta kienenš ūtru kolpu sagiuț, kas staigoj pi 
jō ḿaitys. Pi itō ūtra kolpa beja skustenš naradzamīs i taipaț mozenš 
maisenš, kurymā varäja pajimț i īlikț koč lelu kienisti. Kolps īgōja 
kienená ḿaitys kambarī i pajämá ar sevim tū naradzamū skusteni i 
taipaț maiseni. Kienená ḿaita jū narádzäja i nakti pacälá nu greidys 
dieli i apzalaidá zam greidys, a kolps itū vysu rádzäja i taipaț gōja 
pec jōs pakaļ.

Tī kolps vysu laiku staigōja pec kienená ḿaitys i valna pakaļ i 
dzierdäja, kai jī runōja par bazneicu i tū dvorcu i taipaț braukōja ar 
laivu pa tū azari.  Tai  jī  dabraukdami iz  ūtrys molys azara,  izgōja 
pastaigōț. Valns památá kienená ḿaitu i pascäja jai pagaidäț jō pi 
azara  molys,  kur  stōväja  laiva,  a  patș  nūskräja  tī  da  sovu  kolpu 

nazkū parunōț. Kolps ap tū laiku, koleidz nabeja valna, pajämá sovu 
maiseni, īlyka bazneicu i tū zalta dvorcu, daskräja pi azara molys, 
satvärá kienená ḿaitu i pasādynōja laivā i jī abadiveji atbraucá pi 
kienená. Kolps parōdäja kienenám bogoteibu valna i rozstōstäja, kai 
jys ratavōja jō ḿaitu.  Kienenš beja cīži prīceigs i tivleņ salaulōja 
ḿaitu ar sovu kolpu i atdává jam väļ pusi sovys bogoteibys i jī sōka 
dzeivōț labi i laimeigi.

A valns īraudzäja,  ka nav jō zalta dvorca i  taipaț  bazneicys; 
nūskräja pakaļ pec tōs, daskräja pi azara, verās: laivys nav. Jys sōka 
dzárț itū iudini, dzärá, dzärá — pusi izdzärá, a jō vādars naizturäja i 
tryuka. Tīpaț pi azara molys jys nūsprōga, tai nu tō laika tī vairōk 
valna nav.

13. Valns ar sovu mōcekli
Vīna mōtá gribäja izmōcäț sovu dālu par amatnīku. Aizvádá jei 

jū iz piļsātu i gribäja atdūț pi vīna amatnīka par zelli. Īīt pi kalieja i 
prosa: «Voi tu izmōceisi munu dālu par kalieji?»

«Deļ kō nā?» atbiļd ̧kaliejs, «lai stōj i sōc strōdōț!»
Mōtá  nagribäja  atdūț  dāla  tī,  kur  ir  jōstrōdoj  i  pi  kalieja 

naatstōja. Aizīt jei ar dālu pi gaļdinīka. Gaļdinīks pascäja tū pašu, kū 
kaliejs. Tai jei atstaigōja vysu dīnu ap amatnīkim i naatdává dālu ni 
pi vīna, jō vysur dālam jōstrōdoj.

Īt  mōtá  ar  dālu  iz  sātu  i  rádz̧,  ka  celá  molā  iz  akminá  säḑ 
nazkaids kungs. Tys kungs beja valns. Pīgōja mōtá ar dālu pi kunga i 
kungs vaicoj: «Kur staigōji, mōț?»

«Beju  piļsātā,  gribieju  dālu  atstōt  izmōcäț  par  amatnīku,  a 
vysur jōstrōdoj i tō deļ naatstōju!» atbiļdäja mōtá.

«Dūd ̧maņ, as izmōceišu,» soka kungs.

«A tá navajdzäs jam strōdōț?» prosa mōtá.
«Na, navajdzäs,» atbiļd ̧kungs.
Mōtá beja ar mīru atdūț dālu kungam i prosa: «Kod ta as jū 

atpakaļ sajimšu?»
«Par godu atáj iz itū pašu vītu i pi tō poša akminá sajimsi,» 

atbiļdäja kungs.
Mōtá atdává dālu kungam, a poša aizgōja iz sātu. Progōja gods. 

Mōtá īt iz tū vītu i rádz̧, ka iz tō poša akminá säḑ tys patș kungs. 
Mōtá pīgōja pi kunga i prosa: «Kur ta ir muns dāls?»

«Tivleņ atskrīș,» soka kungs, «a ka tu jō napazeisi, to gaideisi 
godu väļ!»

Tá kur beja, nabeja — atskrīn divpadsmit bitș i grīžās mōtái ap 
golvu.  Vīna  bitș,  grīzdamōs,  pīzasyta  mōtái  pi  byuda.  Tai  grīzäs, 
grīzäs bitș i kungs prosa: «Voi pazyni sovu dālu?»

«Na, napazynu,» atbiļdäja mōtá.
«Tovs dāls beja tys, kurs pīzasyta táv pi byuda, a ka napazyni, 

to gaidi väļ ūtru godu!» soka kungs.
Aizgōja mōtá iz sātu i gaida väļ godu. Progōja gods. Mōtá otkon 

īt iz tū akmini i rádz̧ tū pašu kungu siežūt. Pīgōja jei pi kunga klōt i 
atskräja divpadsmit bolūži. Bolūži nūzamátá zámī i staigoj ap mōti 
apkōrț.  Vīns bolūdș beja nu vysim līsōks i  staigōdams vys kōjeni 
knybynōja.

«Voi pazeisti sovu dālu?» prosa kungs.
«Ītys muns dielenš,» soka mōtá iz pyrmō bolūža rōdeidama. 

Bolūži cäläs i aizskräja.
«Nā,  napīzyni,»  soka kungs,  «tovs dāls  beja  tys,  kurs  kōjeni 

knybynōja, a ka napazyni, gaidi väļ trešū godu!»
Aizgōja mōtá iz sātu i gaida väļ trešū godu. Progōja gods. Mōtá 

otkon īt iz tū akmini i rádz̧ iz akminá tū pašu kungu siežūt. Pīgōja 
mōtá pi kunga klōt i atskräja divpadsmit kumeļu. Staigōja kumeli ap 

mōti  apleik.  Vīns  kumelș  beja  līsōks  i  īdams  vys  ar  kōji  zámi 
grabynōja.

«Voi pazeisti sovu dālu?» prosa kungs.
«Itys muns dielenš,» soka mōtá, rōdeidama iz līsōkō kumelá.
Cyti  kumeli  aizskräja,  a  tys  līsōkīs  palyka.  Tod kungs  soka: 

«Tagad pazyni i pajám jū!»
Mōtá pajämá dālu, kurs jau palyka par cylvāku, i īt obi iz sātu. 

Dāls soka mōtái: «As palikšu par suni, i táv prīškā aizīș divpadsmit 
medinīki,  tī  medinīki bȳș valni.  Jī  prasäș mani pōrdūț.  "Tu mani 
pōrdūd,̧ a syksneni, kura bȳș maņ ap koklu, paturi sáv i napōrdūd.̧ 
Ka pōrdūsi, tod as vairōk iz tevi naatsagrīzšu.

«Labi,» pascäja mōtá, dāls palyka par suni i skrīn pec mōtis 
pakaļ. Tá — kur bejuši, nabejuši — īt preteim divpadsmit medinīki. 
Medinīki  pīgōja  pi  mōtis  i  soka:  «Pōrdūd mȳsim itū  suni!  Lopsa 
īskräja olā i máș bez suná navarom dabōț!»

«Piercit,»  atbiļḑ  mōtá.  Medinīki  samoksōja  mōtái  par  suni 
symtu rubļu i aizgōja, a syksnenis suná mōtá napōrdává. Īt mōtá iz 
sātu prīceiga. Nicik tōli jei napagōja i dāls jau beja klōt.

«Tagad,»  dāls  soka,  «īsim  iz  tiergu,  as  palikšu  par  skaistu 
putineni. Putineni tu pōrdūd,̧ a slozda napōrdūd!̧»

Aizgōja dāls ar mōti iz tiergu i dāls palyka par putineni. Pīīt pi 
mōtis vīns kungs i soka: «Pōrdūd ̧putineni!»

«Pierç!» atbiļdäja mōtá.
Kungs samoksōja mōtái par putineni trejs symti rubļu i gryb 

pajimț  putineni  ar  vysu  slozdu,  a  mōtá  nadūd  slozdu.  Sōka  jī 
streidätīs.  Sagōja  pi  jūs  cyti  tierga  ļaudș  i  nūsprīdá,  ka  kungs 
nūpierka tik putineni. Tai kungs pajämá putineni, a slozds palyka pi 
mōtis. Nicik tōli mōtá napagōja, jau dāls stōväja pi mōtis.

«Tagad,» dāls soka, «as palikšu par malnu kumeļu. Kumeļu tu 
pōrdūd, a apaušu napōrdūd!»

Dāls  palyka par  kumeļu i  stōv  mōtá iz  tierga.  Pīīt  klōt  vīns 
kungs, samoksōja mōtái par kumeļu pīci symti rubļu i gryb pajimț 
kumeļu ar apaušim, a mōtá apaušu nadūd. Sōka jī streidätīs. Sagōja 
tierga  ļaudș  i  nūsprīdá,  ka  kungs  nūpierka  kumeļu  ar  apaušim. 
Mōtá atdává kungam kumeļu ar apaušim, a poša raudōdama aizgōja 
iz  sātu.  Kumeļu nūpierka tys patș valns,  pi  kura dāls beja atdūts 
mōceitūs.  Sādōs  valns  kumelám  mugorā  i  skräja  kai  vīsulș  pa 
mežim, pa pūrim, kab kumelș vairōk pīkustu. Atskräja valns iz sātu, 
pīrōvá  kumelám  golvu  pi  jumta,  īgōja  patș  ustobā  i  stōsta  sovai 
ḿaitai: «Sovu gudrinīku dabōju gon rūkōs!»

«Kur ta jys ir?» prosa meitā.
«Pi jumta golvu pīrōvu, lai pastōv!» atbiļd ̧valns.
Meita izgōja ōrā i jai tyka žāl kumelá. Jei pīgōja pi kumelá i 

gribäja palaisț garōku povodu, a tikleidz atraisäja, kumelș izarōvá i 
bāg. Valns izdzierdá, ka kumelș aizbāg, i laidäs dzeitīs pakaļ. Valns 
skrīn, ka zámá viņ reib. Kumelș pīskräja pi kaidys jyurys i valns jau 
natōli. Puisș palyka par guļbi, valns otkon par vonogu. Puisș rádz̧, 
ka naizbägș nu vonoga, palyka par keisi, valns otkon par leidaku. 
Dzonōjäs leidaka pec keiša pa jyuru, a nūreiț navar nu pakalis, jo 
keišam osys sprūgys. Tod leidaka soka: «Nūlōdeitīs keiseiț, pazagrīz 
iz mani!»

A keisș soka: «Progoreigō leidaka, dūḑ maņ mīru!» Par jyurys 
molu  staigōja  kienená  ḿaita.   Keisș  izläcá  iz  krosta  i  nūkryta 
kienená ḿaitys prīškā par skaistu zalta gradzynu. Kienená ḿaita 
pacälá gradzynu i  izmaucá iz  piersta.  Leidaka palyka par kungu. 
Kungs  izleida  no  jyurys  i  prosa  kienená  ḿaitys  atdūț  gradzynu. 
Kienená  ḿaita  gradzyna  nadūd.  Kungs  ar  spāku  gribäja  atjimț 
gradzynu. Kienená ḿaita, rádzādama, ka atsaturäț navar, nūrōvá nu 
piersta gradzynu i svīdá iz zámis. Gradzyns palyka par druponom, 
Vīna  drupanená,  kura  beja  puiša  sirdș,  pazavälá  zam  kienená 

ḿaitys  kōjis.  Kungs  palyka  par  gaili,  salasäja  vysys  drupanenis  i 
soka: «Vairs as pec tevș nazadzonōšu!»

Tei  drupanená,  kura  beja  zam kienená ḿaitys  kōjis,  palyka 
dzeiva i soka: «A as dzeivs!»

Drupanená  palyka  par  skaistu  puisi.  Kienená  ḿaitai  puisș 
patyka. Jī obi ar kienená ḿaitu aizgōja iz pili, apzaprecäja i šudiņ 
dzeivoj laimeigi.

14. Jauneklis meklej bailis
Taids cylvāks beja, kur nikō nazabeida, a gribäja rádzäț baili — 

sazajämäs i nūgōja par pasauli mekleitu bailis. Atgōja zam vokora pi 
saiminīka, prosōs pōrguläț, a jys soka: «Pi maná vītys navā, a ka 
gribi, to guli kulā, bet tī navā labi!»

«A kas tī ir, ka navā labi?»
«Bīdej brīsmeigi! Tī i dīnu baiș, a nakti navar iztikț!»
«Nu, tai deļ manș väļ lobōk!» tys cylvāks jau atsoka, «as bailis i 

mekleju!»
Pajämá  gramnicys  sváci  i  nūgōja.  Aizdádzá  gramnicys, 

iztaisäja rindži, vydā pastatäja sūleni, izvylka kartys nu kešys i sōka 
kartōț. Pazaver, a tī nu grīstu kaids izkar kōji plyku, pec i ūtru. Jys 
soka: «Nu, kōp mudrōk! Kō tu grōbōjīs? Kō tu gaidi?»

Tūlaik nūzakōrá rūka plyka i vys karinäja. Jys kai aizklīdz vysā 
bolsā, kai aizalōd:̧ «Kū tu dūmoj tī? Ka as tevá beistūs? Kōp tivleņ 
zámī!»

Tys jau atsoka: «Nu, labi, ka tu nazabeisț, a kas táv pazvoläja īț 
tá i sädäț?»

«A maņ tá īdává pōrguläț, i as bailis mekleju! A tu, kaids tu esi, 
i kū tu tá dori?»

Jys atsoka: «Mani mōtá nūžņaudzá bez krysta, i mani tá lyka iz 
pokotys, kab as naudys sorgōtu.»

«A kur tá ir nauda?»
«Ir trejs skreinis aproktys zámī.»
«Nu kōp zámī i parōdi maņ!»
Jys nūkōpá, izroka trejs skreinis i parōdäja jam. A jys tūlaik kai 

giva jū, syta, syta, cik dzeivu goru atstōja, pa durs izsvīdá i pascäja: 
«Kab tu maņ vairōk nazarōdeitib, a to as tevi da smiertș nūsisšu.»

Vot  jys  i  nūgōja,  a  tys  cylvāks  atsagula  guläț.  Reitā  celäs 
saiminīks i soka: «Vajaga nūīț pazavärț, koč jō kaulenš salasäț, jū 
mušeņ apädá jau gon!»

Īt, verās, a jys dzeivs i vasals! «A kas?» soka, «Maņ nikō natyka, 
as jiusim väļ īdūšu naudys! Sazalosit vysi saiminīki nu dzeraunis i 
atnesit pyuru sávkurs!»

Atgōja  vysi,  atnásá  pyurs,  jys  vysim  atmieräja,  vysys  trejs 
skreinis izdaläja. Soka tī saiminīki: «Pajem tu sáv naudys!»

A jys soka: «Maņ navajag! As bailis mekleju!»
Sazajämäs i  nūgōja. Gōja, gōja — atgōja iz mīstu, jaunā sātā 

īgōja i prosōs pōrguläț. A jys atsoka tai: «Ok, cylvāks! mȳsim pošim 
vajaga  nu  tánīnis  bägț!  Väļ  dīnu,  kai  dīnu  —  par  dīnu  máș  tá 
dzeivojom, a nakti ejmom iz vacū sātu gulātu. Itá bīdej cīži! Kab kas 
palyktu, to apāstu jū tá!»

Jys atsoka: «A as palikšu, as bailis mekleju, väļ i jiusim baiļu 
parōdeišu!»

Jī  nūgōja  paceļu,  a  jys  i  palyka.  Aizdádzá  gramnicys  sváci, 
apvádá  rindži,  atsasāda  vydā  i  kartoj.  Ap  pușnaktș  kai  pīskräja 
valnu, smutu ar dzeļža kōjom, gribäja jū apäsț. Vaicoj iz jū: «Kam tu 
tá atgōji? Kas táv pazvoläja?»

«Maņ saiminīks pazvoläja, a kō jiuș tá?»
«A mȳsim tá iraida naudys buca.»
Jys svīdá iz jūs ar škaplerim, soka: «Kur tei buca? Izcelit maņ 

bucu!»

Jī izcälá, a jys sasyta jūs ar škaplerim i izdzyna, pascäja: «Kab 
jiuș vairōk tá naītu, a nā, to da smiertș nūsisšu!»

Jī nūskräja paceļu, jau naīș tī vaira nikod! Jys pec tō atsagula i 
guläja da gaismys. Iz reita soka tī ļaudș, kur jūs sāta bejusá: «Vajag 
nūīt jō kaulenš salasäț!»

Nūīt, pazaver — a jys dzeivs i vasals, soka tai iz jūs: «Vaira tá 
nabīdeiškama! Varäsit dzeivōț. A vot jiusim naudys buca!»

Jī  gryb  jū  aizturäț,  aizmoksōț  jam,  a  jys  soka:  «Nagrybu  as 
nikō! Maņ jōīt tōļōk bailis mekleitu!»

I  nūgōja  paceļu.  Aizgōja  iz  cytu  kienisti,  kur  beja  vīns  viņ 
kienenš i kienenīná, i sulainș. Īgōja iz pili, vaicoj jys, parkū nikur 
nikō navā. A kienenš i kienenīná sōk raudōț cīži i soka: «Partū, ka pi 
jūs lela nalaimá! Ḿaita jūs kai  nūmyra, tai  palyka prolōdeita par 
rogonu, i cik naktș apād pa cylvākam. Jau vysu kienisti izädá, iz itōs 
naktș  īș  sulainș,  reitā  kienenīná,  pareitā  kienenš  i  beigta  dzeivá 
jūs!»

Jys soka: «As šudiņ īšu iz jū, moža jei maná naapäsș!»
Soka kienenš: «Naáj, patș nu bailis nūmiersi!»
«Na, īšu — as bailis mekleju!»
Sazalādä  vokorā,  nūīt  iz  bazneicu  —  nūvádá  jū  sulainș  i 

aizslädzá.  Verās:  tei  kienená  ḿaita  guļ  zalta  škierstā,  a  iz  vyds 
bazneicys brīsmeigi lela guba kaulu! Aizdádzá jys gramneicys sváci, 
nūgōja  aiz  oltora,  pataisäja  rindži,  atsatupa  iz  ceļu  tymā  rindžī, 
pajämá  grōmotu  i  skaitä  pōtors.  Ka  aizgōja  pușnaktș,  izlein 
kieneneitá  nu  škiersta,  ūž  i  soka:  «A  kur  tá  bȳș  cylvāks  deļ 
apiesšonys maņ?»

Skraida pa vysu bazneicu, atskrīn aiz oltora. «A to tu tá esi?»
I gryb jū giuț, a jys ar škaplerim syt jū par rūkom, jei i nūkreit 

iz zámis. Tryukōs kōjōs, gryb otkon jū giuț, a jys otkon ar škaplerim. 
Vot jys kōväs ar jū cikom gailș aizdzīdōja, tūlaik jei atsastōja nu jō i 
atsagula škierstā.

Reitā atīt kienená sulainș pazavārtu, voi jys dzeivs iraida. A jys 
tup ceļūs i skaita pōtors. Nūīt jys iz kieneni, a kienenš cīži rōds, a jys 
soka, väļ iz ūtrys naktș īškys iz bazneicu.

Vokorā  nūvádá  jū  sulainș  i  aizslädzá.  A  jys  izkōpá  augši  pi 
vargaņu,  iztaisäja  rindži  ar  gramneicys  sváci  i  gaida.  Jei  izgōja 
vīnpadsmytā  stuņdī,  par  vīnu  stuņdi  jau  agrōk  i  sōka  mekläț, 
dastatäja  škierstu  i  gryb  kōpț  augši.  Jys  pajämá  i  krysta  jū  ar 
škaplerim, tai jei kryta i  otkon kōpá, kōpá i  kryta, tai jū mūcäja, 
cikom gailș aizdzīdōja, tūlaik i atsagula škierstā.

Reitā atgōja sulainș, nūvádá jū iz kieneni,  kienenš prosa jū, 
kab palyktu, cikom jys jū ratavōș. Jys i palyka, nūgōja iz bazneicu iz 
trešys  naktș  i  paleida  zam  škiersta  zamaškys,  A  jei  jau  izlein 
dasmytā stuņdī i meklej jū pa bazneicu. Cikom jei mekläja, jys tai 
šaļtái īkōpá jōs škierstā i atsagula. Jei atskräja, saūdá i klīdz, kab 
palaistu jū, a jys soka: «Pōrzakrisț, to palaisškys!»

Jei  soka,  šei  jau  trejsdesmit  pīci  godi  krysta  namatusá,  šai 
aizamiersa, namōk. Jys soka: «Sok pec maná pakaļ: īkš vōrda Dīva 
Tāva, Dāla, svāta Gora, āmen!»

A jei soka: «Īkš vōrnom, žogotom, vysim seikim putinenim!»
Nūzamūcäja  jys  ar  jū  gluži,  cikom  davádá  jū  da  tō,  ka  jei 

pōrzakrystäja i sōka pec jō pakaļ skaitäț: «Tāvs mȳsu».
Nūskaitäja «Tāvs mȳsu» i prosa: «Tagad laiḑ mani. Tivleņ gailș 

aizdzīdōș, a iz maná dräbis dágș!»
A  jys  nalaiž.  Aizdzīdōja  gailș  i  sōka  dräbis  dágț  iz  jōs  i  jei 

palyka plyka. Jys aizskräja nu škiersta, sagiva jū aiz rūkys i turäja 
cīži, a jei apzamátá par lōci, i par vylku, i par lopsu, par vysaidim 
zvierim ir par vysaidim tōrpim — pec tō izataisäja par vōrpsti. Jys 
tū vōrpsti sagiva i pōrlauzá iz celá, par kairū placu pōrsvīdá, zam 
lobōs pozusș izgiva, kab naizkrystu iz zámis i tūlaik jei palyka par 
jaunu ḿaitu, tai kai beja pec smiertș, Jys apsádzá jū ar sovu sveitu, 
atsatupa obadivi iz celá i sōka skaitäț pōtors.

Jau ausa gaisma, kod atgōja sulainș attaisäț durs i atroda jūs 
obadiv. Jys nūvádá jū iz kieneni, iz kienenīni, a tivleņ i pazyna, ka 
jūs ḿaita. I gribäja jī, kab jys pajymtu jū sáv par sīvu, a jys atsacäja, 
ka  mužykam  napīder  ženätīs  ar  kienená  ḿaitu.  Jī  gryb  jam 
aizmoksōț,  a  jys  nikaidys  moksys  najem,  soka,  ka  bailis  jau  gon 
pīrádzäja, navā jam vaira kō mekläț, īș jau tagad iz sātu.

Nu nūgōja jys iz sātu dzeivōja tī, i šudiņ moža dzeivoj.

15. Puiseitș ar ḿaitineiti
Vīnam  veiram  nūmyra  sīva  i  palyka  divi  bārni:  puika  ar 

ḿaitini. Tāvs nailgi padzeivōja i otkon apzaprecäja. Ūtra jō sīva beja 
rogona. Pamōtá, rogona, cīži naīrádzäja bārnu, i pastōveigi syudzäja 
veiram, ka bārni jōs naklausa. Vīnu ŗaiz rogona soka sovam veiram: 
«Vád ̧bārnus iz mežu i atstōj tī!»

Itūs rogonys vōrdus dzierdäja puika i jys soka sovai mōsenái: 
«Īsim, mōseņ, pīlasäsim akmisteņus!»

Bārni  aizskräja,  pīlasäja  akmisteņu i  atskräja  iz  ustobu.  Tod 
tāvs soka: «Īsim, bārni, iz mežu ūgōs!»

I jī aizgōja. Īt tāvs ar bārnim, a puika pa vysu ceļu vys svaida 
pīlaseitūs akmisteņus. Tāvs īvádá bārnus dzilä mežā i soka: «Bārni, 
palosit ūgu, a as īšu molkys cierstu.  Vokorā as atīšu i ŗaizī aizīsim iz 
sātu!»

Bārni palyka, ūgys laseidami, a tāvs, pagōjș mežā drusku tōļōk, 
pīsäja pi kūka dieli i patș aizgōja iz sātu. Bārni losa ūgys i dzierd,̧ ka 
tāvs  natōli  cierš  molku.  Jau  bārni  pīlasäja  ūgu  i  sōka  mástīs 
mikrieslis, a tāva vys nav. Sadūmōja bārni īț, iz tāvu i aizgōja. Verās 
bārni, ka tāva nav, a viejș kloudzynoj pīsītu pi kūka dieli. Tod bārni 
pa pīsvaideitīm akmistenim atgōja iz sātu. Rogona lomoj sovu veiru 
i  soka:  «Reit  otkon váḑ  bārnus iz  mežu i  īváḑ  dziļōk,  ka  jī  sātys 
naatrostu!»

Atgōja reits. Lai gon tāvam beja žāl sovu bārnu, a daräț cyta 
nikō  naatlyka  i  jys  nūvádá  sovus  bārnus  iz  mežu.  Puika  otkon, 
īdams pa ceļu, svaidäja maizis gorūzenis. Tāvs īvádá bārnus dzili, 
dzili mežā i soka: «Bārni, losit ūgys, a as īšu molkys cierstu! Vokorā 
as pec jiusu atīšu!»

Bārni palyka i tāvs, pagōjș drusku tōļōk, otkon pīsäja pi kūka 
dieli, lai viejș kloudzynoj, i patș aizgōja iz sātu. Bārni pīlasäja ūgu i 
gaida tāva. Jau mátäs mikrieslis. Bārni sadūmōja īț iz tāvu, kur tys 
cierš molku, i aizgōjuši, atroda tū pašu dieli pīsītu pi kūka, a tāva 
nabeja. Bārni sōka mekläț tō celá, pa kuru atgōja, bet naatroda, jo 
putineni beja salasiejuši nūsvīstōs gorūzenis. Jau īstōja naktș, bārni 
paleida zam vīnys áglis gulātu i aizmyga.

Reitā pazamūda bārni i īraudzäja pi jīm stōvūt kaidu baileigu 
sīvīti. Tei beja rogona. Rogona soka bārnim: «Voi nagribit, bierneni, 
äsț?»

Bārni beja izolkuši i aizgōja kūpā ar rogonu iz jōs mōji. Rogona 
paborōja bārnus, puiku īlyka aizgoldā, a ḿaitini aiz ceplá i boroj. 
Ŗaiz  rogona  izkurynōja  cepli,  izjämá  nu  aizgolda  puiku  i  soka: 
«Guļstīs iz lōpstys, as tevi izcepšu!»

Puika jai atbiļdäja: «As nazynu, kai gultīs.»
Tivleņ rogona poša atsagula iz lōpstys i soka: «Tai vajag guläț!»
Napaspäja  rogona  izsacäț  itūs  vōrdus,  kai  puika  īgryudá  jū 

ceplī  i  tī  jei  sacápá.  Palyka  bārni  vīni  poši  i  šudiņ  dzeivoj  tymā 
mōjenī laimeigi.

16. Kaliejs ar nōvi
Tū laiku, kod väļ Dīvs staigōja pa zámi, dzeivōja kaliejs vōrdā 

Jākubs.  Vīnu  ŗaizi  Dīvs  nūgōja  pi  Jākuba  zyrgu  apkaustäț.  Kod 
Jākubs  zyrgu  Dīvam  apkaustäja,  Dīvs  prosa:  «Kū  gribi  par 

apkausteišonu,  voi  naudys,  voi  myužeigu  dzeivōšonu  dabasu 
vaļsteibā?»

Jākubs prosa: «Dīveņ, īdūḑ  maņ taidu ōbuļneicu ar skaistim 
ōbulim; a kas rauș ōbuļu, tys lai tī pīleip.»

Nōkušū  dīnu  smädis  golā  aug  skaista  ōbuļneica.  Dreiž  pi 
Jākuba  atīt  valns.  Īraudziejș  skaistus  ōbuļus,  valns  lyudzās,  lai 
atļaun nūpläsț ōbuļu. Jākubs atļaun; a leidz kū jys pi ōbuļu čerās, tai 
tivleņ pīlypst. Jākubs nu pajem vasari i izdauza valnam golvā vairōk 
caurumu. Valns apsūlōs vairōk nikod naīț pi Jākuba, lai tik laiž valī: 
Jākubs valnu ari palaiž i valns pa koklu pa golvu aizskrīn iz áļni.

Nōkušu dīnu pi Jākuba atīt valns ar trejom golvom, i lyudz, lai 
atļaun ōbuļu paplyukț.  Jākubs ari  atļaun;  a  leidz  kū jys  pi  ōbulá 
čerās, tai patș pīlypst pi ōbuļneicys. Jākubs pajem vasari i izdauza 
valnam kotrā golvā pa trejs caurumi, i palaiž valī. Valns pa golvu, pa 
koklu iz áļni.

Trešū dīnu pi Jākuba atīt valns ar sešom golvom, i vad Jākubu 
iz áļni zyrgu kaustäț. A Jākubs soka, lai īt lobōk paškeiț ōbuļu. Valns 
ar  mīru.  A  leidz  kū  pi  ōbulá  līk  rūku,  tai  pīlypst  pi  ōbuļneicys. 
Jākubs  nu  īsit  ar  vasari  i  izdauza  valnam  kotrā  golvā  pa  trejs 
caurumi. Valns lyudzās, lai laiž prūjom, i apsūlōs vairōk nikod naīț 
pi Jākuba.

Tai  nu  tō  laika  pi  Jākuba  nagōja  ni  vīns  valns.  Kod  Jākubs 
nūmyra, jys aizgōja pi dabasu durovu. Svātīs Pīterș prosa: «Kas aiz 
vōrtim?»

Jākubs atbiļd:̧ «Kaliejs Jākubs.»
Pīterș atteic, ka Dīvs jam asūt sūliejș dabasu vaļsteibu, a jys 

naasūt gribiejș.
Tagad Jākubs aizgōja iz áļni, a tá jū nalaiž īškā. Valni jam soka: 

«Tu mȳsim tai esi sitș viers zámis, áļnī tu mȳsus vysus nūsissi.»
Jākubs nu īt otkon iz dabasim i lyudz, lai parōda tū pokovu, 

kurū  jys  ir  nūkalș.  Pīters  attaisa  mozu  škierbeni,  a  Jākubs  pa 

škierbeni īškā i sōka dzīdōț Dīvam slavis dzīsmis. Dīvs apzažālojās iz 
Jākuba i pamat jū dabasu vaļsteibā.

17. Trejs zvejnīki
Senejus  laikūs  dzeivōja  trejs  zvejnīki,  kuri  giustäja  zivș, 

pōrdává i par tū dabōtū naudu dzeivōja. Vīnu ŗaizi zvejnīki izvylka 
teiklu,  väļ  naizjämá zivș  i  pōrdává  teiklu  ar  vysom zivim.  Taišni 
tymā laikā kūpā ar zivim beja izvylkta dōrga zalta vāza. Tys, kurs 
nūpierka teiklu ar zivim, pascäja, ka itei izvylkta zalta vāza tagad 
pīdar jam par tū, ka jū nūpierka kūpā ar zivim. Zvejnīki nagribäja 
atdūț  itōs  vāzys  kupčam  i  nūgōja  vysi  pi  kienená  pavaicōț,  kam 
pīdar itei izvylktō zalta vāza: jīm voi kupčam.

Kienenš  izklausäja  zvejnīku i  kupča  lyugumu,  pascäja:  «Itei 
zalta vāza pīdar kupčam, partū, ka jys pierka teiklu ar zivim iz sovys 
laimis.»

Kū daräț zvejnīkim, ka jau patș kienenš runoj, ka zalta vāza 
pīdar kupčam? Jī atdává itū vāzu kupčam, kupcș pajämá itū vāzu, 
gribäja násț iz sovu sātu, a nu lelys prīcys vāza jam izkryta nu rūku 
iz zámis i pataisäjäs par jaunu dzeivu i skaistu ḿaitu, kaidu navar ni 
pōsokā  aprakstäț,  ni  izstōstäț.  Kupcș  verās,  ka  nu  zalta  vāzys 
pataisäjäs  ḿaita,  jys  nūzabeida,  a  ḿaita  daskräja  pi  jaunōkō 
zvejnīka i sōka jū bučōț i stōstäț, ka jei bȳș jam par sīvu. Kupčam 
tyka žāl ḿaitys i jys otkon nūvylka vysus pi kienená pavaicōț, kam 
pīdar  itei  ḿaita.  Atīt  jī  vysi  pi  kienená,  rōda  kienenám  ḿaitu  i 
vaicoj, kai kienenš jīm pasacäs. Kienenš īraudzäja ḿaitu i jei jam nu 
ŗaizis patyka. Jys runoj: «Itei ḿaita pīdar maņ. As jū patș pajimšu 
par sīvu.»

Ḿaita  sōka prasäț,  ka  jei  gryb bȳț  jaunōkam zvejnīkam par 
sīvu, a kienenš pasacäja,  ka jys nikam nadūș ḿaitys,  a izmoksōș 
kotram lelu naudu.  Vysi zvejnīki beja ar itū mīrā i taipaț kupcș. Kai 

zvejnīki pajämá nu kienená naudu i taipaț kupcș, vysi izgōja ōrā i 
nūgōja iz sovu sātu prīceigi.

Kienenš  īgōja  pazavārtūs  iz  sovu  leigaveni  —  verās:  tī  nav 
ḿaitys, a stōv vacs pūds. Kienenš sazadusmōja i lyka izsvīsț pūdu 
ōrā i  pasaukț pi  jō tūs zvejnīkus i  kupci,  ka jī  atdūtu jam naudu 
atpakaļ. Zvejnīki i kupcș atgōja i atdává naudu kienenám atpakaļ. Īt 
jī vysi iz sātu i lomōjäs, verās preteim jūs izīt skaista ḿaita i runoj: 
«Jiuș  nagribäjat  manș  pajimț,  jiusim  lobōk  nauda  beja,  a  tagad 
jiusim nav ni naudys, ni ḿaitys.»

Pasaceidama itūs vōrdus, ḿaita nūgaisa. Nu tō laika zvejnīki 
nikod vairōk taidys laimis narádzäja. Vysu sovu myužu gon giustäja 
zivș, a bogoti nabeja.

18. Várdivá par leigovu
Tāvam beja trejs dāly: divi dāly gudri, trešīs pamuļkeitș. Tāvs 

gryb precäț dālus i īdává kotram dālam pa ōbulám, lai svīž ōbuļus i 
kotrs  lai  īt  pakaļ  pec sova ōbulá.  Pamuļkeitș  kai  svīdá,  ōbuli,  tai 
ōbulș īzavälá pūrā. Pamuļkeitș gōja pakaļ i pīgōja pi akminá, iz kura 
sädäja várdivá.

«Táv vajag bȳț maņ pa sīvu, muns ōbulș pīzavälá pi tevș», soka 
pamuļkeitș.

«Varu gon bȳț», soka várdivá, «a voi tu mōceisi mani pajimț?»
Pamuļkeitș atgōja iz sātu. Jau beja sagōjuši i brōli. Tī vīns par 

ūtru stōsta par sovom skaistōm sīvom, a pamuļkeitș kluș. Tod tāvs 
soka:  «Reit  aizejmit  pi  sovom  bryuțom  i  atnesit  maņ  kaidu 
dōvynōjumu!»

Dāly aizgōja. Atgōja pamuļkeitș iz pūru pi várdivis i raud.̧
«Kō tu raudi?» prosa várdivá, iz akminá sādādama.
«Tāvs pīsacäja atnásț nu bryuțom dōvynu jam, a kū lai as nu 

tevș jemu? Kū tu dūsi tāvam?» soka pamuļkeitș.

«Naraudi!» atbiļdäja várdivá i paskriejusá zam akminá iznásá 
skaistu  kraklu,  svōrkus  i  grōmotu.  Pamuļkeitș  rádz̧,  ka  tá  na 
várdivá, i prosa: «Voi ilgi tu jau par várdivi?»

«Trejs  godi  kai  nūlōdeita  i  väļ  trejs  jōir  par  várdivi»,  soka 
várdivá.

Pamuļkeitș pajämá dōvynys i aiznásá tāvam.
Tāvs vysvairōk prīcōjäs par pamuļkeiša bryutis dōvynom. Pec 

kaida  laika  tāvs  pasacäja  dālym  atvásț  bryutis  i  sazalaulōț.  Dāly 
aizgōja.  Pamuļkeitș  atgōja  pi  sovys  várdivis  i  várdivá  soka:  «Atáj 
Jōņūs!  As  siedeišu  iz  naudys  kastis  i  tu  mani  īliç  ozūtī  i  naudu 
pajám!»

Pamuļkeitș aizgōja iz sātu. Brōli jau savaduši sovys bryutis.
«I kur to tova?» prosa tāvs.
«As sovu Jōņūs atvesšu», atbiļdäja pamuļkeitș.
Atgōja Jōni i pamuļkeitș aizgōja pec sovys várdivis. Tymā sträčī 

várdivá  sädäja  iz  naudys  kastis.  Pamuļkeitș  várdivi  īlyka  ozūtī, 
pajämá zaltu i atgōja iz sātu. Sātā zaltu jys atdává tāvam, a várdivi 
īlaidá aceplī. Brōli sōka smītīs, tāvs nūskuma, a pamuļkeitș izleida 
iz ceplá i säd.̧ Reitā brōli ar sovom bryuțom aizbraucá iz bazneicu 
laulōtūs. Ari pamuļkeitș nūkōpá nu ceplá, izvylka várdivi nu aceplis, 
īlyka  ozūtī  i  aizgōja  iz  bazneicu.  Brōli  jau  beja  sazalaulōjuši  i 
bazneickungs  sōka  pamuļkeiti  laulōț.  Tá  várdivá  palyka  par 
vysaidom čyuskom i  tōrpim,  a  pamuļkeitș  jū  vys  turäja.  Beidzūt 
palyka par vōrpsti. Pamuļkeitș pōrlauzá vōrpsti i  jō sōnūs stōväja 
cīži  skaista ḿaita.  Bazneickungs jūs salaulōja i  pamuļkeitș pa šai 
dīnai dzeivoj laimeigs, a brōli skauž jō laimi.

19. Trejaidys sīvys
Vīnam tāvam ar mōti beja vīna poša ḿaita. Ḿaita jau beja lela i 

vajdzäja  jau  dūț  pi  veira.  Atbraucá  vīns  bryugons  svōtūs  i  ḿaita 

pazajämá īț pi jō par sīvu. Ūtrā vokorā atbraucá ūtrs i ḿaita otkon 
pazajämá īț pi ūtra par sīvu. Trešā vokorā atbraucá trešs bryugons i 
ḿaita ari pi trešō pazajämá īț par sīvu. Ar vysim trejim bryugonim 
ḿaita  nūzarunōja  taisäț  kōzys  vīnā  vokorā.  Tāvs  ar  mōti  rauḑ  i 
nazyna, kū daräț:  ḿaita vīna poša, a trejs bryugoni.  Jīm beja väļ 
vaca kävá i kuceitá. Vīnā dīnā īgōja veceitș i prosa tāvam ar mōti: 
«Kō jiuș raudit?»

«Kai mȳsim naraudōț?» atbiļdäja tāvs i mōtá, «ḿaita vīna poša, 
a pi trejim veirim jōdūd!»

«Aizspīdit par nakti klāvā ḿaitu, kävi i kuceiti i vyss bȳș labi», 
pamōcäja  veceitș  i  aizgōja  sovu ceļu.  Atgōja  vokors.  Tāvs  i  mōtá 
aizspīdá  klāvā  ḿaitu,  kävi  i  kuceiti.  Reitā  aizgōja  tāvs  iz  klāvu 
pazavārtu i rádz̧, ka klāvā trejs ḿaitys i vysys vīnaidys. Navar tāvs ar 
mōti pazeiț, kura jūs ḿaita, kura kävá i kura kuceitá. Atgōja kōzu 
dīna. Sabraucá vysi  trejs  precinīki.  Precinīki  zynōja,  ka tāvam ar 
mōti tik vīna ḿaita ir, sōka streidätīs sovā storpā. Tāvs īvádá ustobā 
vysys trejs ḿaitys i soka: «Jemit, kurs kuru gribit!»

Ḿaitys beja vysys iz motu vīnaidys. Precinīki pajämá pa vīnai 
ḿaitai, nūdzärá kōzys i aizbraucá.

Pyrmijam precinīkam beja krytusá eistō ḿaita, ūtrijam kävá i 
trešijam kuceitá. Pec kōzu pyrmā svātdīnī tāvs ar mōti aizbraucá iz 
pyrmū  znūtu  pazavärț  ḿaitys.  Veirs  ar  mōti  navar  atsateikț,  ka 
ḿaita vadakla cīži loba, gudra i strōdeiga.

Ūtrā  svātdīnī  tāvs  ar  mōti  aizbraucá  pazavārtu  ūtru  ḿaitu. 
Veirs ar mōti navar atsateikț, ka ḿaita cīži loba, gudra i strōdeiga, 
tik tei vainá, ka cīži daudzi ādūtá: paādūtá pi golda ar vysim ŗaizī, 
ejmūtá pi dorba i maizis kukuli nasūtá leidza.

Trešā svātdīnī tāvs ar mōti aizbraucá iz trešū ḿaitu pazavārtu. 
Veirs ar mōti navar atsateikț, ka ḿaita cīži loba, gudra i strōdeiga, 
tik tei vainá, ka izdzierstūtá, kur kas lomojās, tivleņ atstōjūtá vysu 
dorbu i skrīnūtá, koč iz ūtru cīmu. Tai tāvs ar mōti, cīmōdamīs pi 

ḿaitom izzynōja, ka jūs eistō ḿaita ir pi pyrmō precinīka, kävá pi 
ūtrō i kuceitá pi trešō.

20. Mōsa meklej sovus brōļus
Vīnam  kienenám  beja  desmit  dālu,  bet  ḿaitu  nabeja.  Ŗaiz 

kienenš sacäja kienenīnái: «Ka mȳsim bȳtu ḿaita, to as itūs desmit 
dālus nūnōveitu!»

Kienenīná  nikō  naatbiļdäja,  a  kienenám  i  dālym  naradzūt, 
pastōveigi  raudōja.  Dasmytīs  dielenš  beja  pavysam  mozs,  jū  väļ 
mōtá aukläja, jys rádzäja mōti pastōveigi raužūt.

«Kō tu raudi?» vīnu ŗaiz prasäja dielenš mōtái.
«Kai maņ naraudōț, ka tāvs, kienenš, pascäja: ka mȳsim bȳtu 

ḿaita, to vysus desmit dālus nūnōvātu», atbiļdäja mōtá.
Mozīs brōleitș vysu izstōstäja lelōkīm brōleišim i jī vysi bāga iz 

mežu dzeivōtu. Mežā brōleiši kōpá kotru dīnu kūkā pazavärț, kaids 
karūgs  bȳș  izcalts  iz  kienená  pilș.  Ka  boltȳș,  to  brōleišim  bȳș 
pīdzimș otkon brōleitș,  i  jī  varäs  īț  atpakaļ  iz  pili  dzeivōtu;  a  ka 
sorkonīs, to bȳș pīdzymusá mōsená i bȳș jōpalīk mežā. Vīnā dīnā 
brōleiši īkōpuši kūkā, īzavärá sorkonu karūgu i pīzazvieräja naīț iz 
sātu, a dzeivōț vysu laiku mežā. Brōleiši iztaisa mežā sáv ustabeni i 
dzeivoj. Jī beja nūzarunōjuši sovā storpā nūnōväț kotru sīvīti, kuru 
satikș mežā, jo caur sīvīti vajdzäja jīm dzeivōț mežā.

Ḿaitiná beja pīdzymusá cīži skaista i ar zvaigzneiti pīrī, i beja 
jau  desmit  godu  vaca.  Vīnu  ŗaiz  ḿaitiná  īzavärá  sovu  brōleišu 
krekleņus i prasäja nu mōtis: «Māma, mȳsim ir puiseišu krekleni, 
kur ir tī brōleiši, kas jūs nosōja?»

Mōtá sōka raudōț i soka: «Väļ kod tu nabeji pīdzymusá, tāvs 
pascäja:  ka  mȳsim  pīdzymtu  ḿaitiná,  to  as  vysus  desmit  dālus 
nūnōveitu.  Tovi  brōleiši  itū  izzynōja,  aizbāga  iz  mežu  i  vairs 
naatsagrīzá.»

Ḿaitiná padūmōja: «Muni brōleiši aizgōja iz mežu maná deļ, 
īšu i as iz mežu jūs mekleitu!»

Ḿaitiná  aizgōja  iz  mežu.  Deveini  brōleiši  gōja  medeibōs  iz 
putynim i zvierim, a dasmytū atstōja mōjōs gatavōț iedīni. Mōsená 
gōja, gōja pa mežu i pīgōja pi brōleišu ustabenis. Tymā dīnā mōjōs 
beja palicș jaunōkīs brōleitș. Mōsená apzavärá ustabenis, īgōja īškā 
i prasäja: «Voi tu vīns patș tá dzeivoj?»

«Nā», atbiļdäja brōleitș, «máș dzeivōjam desmit brōleiši; šudiņ 
deveini aizgōja medeibōs i as vīns palyku mōjōs.»

Mōsená saprota, ka tī ir jōs brōleiši, i palyka pi jīm dzeivōț. Na 
par  ilgu  laiku  atgōja  nu  meža  deveini  brōleiši.  Brōleiši  beja 
aizmiersuši sovu nūrunu, ka nūnōväs kotru sīvīti, kuru satikș, i beja 
prīceigi, ka atnōcá pi jīm mōsená, i jōs nanūnōväja. Mōsená dūmoj: 
«Ar kū as sovus brōleišus īprīcynōšu?»

Natōli  nu  brōleišu  ustabenis  beja  rogonys  dōrzs,  kurā  auga 
skaistys pučis. Mōsená aizgōja iz rogonys dōrzu, nūplyucá desmit 
pučeišu i  atnasusá,  īdává pa vīnai  pučeitái  kotram brōleišam. Na 
par garu laiku atīt rogona pec pučom i soka: «Kō deļ tu gōji puču 
plyuktu? As tō táv naļaušu! Tovi vysi desmit brōleiši par krauklim 
nūskrīș!»

Brōleiši  pazataisäja  par  krauklim i  aizskräja.  Mōsená rauḑ  i 
prosa rogonu atgrīzț brōleišus par cylvākim. Tod rogona soka: «Ka 
tu pōrdzeivōsi septeini godi narunōdama i nazasmīdama, tod tovi 
brōleiši palikș par cylvākim!»

Mōsená apzajämá tū vysu izpiļdäț.  Tai  mōsená palyka mežā 
vīna  poša  i  dzeivoj.  Laiks  gōja  i  jōs  dräbeitis  pavysam  beja 
sapleisušys, tai ka jai vajdzäja staigōț vysa plykai. Tīpaț mežā beja 
atrodusá ūzula sīkstu, kurā par nakti guläja.

Vīnā dīnā kienená dāls ar cytim medinīkim staigōja pa mežu 
medeibōs. Taišni kienená dāla prīškā suni izdzyna plyku ḿaitini, 
kura  īskräja  ūzula  sīkstā  i  nūzaglobōja.  Sīkstys  vīns  gols  beja 

aizbōzts  ar  lopom, ūtrs  caurs.  Suni  pīskräja  pi  sīkstys  i  sōka rīț. 
Kienená dāls ar tauŗom sasaucá cytus medinīkus. Medinīki sacäja: 
«Ka esi mōnș, máș tevi sausim; ka cylvāks, to izleiņ!»

Ḿaitiná izleida i nikō narunōja. Medinīki sōka prasäț, kas jei 
taida  ir,  kai  jei  mežā,  a  ḿaitiná  naatbiļdäja  nivīna  vōrda.  Vysi 
nūsprīdá, ka ḿaitiná ir māma. Kienená dālam ḿaitiná cīži patyka i 
jys aizsyutäja sovus kolpus iz pili pec dräbjom, vysu dōrgōkom.

«Lai jei ir māma, a dzierdäț dzierd,̧ i as jū jimšu sáv par sīvu!» 
pascäja kienená dāls.

Kolpi atnásá vysudōrgōkōs dräbis, apgierbá ḿaitini, aizvádá iz 
pili  i  taisa  kōzys.  Kōzu  dīnā  ḿaitiná  izgōja  iz  gaņkom,  lai  sāstu 
zyrgūs i brauktu iz bazneicu. Jau beja pagōjuši septeini godi nu tō 
laika, kai jōs brōleiši aizskräja par krauklim. Ḿaitiná, stōvādama iz 
gaņkom,  īzavärá  sáv  ap  golvu  grīžūtīs  desmit  kraukļu  i  soka; 
«Desmit kraukleiši grīžās, voi nav muni brōleiši?»

Tivleņ kraukli nūzalaidá zámī i palyka par cylvākim. Ḿaitiná 
sōka runōț i kūpā ar brōleišim nūdzärá kōzys i dzeivōja laimeigi.

21. Ceļōjums iz áļni
Vīnu  ŗaizi  kungs  braucá  gar  meža  molu  i  īraudzäja  nalelu 

peitineiti, kurā beja mozs bārns. Kungs tū pajem i audzej jū sáv par 
dālu. A kod jys izauga, sōka kungu vairs naklausäț. Kungs jū spīdá pi 
vysaidim gryutim dorbim.

Ŗaiz kungs syutäja jū vieršus borōț, a vierši beja ļūti dusmeigi. 
Jys izkōpá pa grīstim augšā i pīlyka vieršim sīnu. Niu kungs dūmōja, 
ka  vierši  jū  sabadäs.  Atgōjș  iz  kunga  pili,  jys  sacäja,  ka  vieršus 
paborōjș, i kungs nazynōja, kū ar jū daräț. Tod jys syuta tū iz áļni, 
lai nu valna atnas trejs spolvys. Tod puika skrīn, skrīn — īrauga pi 
kaidys áglis saslāgtus divus cylvākus i tī soka: «Kur tu skrīsi, puika?»

Puika jīm atbiļd,̧ ka skrīšūt iz áļni. Tī soka, lai jys pavaicojūt nu 
valna, kod jūs atlaisšūt valī. Puika atsoka: «Labi, pavaicōšu».

I skrīn jys tōļōk. Beidzūt īrauga celá molā ōbeļneicu, Tei vaicoj: 
«Kur tu skrīn?»

Puika atsoka: «Iz áļni pi valna.»
«Pavaicoj nu valna, kod augș ōbuli munūs zorūs.»
Puika atsoka: «Labi, as pavaicōšu.»
Skrīn tōļōk i  īrauga zemnīku ecejūt.  Zemnīks  soka:  «Kur tu 

skrīņ, puika?»
«Iz áļni pi valna.»
«Tu pavaicoj nu valna, kō pec maņ maizá naaug.»
«Labi!» puika atsoka, «pavaicōšu.»
Tai  puika nūskrīn iz  áļni,  a  valna nabeja sātā.  Sātā  beja  tik 

valna sīva. Jei vaicoj: «Kō tu atgōji?»
Jys soka, ka pec spolvu. Tivleņ jei lyka puikai leisț zam maizis 

baļgis. «Jys var atnōkț nu dorba i táv var bȳț slykti.»
Puika  paleida.  Vokorā,  kod  atgōja,  valns  soka:  «Kur  tá  ir 

krysteita cylvāka smoka?»
Valns  izskraidäja  pa  vysim  koktim,  a  nikō  naatroda.  Atgōja 

laiks, kod beja jōīt gulātu, pi valna atsagula jō sīva. Kod jōs veirs 
aizmyga, jei sōka rauț nu jō spolvys. Izraun vīnu spolvu, i valns iz 
jōs borgi aizbrāc: «Kō pec maņ lobu vītu naasi sataisiejusá?»

Pec tam otkon valns aizmīg. I sīva taipaț dora ūtru i trešu ŗaizi. 
Reitā, kod jōs veirs nūīt pi dorba, jei atdūd puikai valna spolvys i 
izstōsta, kū jam vajdzeigs daräț, lai jō naīraudzeitu valns. Jei jam līk, 
lai ōtri skrīnūt, lai jō naīraudzeitu jōs veirs. Tod jys skrīn pa ceļu i 
īrauga zemnīku ecejom. Zemnīks vaicoj: «Kū valns sacäja?»

«Vajag daudz̧ strōdōț pi zámis», i skrīn tōļōk.
Pīskrīn pi ōbeļneicys i soka: «Tod táv augș ōbuli, kod zīdi bȳș.»
Puika  skrīn  tōļōk  i  īrauga  divus  cylvākus  pi  áglis  pīsītus.  Jī 

vaicoj: «Kod mȳsus palaisș valī?»

A puika skrīn cauri i nikō nasoka. Nūskriejș lelu gobolu, jys 
klīdz: «Jiuș vysod bȳsit pi áglis daslāgti.»

Tod  jī  atsaraunās  i  skrīn  pec  puikys,  lai  jū  nūgalynōtu,  a 
nadanōc. Nu kungs jautōj: «Voi atnesi spolvys?»

«Da, atnešu.»
Kungs vairs nazynova, kū ar puiku daräț. Tagad jys syuta puiku 

cepli kurynōț. Puika izkurynoj ļūti korstu cepli. Tod atsauc kungu, 
lai jys pazaverās, kai jys izkurynova. Kungs līk puikai leisț vydā, a 
puika nalein. Lai kungs parōdūt,  kai leisț.  Kungs kai rōda, puika 
pagryuž jū dziļōk i  jys sadag. Pec tam puika apzaprecej  i  dzeivoj 
laimeigi.

22. Valna ḿaita par sīvu
Dzeivōja senejā laikā puišu paaudzá. Tī šōs puišu paaudzis solā 

vīnā kulā bīdäja: pec saulis rīteišonys kuļ kulā kotru dīn. Tī kiulá 
smuti partū, lai nūītu jauneklis iz kulu. Tī jī dūd ḿaitu, kas grybūt-
nagrybūt bȳtu jōjem. Tū ḿaitu jī beja tai dabōjuši. Vīna šōs sādžys 
mōtá  beja  bārnu,  väļ  nakrysteitu,  pamatusá  teirumā,  a  poša  jei 
pļōvá labeibu. Smuti naradzamā veidā tū bārnu samainäja ar apsis 
pagali,  kuru  pataisäja  par  bārnu.  Tai  šai  nabadzái  jōnosoj  apsis 
pagalá.

Vīnu ŗaizi cīma puiši sapuļcäjäs kūpā vīnā vītā. A kulā tai kuļ i 
kuļ. Tī sōka runōț par tū kuļšonu. Vīns nu jīm īmaisäjäs runā: «Kas 
nu kula atnásș slūtu, tam bȳș lela butelá braņdīna.»

Vīns nu veiklym i spieceigim jauneklim īsaucäs: «As nūīšu!»
Tai vysi beja mīrā moksōț apsūleitū moksu. Jauneklis aizīt pec 

slūtys i šī niu palīk gaidūt. Jys īt kulā i rádz̧ smutus kuļūt. Jys, nikō 
nasceidams, slūtu pajem i laižās īt iz mōjom. A nu pakalis smutu 
bors pīzačärá i nalaiž jam īt. Smuti klīdz pylnā koklā i nadūd slūtys, 
jī  soka:  «Táv  grybūt-nagrybūt  bȳș  jōjem  mȳsu  mōsa.  Cytaidi  bȳș 

nōvá.  Izbägț  tu  naizbiegsi  no  mȳsu,  i  tagad  máș  palaissim  leidz 
taidai dīnai.»

Jys  atīt  nūskumș ar  slūtu.  Iz  reita  jys  nūīt  iz  bazneickungu 
pavaicōț.  Bazneickungs  sacäja,  lai  jemūt:  «Pi  lauleibys  as  jū 
pōrkrysteišu,  i  sīva  bȳș  táv  loba.  Saukšonys  bȳș  nōkušā  svātdīņ 
izsauktys.»

Drusceņ  jauneklis  nūzaprīcōjäs,  īt  iz  mōjom  i  sōc  gatavōț 
kōzys,  kas  bȳș  jau  par  divi  svātdīnis.  Sataisäja  kōzys  i  braukș  iz 
apsūleitū vītu, kura beja reja. Tá izskrīn smutāns i soka: «Bȳș par 
pīci minoti.»

Jys nūīt iz reji i pagaida laiceni. Izvad taidu skaistu ḿaitu vīnūs 
zeidūs,  vīnūs  zaltūs.  Īsāst  obi  rotūs  i  aizbrauc  iz  bazneicu. 
Bazneickungs nūkrystäja ḿaitu, salaulōja, atbraucá iz mōjom, ädá, 
dzärá,  doncōja  i  dzīdōja.  Jaunō  sīva  soka,  ka  vajagūt  brōlim  ari 
nūnásț äsț i dzárț. Veirs vaicōja: «Kū ta jīm vajaga nūnásț?»

Jei  soka:  «Goldu  vajag  klāvā  izstatäț,  tur  pīlikț  dzierīņus, 
iedīņus i apságț.»

Tai padaräja. Reitā īīt klāvā: pylny škeivi i pylns golds zalta. Tik 
daudz̧ samátá pogostā. Pīlasäja divi vōcelis zalta naudys. Salasiejuši 
zalta naudu, aizgōja ar mōti rudzu pļautu. Mōtái vīns kiulș, a sīvai 
desmit, jai paleidzäja smuti. Skrīn krauklis i pret jū krōc. Jei sōka 
värtīs i mōtá vaicōja: «Kō deļ tai verīs?»

«Brōli gostūs sauc.»
«Varäsit reit nūīț.»
Papļōvusá nūīt iz mōjom, pasacäja veiram. Taisōs jau nūīț. Jei 

pīsoka veiram: «Ka kū jī dūș, a tu najam, naäḑ ari daudzi! Tik jam i 
paprosi ūgļu i pupu. Kod tu zaltu jymtu, tī bȳtu skaidys, a ūglis ir 
zalts.»

Obi divi sazataisäja, tod trejs sūli atpakaļ atspärá i laidäs celä iz 
reji.  Tī  jīm  dūd  äsț  pošus  gordōkūs  iedīņus  i  runōja  par  dažim 
nūtykumim i pōrdzeivōjumim. Piedeigi jī  īt  iz  klieti,  kur dōvynoj 

jam zaltu, dräbis i kas tik vajdzeigs. Jys prosa tik ūgļu i pupu, šam 
vajagūt iz kaļvi nūīț. Jī nagribäja šam nūdūț, a päčōk īdává.

Veirs  ar  sīvu  īt  iz  mōjom.  Ejmūt  ūglis  palyka  gryutys,  jī 
pazaver,  ka  ūglis  palykušys  par  zaltu.  Jī  nūzaprīcōjäs,  kai  šīm 
nūtyka. Mōjī sīva pavielej kotru pupeni īsprausț zámī i klōtu pīsīț 
mīteni.  Apstatäja  vysu  dōrzu.  Iz  ŗaizi  izīt  ōrā,  verās:  dōrzs  kai 
kienenám. Brauc žydi, pierk ōbuļus, ari pošu dōrzu. Jys napōrdūd, 
jo sīva beja pīsaciejusá, lai nikam napōrdūd ni ōbuļu, ni dōrza. Tik 
kod braukș mōtá ar dālu, šīm nu var pōrdūț. Beigōs brauc mōtá ar 
dālu, šei nu vaicoj: «Voi pōrdūsi šū dōrzu?»

Jys soka, ka pōrdūšūt, i ar pōrdává. Šei niu pajämá šōs pupys, 
sasäja kiulī i aizvádá. Jei beja jumprova Marija i dāls, kungs Jezus, i 
šōs pupys beja naboga dväselis pi smutim nūmūceitys.

23. Dzeivá dabasūs
Ŗaiz dzeivōja vecș ar  sovu váceiti.  Obi  jī  beja jau vaci.  Ŗaiz 

veceitș īstatäja zierni, a váceitá pupu. Ziernș auga, auga i saleika, a 
pupa izauga leidz dabasim. Vecș ar váceiti pa pupu izkōpá dabasūs. 
Tī jī īraudzäja mozu mōjeni, īgōja īškā i pazaprasäja pōrguläț. Tōs 
mōjenis saiminīks, ari veceitș, soka: «Lobprōt as jiusus pījymtu, ka 
tik jiuș naāstu munu peirāgu!»

«Nā, nā, máș naässim», atbiļdäja veči i palyka tymā mōjenī iz 
naktș  mōjom. Veceitș  parōdäja jīm vītu,  kur guläț,  i  patș  aizgōja 
prūjom. Veči palyka itymā mōjenī i atsagula. Guläja, guläja váciná i 
soka: «Oi, oi, maņ äsț gribīs!»

Tod váciná pajämá vīnu peirāgu i apädá. Reitā atgōja veceitș, 
saiminīks, i prosa: «Voi jiuș naädát munu peirāgu?»

«Nā, nā», atbiļdäja váciná i aizgōja ar sovu veci tōļōk. Pīnōcá 
vokors.  Veči  īgōja  cytā  mōjenī  pazaprasäț  iz  naktș  mōjom.  Tī  jī 
atroda taidu pašu veceiti,  kai  pyrmā mōjenī,  i  prasäjäs  pōrguläț. 

Veceitș īlaidá i pīsacäja, kab naāstu nu jō dōrza ōbuļu, a patș aizgōja 
prūjom.  Palyka  veči  vīni  poši  mōjenī  i  atsagula.  Guläja,  guläja 
váciná i  soka:  «Ai,  ai  maņ gribīs  paraudzäț  veča ōbuļu!»  i  apädá 
vīnu.

Reitā veceitș atīt i prosa: «Voi naädát munu ōbuļu?»
«Nā, nā», atbiļdäja váciná i aizgōja ar sovu veceiti tōļōk. Gōja, 

gōja jī i otkon pīnōcá vokors. Otkon jī īraudzäja mozu mōjeni i īgōja 
pazaprasäț pōrguläț. Tī otkon atroda taidu pašu veceiti, kai agrōkōs 
divejōs mōjeņōs. Veceiši prosa: «Voi navar pōrguläț?»

Lobprōt», atbiļdäja veceitș, «a ka jiuș nazavyzynōtu ar munim 
ratenim!»

«Nā, nazavyzynōsim», atbiļdäja veči i palyka iz naktș mōjom. 
Tōs mōjis veceitș atstōja īgōjiejus i aizgōja prūjom. Veči atsagula i 
guļ,  a  vácinái  mīgs  naīt,  jai  gribīs  pazavyzynōț  rateņūs.  Pīcälá 
váciná sovu veci, sādōs jī obadiveji rateņūs i gribäja vyzynōtīs, a tī 
rateni salyuza. Veči nūlyka molā salauztūs rateņus i otkon atsagula. 
Reitā veceitș atīt i prosa: «Voi vyzynōjatäs munūs rateņūs?»

«Nā, máș nazavyzynōjam», atbiļdäja váciná.
Tod vecș pīvádá vácini  pi  salauztīm ratenim i  rōda.  Vácinái 

nabeja  kō  atsarunōț  i  jei  soka:  «Máș  tik  drusku  gribäjam 
pazavyzynōț!»

Sazadusmōja  veceitș  i  nūsvīdá  večus  nu  dabasim.  Veči 
krysdami sazasyta i nūmyra.

24. Draugi dzeivī i nōvī
Dzeivōja divi ļūti lobi draugi, taidi sirsneigi draugi, ka lobōku 

navaräja  bȳț.  Vīns  draugs  soka:  «Kod mieršu voi  dzeivōšu,  lyudz̧ 
mani iz sovom kōzom!»

Ūtrs, kai lobs draugs, apzasūläja jū lyugț iz kōzom.

Pec  kaida  laika  draugs  nūmyra.  Palykušīs  draugs  sadūmōja 
precätīs  i  pret  kōzom  tū  pīktdīņ  aizīt  iz  bazneicu  da  spovedș, 
izaspovediejș i pījiemș sakramentu, īt iz sātu, a ceļš iz sātu gōja car 
kopim.  Īdams  car  kopim,  jys  īgōdōja,  ka  jō  draugs  sacäja:  «Kod 
mieršu voi dzeivōšu, lyudz̧ mani iz sovom kōzom!»

Jys, kai lobs draugs, aizgōja iz kopim, pīsäja zyrgu pi prīdis 
kopu  molā,  patș  attaisäja  kopu  vōrtus  i  aizgōja  pi  drauga  dūbis. 
Dūbá atsataisäja  i  jys  īzalaidá  pi  drauga dūbī.  Īraudziejș  draugu, 
sazavasalōja i soka: «Mīlȳș draugs, svātdīņ maņ bȳș kōzys, lyudzu 
tevi iz kōzom.»

«Paļdis,  draudzeņ,  ka  tu  maná  naaizmiersi!  Lyudzu  pīsiest, 
izdzársim drusku pi maná», atsacäja draugs i atnásá dzierīni. Īlej 
vīnu glōzeiti, draugs izdzer, īlej ūtru — izdzer, i trešū ir catūrtū, tai 
jam paīt cīži eiss laiks pi drauga. Dzierīnș beja tik lobs, ka draugam 
namonūt pagōja laiks. Jys soka: «Vajag jau īț iz mōjom.»

Kops otkon atsataisäja, jys atsavasalōjș ar draugu, izgōja ōrā, 
verās — i napazeist vītys, kurā atsarūn. Vaira ni tō zyrga, ni prīdis, 
pavysam sveši ļaudș. Šai tai jys izklaušynoj, aizīt iz tū pusi, kur beja 
sāta, sōk stōstäț, ka jys tá dzeivōja, pastōsta par sovu draugu. Tod jys 
izzynōja, ka jau trejs symti godu ir pagōjuši, cikom jys beja pi sova 
drauga. Taida beja tūs lobūs draugu mīlesteiba.

25. Kienenš par ubogu
Dzeivōja vīns kienenš i ļūti namīļōja ubogus i vysaidus cytus 

nabogus. Vīnu ŗaizi jys dabōja vīnu grōmotu, kur beja raksteits, ka 
tai dzeivojūt, jys palikș zamōks par kotru ubogu. Nu lelom dusmom 
kienenš saplieš grōmotu i līk tū īsvīsț ceplī.

Pec  tam kienenám godōs izīț  dōrzā pastaigōtu.  Jys  rádz̧,  ka 
ōbelī  säḑ  vīns  putyns  ar  zalta  spōrnim.  Putyns  paplieš  sovus 
spōrnus i kienenš rádz̧, ka iz spōrnim ir roksti. Jys izlosa, ka kotrs 

cylvāks,  kas  nūtvárș  šū  putynu,  tys  zynōș  vysu,  kas  nūteik  boltā 
pasaulī.  Kienenš  gryb  putynu nūgiuț,  a  tys  laižās  tōļōk.  Kienenš 
otkon giun, a tys atsamatās tápaț prīškā. Tai jys tū giudams jau teik 
ōrā nu dōrza. Jys vys gryb putynu nūgiuț, tō deļ dzanās tam pakaļ, 
koleidz dazadur putynam pi spōrnu. Pec tam kienenš vairs navar 
atsaturäț,  jū raun pec putna kai  kaids vīsulș.  Tai  jī  skrīn.  Putyns 
pōrskrīn par vīnu upi, a kienenš palīk tymā molā. Putyns ūtrā pusī 
purynoj spōrnus, i kienenám gribīs tū nūgiuț. Tō deļ jys nūzagierb i 
pōrmaun pōri. A tymā pusī jam otkon teik žāl dräbju i plykam bȳț 
ari nateik. Jys grīžās atpakaļ, kur beja dräbis atstōtys, a dräbju vairs 
naatrūn. Jys grīžās pi zemnīkim, kas ora teirumā, i lyudzá dräbis, 
stōsteidams, ka šys  asūt kienenš. Zemnīki jem i izper jū runōdami: 
«Nakauná, a na kienenš. Kai táv nav kauna mōnäț ļaudș?»

Kod jys īt  tōļōk, sastūp cyuku gonus i  lyudz paleiga, a tī  ari 
nadūmoj  klausätīs,  jem i  reida  jū  ar  suni.  Beigōs  atsarodōs  vīns 
veceitș,  kurs  apzažālōjäs  iz  nalaimeigō  kienená,  i  īdává  jam 
nūplāstys  uboga  dräbis:  īlōps  iz  īlōpa.  A  lai  varātu  pōrzasisț  iz 
prīšku,  jys  īteic  nalaimeigam  kienenám  aizajimț  ar  ubogu 
vodōšonu, jo tai jys ōtrōk tikšūt sovā vaļstī.

Kienenš pazajem pi vīna uboga par vedieju. Tai jys nūstaigōja 
kaidus  trejus  godus,  koleidz  teik  sovā  vaļstī.  Ticș  mōjōs  sajiemș 
otkon varu sovōs rūkōs, kienenš tivleiț izdává taidu pavieli, ka kotru 
ubogu ir jōpījem, jōdūd jam lobu padūmu i kai cytaidi jōpaleidz jō 
gryutai dzeivái.

26. Laimis paleidz ḿaitai spräsț
Vīna  ḿaita  beja  smuka,  a  natiklá.  Vīnu  ŗaizi  sazadusmōja 

ḿaitys mōtá iz sovys ḿaitys i sōka jū pärț celá molā. Tymā laikā 
cauri braucá kienená dāls.

«Kō deļ tu jū siț?» prosa kienená dāls mōtái.

«Kai  jōs nasissi?» atbiļdäja mōtá,  «jei  nu sylnom mōk zeidu 
dīgus  spräsț,  a  nagrybādama  nu  sylnom  spräsț,  prosa  nu  maná 
lynu. Kur as tūs lai jemu, nabogs cylvāks?»

«Oho!» padūmōja kienená dāls, «nu sylnom zeida dīgus mōk 
spräsț! Pi maná sātā pylns lynu, pajimšu as jū ar sevi!»

«Atdūd ̧maņ sovu ḿaitu!» soka kienená dāls.
«Jam!» atbiļdäja mōtá.
Kienená dāls pajämá ḿaitu i nūbraucá iz sovu pili. Ḿaita beja 

cīži smuka i kienená dāls sadūmōja ar jū precätīs. Vīnā naktī atgōja 
iz ḿaitu jōs laimis i soka: «Tu naáj pi kienená par sīvu leidz tam 
laikam, cikom jys napaaicynōș mȳsu kōzōs!»

Laimis aizgōja i  reitā  ḿaita soka kienená dālam: «As īšu pi 
tevá pi veira, a tu paprosi kōzōs munys tantis!»

Kienená dāls beja ar mīru.  Atgōja kōzu dīna. Sabraucá vysi 
gosti i sasāda aiz golda, a ḿaitys tanțu väļ narádzäja. Kienená dāls 
prosa ḿaitai: «Kur tod tovys tantis?»

«Máș jau atgōjam, tápaț asom!» atsaucá aiz durovu. Atsataisäja 
durovys  i  īīt  pyrmō tantá.  Poša  jei  beja  kai  cyti  cylvāki,  a  lyupa 
baileigi  gara.  Kienená dāls īzavärá Laimī i  prosa:  «Par kū táv tik 
gora lyupa?»

«As  sovā  myužā  beju  lela  spriedieja,  tō  deļ  maņ  lyupa  tik 
gara!» atbiļdäja Laimá.

Pec pyrmōs īgōja ūtra. Poša jei beja kai cyti cylvāki, a piersts 
rasnōks  par  vysu  rūku.  Kienená  dāls  īzavärá  jōs  rasnū  pierstu  i 
prosa: «Parkū táv tik rasns piersts?»

«As  sovā  myužā  beju  lela  spriedieja,  tō  deļ  maņ piersts  tik 
rasns!» atbiļdäja ūtra Laimá.

Pec ūtrys īgōja trešō. Poša jei beja kai cyti cylvāki, a kōja cīži 
rasna i gara. Kienená dāls īzavärá rasnū kōji i prosa: «Parkū táv tik 
rasna kōja?»

«Nu spriesšonys,» atbiļdäja trešō Laimá, «ari tovai sīvai bȳș tik 
paț  gara  lyupa,  rasns  piersts  i  rasna  i  gara  kōja,  ka  liksi  pi 
spriesšonys!»

Kienená dāls nagribäja, ka jō sīva taida bȳtu, tō deļ nalyka pi 
spriesšonys i dzeivōja laimeigi.

27. Vīnacá, divacá, trejacá
Seņōk  dzeivōja  vīna  vácineitá,  jai  beja  ḿaitiná  i  gūtená 

raibaleitá.  Vácineitá  nūmyra  i  atstōja  sovai  ḿaitinái  raibaleiti. 
Bōrineiti  pajämá rogona, kurai beja trejs ḿaitys:  vīnacá, divacá i 
trejacá.  Rogona  sovys  ḿaitys  žālōja,  a  bōrineitái  lyka  strōdōț 
vysaidus  gryutus  dorbus  i  ganäț  gūvș.  Iz  gonim  dává  saspräsț  i 
nūausț  ļūti  daudz̧  lynu.  Kur  tod  bōrineitái  tū  izdaräț?  Jei  daīt  pi 
sovys raibaleitis  i  raud.̧  Raibaleitá  soka:  «Naraudi,  ḿaitiņ,  as  táv 
vysu paleidzeišu padaräț. Īpyuț tik maņ ausī i vyss bȳș gotovs.»

Bōrineitá  īpyutá  raibaleitái  ausī  i  lyni  palyka  par  audaklu. 
Atdzan  bōrineitá  gūvș  iz  sātu,  atnas  audaklu  i  atdūd  rogonai. 
Rogona nūzabreinoj, ka jei varäja tik dreiži nūausț audaklu.

Ūtrā  dīnā  jei  syuta  gonūs  sovu  vīnaci,  lai  tei  nūzaver,  kas 
bōrineitái paleidz strōdōț. Aizīt vīnacá iz gonim, atsasāst iz kryutș, 
bōrineitá  paīskoj  jai  golvu  i  vīnacá  aizmīg.  Bōrineitá  īpyuš 
raibaleitái ausī i audaklys otkon gotovs.

Ūtrā dīnā syuta rogona divaci iz gonim. Tei atīt, bōrineitá jai 
paīskoj golvu i  divacá aizmīg. Jei īpyuš raibaleitái ausī i  audaklys 
gotovs.  Rogona  pavaicoj  nu  divacis,  voi  narádzäja,  kas  paleidz 
bōrineitái strōdōț, a kū to rádzäs, ka beja aizmygusá?

Trešā dīnā syuta trejaci. Trejacá aizīt iz gonim, säḑ iz kryutș i 
verās, kū bōrineitá daräs. Jei paīskoj golvu i trejacá aizmīg divi acș, 
a trešō palīk valī. Bōrineitá īpyuš raibaleitái ausī i audaklys gotovs. 

Trejacá  nūzaver,  ka  bōrineitái  paleidz  raibaleitá,  i  pastōsta  vysu 
rogonai. Rogona pasoka: «Raibaleiti tivleņ vajag nūkauț.»

Niu  bōrineitái  lela  bāda,  kas  jai  paleidzäs  strōdōț  gryutūs 
dorbus, kaidus rogona jai aizlīk. Jei aizīt pi raibaleitis i raud.̧

«Naraudi,  bōrineitá,  ka  mani  nūkauș.  Gali  apäsș,  tu  salosi 
kauleņus, nūgloboj cytus mežā zam apsis, a cytus īstoti. Pyrmōk táv 
izaugș ōbeļneica, kura paleidzäs strōdōț, i päčōk zalta ziernș,» runoj 
raibaleitá, bōrineiti mīrynōdama.

Rogona nūkaun raibaleiti, apād gali, kaulus sasvīž zam golda; 
a  bōrineitá  raudōdama  salosa  vysus  kauleņus,  pusi  kaulu  īstota 
zámī i jai izaug par nakti skaista ōbeļneicená, a cytus pagloboj mežā 
zam  apsis.  Kaidu  tik  dorbu  aizlīk  rogona,  jei  aizīt  pi  sovys 
ōbeļneicenis i dorbs ir padareits. Rogona ar ḿaitom breinōjäs, kas 
bōrineitái otkon paleidz strōdōț, i nūtiemej, ka ōbeļneicená paleidz. 
Rogona nūcierš ōbeļneiceni, sadadzynoj i palnus palaiž pa vieji.

Rauḑ  otkon  bōrineitá,  jei  aizīt  iz  mežu,  pajem  palīku 
raibaleitis kaulu i aprūk kaneṕōs. Nu tīm kaulym par nakti izaug 
skaists zalta ziernș, niu tys ziernș paleidz bōrineitái vysu strōdōț. 
Pušdīņu  laikā  rogona  syutäja  bōrineiti  kaneṕōs  reväț.  Tei  vysod 
apzavärá zalta zierni i ar jū sazarunōja. Zalta ziernám beja daudzi 
lopu, a tik vīns zīds. Tys zīds palyka par putineni i dzīdōja, bōrineiti 
prīcynōdams.  Ar  jū  varäja  sazarunōț,  kai  ar  cylvāku,  i  jys  násá 
bōrineiti, kur tik jei gribäja. Nu zierņu pōkstim bōrineitá sataisäja 
sáv  skaistu  zalta  kleitu;  tei  kleita  beja  tik  skaista,  ka  leidzeigys 
nabeja vysā apkōrtnī.

Bōrineitá  prosa  rogonai,  lai  jū  palaiž  iz  bazneicu,  rogona  i 
palaiž,  jei  apzavalk  zalta  dräbis,  sāstās  iz  putinená  i  aizbrauc  iz 
bazneicu. Bazneicā putinenš nūzamat, jei tū ībōž kešā i lyudzās. Kai 
tik bazneicā beidzās lyugšonys, jei  otkon sāstās iz sova putinená, 
aizbrauc iz sātu, nūvalk zalta dräbis, nūgloboj i otkon rogona rádz̧ jū 
vacijōs dräbjōs.

Ūtrā  i  trešā  svātdīnī  jei  taipaț  pazaprosa,  rogona  jū  palaiž, 
bōrineitá  sāstās  iz  putinená,  aizbrauc  iz  bazneicu.  Putinenš 
nūzamat bazneicā, jei tū ībōž kešā i pec lyugšonom atbrauc iz sātu.

Vīna  kienená  dāls  ari  staigōjș  iz  tū  bazneicu  i  pamaniejș 
jaunkundzi skaistijūs svōrkūs. Ŗaizi kienená dāls izdūd pavieli, lai 
izmeklej ḿaitu ar taidim skaistim zalta svōrkim, kaidus jys rádzäja 
bazneicā. Kurai tī svōrki bȳș, tū jys pajimș par sīvu. Brauc kienená 
dāls  ar  sovim  sulainim  i  verās:  vysys  ḿaitys  rōdīs  sovōs 
vysskaistōkōs kleitōs. Rogonys ḿaitys taipaț vysu parōdäja, a taišni 
taidu  kienená  dāls  tūmār  naatroda.  Tod  rogona  soka:  «Náș, 
bōrineitá, i tu sovys lupotys, parōdi kienená dālam!»

Bōrineitá   pyrmōk  parōda  slyktōkōs  dräbis,  pec  tam  atnas 
sovus  zalta  svōrkus,  kuri  beja  breineigi  skaisti.  Kienená  dāls, 
īraudziejș soka: «Tī ir, kurus as redzieju bazneicā, tu bȳsi maņ par 
sīvu.»

Rogonys ḿaitys brīsmeigi sazadusmoj i gryb bōrineiti nūsisț. 
Jei sāstās iz putinená i izaceļ gaisā, nūzaprīcoj rogonys ḿaitys, ka 
bōrineitá pazuda.  Jaunōkō rogonys ḿaita jau soka, ka zalta svōrki 
pīdar jai. Kienená dāls sādyna jū karītī i  vad iz pili,  tod putinenš 
nūzalaiž  i  bōrineitá  soka:  «Vedit,  kū  vedit,  munus  zalta  svōrkus 
navedit. Vedit, kū vedit, munus zalta svōrkus navedit!»

Kienená dāls pazaver i pazeist, ka bōrineitái pīdar zalta svōrki. 
Tod rogonys ḿaitu pīsīn zyrgam pi ástis i sarausta gobol-gobolym. 
Bōrineitá  ar  kienená  dālu  aizbraucá  iz  kienená  pili,  sataisäja 
bogotys kōzys. Putinenš dzīdōja, muzykanti spieläja i vysi doncōja.

28. Kienená ḿaita stykla kolnā
Dzeivōja  tāvs  i  mōtá.  Jīm beja  trejs  dāly.  Divi  beja  gudri,  a 

trešīs,  jaunōkīs  —  muļkis.  Tāvs  i  mōtá  beja  slymi  i  jīm  vajdzäja 

mierț. Pīgōja vacōkīs dāls pi tāva i mōtis, ka jī dūtu jam kaidu dali 
montōjuma. Tāvs pascäja: «Táv, dāls, vysa montōjuma pusá!»

Tod  atgōja  ūtrīs  i  tāvs  pascäja:  «Táv,  dāls,  ari  pusá  vysa 
montōjuma!»

Tod atgōja muļkis i sacäja: «Kas tod bȳș maņ?»
Tāvs atbiļdäja:  «Táv bȳș  tik iz  ceplá guläț!  A kod as ar mōti 

nūmiersim, jiuș, bārni, mȳsus apglobojit sausā kopā i aizejmit Dīva 
lyugtu, lai mȳsim bȳtu vīglōk.»

Pec nailga laika veči nūmyra. Dāly jūs paglobōja. Niu vajaga 
dālym īț iz kopim. Aizgōja vacōkīs dāls, atpeipäja dīnu i nakti i kod 
pōrgōja mōjōs, brōli vaicoj: «Kū tī redzieji?»

«Nikō tī nav, viejș pyuš, lopys čauksț i cyta nav nikō!»
Vajag īț  ūtram. Tys ari  pajämá tabaku i  guni,  peipäja dīnu i 

nakti. Kod pōrgōja mōjōs, brōli vaicōja: «Kū tī redzieji?»
«Nikō tī nav, viejș pyuš, lopys čauksț, cyta nikō tī nav.»
Tagad vajdzäja īț muļkam. Muļkis pajämá lelu grōmotu, kurā 

natryuka pōtoru nedelái kō skaitäț. Skaitäja i skaitäja dīnu i nakti. 
Tod  pīzacälá  tāvs  i  mōtá  nu  kopa  i  soka:  «Táv,  dāls,  mierstūt 
nadávám nikaida montōjuma, to tagad dūsim. Tu esi mȳsu lobōkīs 
bārns,  kurs  mȳsus  atvīglynōji  soltyjā  kopā.  Niu  táv  dūsim  trejs 
zyrgus — vīnu saulis, ūtru mieneša i trešū zvaigžņu zyrgu.»

Tāvs väļ pīsacäja, lai pa vīnu ausi zyrgam īlein i pa ūtru izlein 
ōrā,  tod  bȳšūt  ļūti  skaisti  gierbts.  A  kod  otkon  atpakaļ  izleisšūt, 
bȳšūt taids patș, kai ir. A kod vajdzeišūt zyrga, tod izáj, pasviļpoj i 
bȳș pi tevá, kō gribeisi.»

Tai muļkis atgōja iz mōjom. Brōli vaicoj: «Nu, kū redzieji?»
Muļkis soka: «Nav nikō, vieji pyuš, lopys čauksț i cyta nikō!»
Tymā molā dzeivōja kienenš, kurs gribäja sovu ḿaitu atdūț pi 

veira i pascäja: «Kas dajōș pi munys ḿaitys pa stykla kolnu, tam jei 
bȳș par sīvu!»

Gudrī  brōli  sōka  sovus  zyrgus  borōț  i  sukōț,  lai  tyktu  pi 
kienená ḿaitys,  a muļkeitș guläja iz ceplá. Kod atgōja pazeimōtō 
dīna  braukț  iz  kienená ḿaitu,  gudrī  brōli  laidäs  celä,  a  muļkam 
īdává  labeibu  nu  palovom  teiräț.  Muļkeitș  pajämá  pasviļpōja  i 
atskräja jam saulis zyrgs. Muļkis dalyka labeibu pi zyrga nōsim. Tys 
kai pyutá i  labeiba palyka teira. Tod jys izleida zyrgam caur vīnu 
ausi i caur ūtru izleida i pōrzataisäja stolts kienená dāls, i laidäs jōt 
iz kienená pili. Muļka brōli tik väräs, kas tá jōja par kungu. Tys kai 
jōja, tai ŗaizī pi kienená ḿaitys i nūskūpstäja tū. Tod kienená ḿaita 
pīmīdzá jam pi rūkys ziegeli, spūdru kai zvaigzni, a jys atsagrīzá i 
atjōja otkon iz mōjom. Izleida zyrgam caur ausi, zyrgu palaidá i patș 
otkon  iz  ceplá.  Atbraucá  ari  brōli  i  stōsta  par  stoltū  jōtnīku, 
apbreinōdami jū i zyrgu.

Pec trejom dīnom kienenš braukōja ar sovim sulainim i ḿaitu 
pa vysu vaļsti mekläț tō, kas jū nūskūpstäja. Ībraucá ari treju brōļu 
sātā. Pi tīm divim gon zeimis nabeja, a trešīs iz ceplá guläja i nikō 
nasacäja. Kienená ḿaita īraudzäja veirīti guļūt iz ceplá i soka, lai tys 
ejmūt  iz  šani.  Brōli  soka,  ka  tys  asūt  muļkis.  Kienená  ḿaita 
īraudzäja spūžū ziegeli iz muļka rūkys. Tod jei pajämá i aizvádá iz 
sovu pili.  Muļkis aizbraucá ar vysim sovim zyrgim, apzaprecäja i 
sōka vaļdäț.

29. Gudrīs zyrgs
Zemnīka sīvai beja bārns, puika. Tāvs ar mōti, koč beja nabogi, 

tūmār  atvádá  rogonu  pabūrț,  kas  dālam  sagaidams.  Rogona 
pazavärá acīs i  pascäja tai:  «Tys puika ir ļūti laimeigs i  jys dabōș 
sovu laimi rūkōs, as jam tūlaik väļ īdōvynōšu lobu moziņku zyrgu, 
ar kuru jys tik ōtri skrīș, ka nivīns jō navaräs sagiuț!»

Tod rogona aizgōja. Zemnīks sōka audzäț sovu vīneigū dālu. 
Kod  dāls  jau  beja  lels,  jam  īzagribäja  aizbraukț  pamekläț  sovys 

laimis i  tai  jys aizbraucá. Celä jys satyka rogonu, kura īdává jam 
zyrgu. Zyrgs tys beja taids, ka nivīns navaräja jō sagiuț, i runōja jys 
cylvāka bolsā. Puika sädäs zyrgam viersā i aizjōja. Jōj jys i rádz̧, ka 
säḑ ubogs i sviļpoj ar stabuleiti. Zyrgs soka puikai: «Atjám ubogam 
stabuleiti i atdūd ̧jam sovu kraklu!»

Puika tai izdaräja. Tivleņ stabulis vītā jam beja iz placim blisá. 
Tai  jys  nu  rádz̧,  ka  vonogs  nas  bolūdi.  Zyrgs  jam  soka:  «Sauņ 
vonogam!»

Puika tai izdaräja. Vonogs nu baiļom izlaidá bolūdi i aizskräja. 
Bolūdș  pazaskatäja  iz  puisāna  i  izsvīdá  vīnu  spolvu.  «Pajám  jū,» 
teicá zyrgs puikai.

Puika pajämá i jōja tōļōk. Pījōj pi lela azara i tī rádz̧, ka zivreja 
nas leidaku. Zyrgs soka puikai: «Sauņ zivrejai!»

Puika tai izdaräja. Leidaka izrunōja: «Par tovu paleigu, as táv 
kaidu ŗaizi aizmoksōšu!» i izgaisa.

Tūlaik puika vaicoj zyrgam: «Kur väļ īsim?»
Zyrgs teicá: «Jōj leidz pilái, tī dzeivoj grāfs, áj pi jō i palyudz̧ 

dorba!»
Puika tai i izdaräja. Pījōja pi pilș, īgōja īškā i sōka lyugț dorba. 

Grāfs, radzūt tik lobu zyrgu, pījämá puiku par zyrgu gonu. Vīnam 
kolpam Jezupam, tys napatyka, i  jys sōka žālōtīs grāfam. A grāfs, 
rádzādams tik lobu gonu, nimoz naklausäja Jezupa. Patș grāfs vysod 
staigōja tik dryums, ka zyrgs puikai teicá: «Paproș grāfam, deļkō jys 
tik dryums!»

Puika tai izdaräja. Grāfs jam atbiļdäja: «As asmu dryums deļtō, 
ka mežūni nūzoga munu sīvu i nivīns navaräja jōs maņ dabōț.»

Tūlaik  puika  aizgōja  pi  sova  zyrga  i  vysu  jam izstōstäja,  kū 
grāfs pascäja. Zyrgs soka: «Áj i pasok, ka tu aizbrauksi jōs mekläț!»

Puika tai izdaräja. Grāfs nu prīcys soka: «Tūlaik as táv īdūšu 
pusi sova monta!»

Jū dzierdäja Jezups i sōka smītīs, ka grāfs, lai lobōk naklausa 
šō puikys, kurs tik mōnej jū. I šūŗaizi grāfs napaklausäja Jezupa i 
izlaidá puiku celä. Jys jōj, jōj i rádz̧, ka stōv lels mežš i tik dziļš, ka 
niparkū navar celá atrasț. Zyrgs soka: «Pajám stabuleiti i stabuláj!»

Verās puika, ka blisis jau nav, jōs vītā ir stabuleitá. Jys pajämá i 
sōka stabuläț. Verās: skrīn bolūdș i runoj: «Par tovu lobu sirdi, ka tu 
mani izglōbi nu vonoga, as táv rōdeišu ceļu leidz mežūná mōjai!»

Tai  bolūdș  atvádá  puiku  leidz  tai  mōjai.  Zyrgs  tivleņ 
pōrzataisäja par lauvu i teicá: «As bȳšu aiz durovom. Kod tu runōsi 
ar mežūnim, īzaklīdz̧ vīnu ŗaizi i as atskrīšu!»

Puika  īgōja  ustobā  i  rádz̧,  ka  grāfa  sīva  säḑ  i  raud.̧  Īraugūt 
puiku, jei vaicoj: «Kō pec tu atnōci itá, ka rádzäs mežūnș, jys tivleņ 
nūsisș táv golvu, jo jys ir ļūti styprs. Áj lobōk dreižōk prūjom!»

Puika jai atbiļdäja: «Mani syutäja tovs veirs grāfs, i as bez tevș 
naaizīšu nu šajīnis!»

Grāfa  sīva,  dzierdūt  tū,  sōka  väļ  styprōk  raudōț  i  runōja: 
«Aizbägț as ar tevi navaru, jo munys kōjis ir pīsystys pi greidys!»

Tik jei tū izrunōja, atskräja nu ūtrys ustobys mežūnș i tivleņ 
gribäja puiku nūsisț, a puika īzaklīdzá. Lauva atskräja ar lelu blisi i 
nūsōvá mežūni. Pec tam pajämá jū i aiznásá jū koč kur. Jys pajämá 
grāfa sīvu, i  atvádá grāfam. Grāfs īdává puikai pusi sova monta i 
sōka laimeigi dzeivōț ar sovu sīvu. A sīva sōka skumț, ka jai cīži žāl 
atstōtō mežūná montu. Grāfs pascäja Jezupam, lai  tys palyudz jō 
vōrdā  puiku  pastōstäț,  kai  var  dabōț  mežūná  mōjis.  A  Jezups 
napascäja puikai i patș aizbraucá pi paragūná pavaicōț celá. Tys jam 
parōdäja.  Jezups  aizbraucá.  Jezups  rádz̧,  ka  vonogs  nas  bolūdi. 
Jezups pazasmäja i braucá tōļōk. Ībraucá jys dzilä mežā i nazyna, 
kur celá atrasț. Atskräja bolūdș i soka: «Tai kai tu mani naizglōbi nu 
vonoga, tu nadabōsi mežūná mōjis, áj lobōk iz sātu.»

A Jezups napaklausäja i sōka īț tōļōk, jo ar zyrgim braukț jys 
nimoz navaräja. Gōja jys, gōja, koleidz vylki jō naapädá.

Tod grāfs patș izstōstäja puikai, kō gryb jō sīva. Puika pascäja 
sovam zyrgam i kod zyrgs beja ar mīru, jys teicá grāfam: «Labi, as 
jōšu!»

«Par tū tu dabōsi väļ pusi monta nu maná!» teicá grāfa sīva i 
puika  aizjōja.  Meža  vydā  tagad  stōväja  lels  azars.  Puika  vaicoj 
zyrgam: «Kū lai dora, jo navar azara pōrjōț?»

Zyrgs jam atbiļdäja: «Paspieláj iz stabuleitis!»
Puika sōka spieläț. Izgōja leidaka i runoj: «Par tovu lobū sirdi, 

ka tu mani izglōbi nu zivreja, as táv teikšu trejs vōrdus, pasoki tūs, i 
tu bȳsi ūtrā pusī azara. Pyrmīs vōrds: «viersā», ūtrīs: «vydā» i trešīs: 
«dybynā!»

Puika tai izdaräja. Kai tik pascäja puika: «viersā», jys ar zyrgu 
beja taišni viersā iudinám. Kod teicá: «vydā», jī beja zam iudiná, i 
kod teicá — «dybynā», jī beja jau ūtrā pusī azara. Pījōja jys pi mōjis, 
kurā dzeivōja mežūni, pajämá vyslobōkū montu i aizbraucá laimeigi 
pi grāfa. Grāfs īdává väļ jam daudz̧ bogoteibys i puika tod izauga 
lels, apzaprecäja ar grāfa mōsu i vysi kūpā dzeivōja tik labi, ka kotru 
svātdīņ taisäja olu.

30. Zyrgs par paleigu
Vīnā kienistī dzeivōja divi veči: veirs i sīva. Jīm beja vaca kävá. 

Ni  sīvai  beja  bārnu,  ni  kävái  kumeļu.  Ŗaizi  vecș  nūgōja iz  tōleju 
piļsātu  i  nūpierka  ōbuli.  Atsagrīzäs  mōjōs,  jys  pōrgrīzá  ōbuli  pa 
pusái i vīnu pusi īdává sīvai, ūtru kävái. Par kaidu laiceni vīnā dīnā 
sīvai  dzyma  dāls  i  kävái  kumelș.  Obeji  auga  pa  stuņdo̧m  i  pa 
minotim, auga skaisti i stypri. Veči atdává dālu školā. Puisāns beja 
ļūti  gudrs  i  mōceišonōs  jam  veicäs  par  vysim  lobōk.  Cyti  bārni 
pavīdäja i dusmōs gribäja jū pīkauț, a jys kam tvierș aiz ausș, tam 
ausș  nūst;  kam  aiz  daguna,  tam  daguns  nūst.  Taida  puisāna 

izatureišonōs sacälá pret jū na tik cytus školānus, a i jūs vacōkus i 
rogonys. Rogonys gribäja jū nūnōväț.

Ŗaiz  atīt  rogona iz  jō  mōti  i  soka:  «Ka tu  nanūnōveisi  sovu 
dālu, tod jys nūnōväs tevi.»

«A kai lai as jū nūnōveju?» atbiļdäja váceitá.
Rogona jai īdūd kaidu ādamū, kuru pīsoka váceitái īdūț sovam 

dālam, kod jys sastdīņ atsagrīzīs nu školys. «Kai tik dāls saäsș šū 
ādamū, tivleņ nūmierș.»

Rogona  aizīt,  a  váceitá  gaida,  kod  dāls  atsagrīzsīs.  Atīt 
sastdīná,  puisāns atīt  iz  sātu.  Īdams caur klāvu,  jys  izdzierdá,  ka 
zyrgs  īsōcá  stypri  bubinäț.  Nikod  tai  zyrgs  nabeja  bubiniejș. 
Puisānam šys pazarōdäjäs sovaidi i jys īgōja klāvā i jautōja: «Kas táv, 
zyrgs, vajdzeigs, voi tu naasi iedș, voi naasi dzierș?»

«Na, saiminīk», atbiļḑ zyrgs, «as asmu padzierș i paiedș, a as 
bubinieju tō deļ, ka tevi gaida nōvá. Atgōja rogona iz tovu mōti i 
teicá:  «Ka tu  nanūnōveisi  sovu dālu,  tod  jys  nūnōväs  tevi».  Tova 
mōtá apzajämá tevi nūnōväț. Rogona jai īdává taidu ādamū, ka tu tū 
apiessi, tu nūmiersi. A tu tūs ādamū naäd!̧»

Atsasveicynōjș  ar  sovu  zyrgu,  puisāns  īīt  ustobā.  Mōtá, 
īraudziejusá dālu, īsōc pyulätīs i gatavōț dālam kū īkūsț.

«Tu jau, dieleņ, esi par nedeli nuvōrdzș, izkaļtș. Äd,̧ kū Dīvs ir 
devș, as táv asmu šū tū īgōdōjusá.»

Dāls atsasāst aiz golda, īsōc äsț i rádz̧, ka jam mōtá dūd taidu 
lobu ādamū, kaida jys väļ nav iedș. Puisāns naād šō ādamō, a paiedș 
sausu maizi, aizīt iz školu. Školā jys mōcōs väļ lobōk, ir patș pyrmīs 
cytu vydā.

Atīt  rogona  iz  veceiti  i  vaicoj:  «Nu  kas,  voi  nūnōvieji  sovu 
dālu?» 

«Nā!» atbiļd ̧váceitá, «jys nagribäja äsț šō ādamō».

«Aha,  as  táv  sacieju,  ka  tevi  dāls  pyrmū nūnōväs.  A  as  táv 
grybu paleidzäț. Ādamū jys väļ varäja naäsț, a as táv dūšu kraklu 
leidzeigi cytim. Kai jys jū tik apviļkș, tivleiț nūmierș.»

Rogona, atdavusá kraklu, aizgōja.
Váceitá otkon gaida dālu. Atīt sastdīná, puisāns īt iz mōjom. I 

tik jys pīīt  pi klāva — dzierd:̧  da — jō lobīs zyrgs otkon bubinej i 
bubinej väļ cīžōk.

Jys īt klāvā i vaicoj zyrgu: «Kō tu, zyrgs, bubinej, voi tu naasi 
iedș, voi naasi dzierș?»

«Nā, saiminīk, as asmu paiedș i padzierș i bubineju deļtō, ka 
tevi  gaida  nōvá.  Otkon  beja  pi  tovys  mōtis  rogona  i  lyka  tevi 
nūnōväț. Jei tovai mōtái īdává taidu kraklu, kuru, kod tu apviļksi, 
tod tivleiț nūmiersi, a tu tō krakla naváļç!»

Ustobā  jū  sateik  mōtá,  kura  īraudziejusá  sovu  dālu,  īsōc 
vaimanōț:  «Ai,  mīlū dieleņ, tu esi  tai  nūvōrdzș par nedelis  laiku, 
apaudzș ar nateireibu. Táv as deļtō asmu izkurynōjusá pierti, lai tu 
nūzamozgōtu,  i  izšyvu jaunu kraklu.  Jam, dieleņ,  váļç  tū  i  nosoj 
vasals!»

Dāls  najem kraklu,  a  iz  pierti  aizīt  ar  vacū,  i  nūzamozgōjș, 
apvalk tūpaț pīsveidušū malnū kraklu. Pyrmūdīņ dāls otkon aizīt iz 
školu.  Tagad  jau  dāls  i  kumelș  ir  piļneigi  lely,  skaisti,  stypri. 
Jauneklis tik gudrs, ka jam pavīdej vysi školāni. A aiztikț ari nikas 
jam nadreiksț.

Iz váceiti atīt rogona i vaicoj: «Nu soki, voi nūnōvieji dālu, voi 
nā?»

«Nā!» atbiļdäja váceitá.
«As táv tai  nūsacieju,  ka jys  pyrmū tevi  nūnōväs.  Nu nikas, 

pajám zīṕu gobolu, tod jys nikai nanūzagrīzsīs nu nōvis izkaptș. Tik 
verīs,  atdūd,̧  cytaidi  jiusus  ar  veci  gaida  nōvá.»  Atdavusá  zīpis  i 
pīklīgusá, rogona aizīt.

Váceitá gaida dāla. Atīt sastdīná, jauneklis īt iz sātu. Tik jys pīīt 
pi klāva, kai zyrgs otkon sōc bubinäț i bubinej väļ cīžōk nakai agrōk. 
Jauneklis īīt klāvā i vaicoj zyrgam: «Kō tu, muns zyrgs, bubináj, kō 
táv tryukst, voi tu naasi iedș, voi naasi dzierș?»

«Nā, saiminīk, as asmu paiedș i padzierș, maņ vysa pīteik, a as 
bubineju deļtō, ka tevi gaida nōvá. Atgōja rogona i otkon tovai mōtái 
īdává zīpis.  Ka tu ar tōm mozgōsīs,  tod táv nōvá. Tu tōs zīpis tik 
pajem, a mozgōtīs nazamozgoj.»

Jauneklis  īīt  ustobā  i  mōtá  otkon  vaimanoj  i  pyulejäs:  «Ai 
dieleņ, kai tu nūvōrdzș, nateirs palicș! Jem tá zīpeitis i pazamozgoj, 
tod bȳș lobōk.»

Dāls pajem zīpis, a nazamozgoj. Pōrdzeivōjș svātdīni, jys otkon 
aizīt styprs, vasals iz školu. Školā mōceišonōs īt väļ lobōk. Jys palīk 
väļ skaistōks i styprōks.

Rogona otkon īt iz váceiti i vaicoj: «Nu, voi dālu nūnōvieji, voi 
nā?»

«Nā!» atbiļd ̧váceitá, «jys ar tōm zīṕom nagribäja mozgōtīs.»
«Rádz̧, as sacieju, ka jiusus dāls pyrms nūnōväs, nakai jiuș jū. 

Tagad gon as zynu, kas jū glōb. Tū vysu dora jiusu zyrgs, kas borojās 
klāvā.  Zyrgs  jam  izstōsta  vysus  jiusu  nūdūmus.  Deļtō,  lai  varātu 
nūnōväț jū, pyrms vajdzeigs nūnōväț zyrgu.»

«A kai lai as jū nūnōveju? Jys naatļauș sovu zyrgu nūnōväț», 
atbiļd ̧váceitá.

«As tevi pamōceišu!» rogona teicá: «Tu palīç slyma i guli gultā. 
Tovs veirs lai säḑ pi tovys pīgaļvis. Kod atīș jys, tod pastōsti, ka asi 
cīži navasala i ka ōrsts ir teicș, ka šū naveseleibu var izzōläț tik ar tū, 
ka dzeivam zyrgam izrautō sirdș tyktu izvōreita i dūta slymijai. Jys 
jau pōrōk jiusus žāloj, lai līgtu zyrga sirdi sovai mōtái jōs veseleibys 
deļ.»

Kai saceits, tai izdareits. Atīt sastdīná. Jauneklis īt iz mōjom. 
Jys väļ nadagōjș leidz klāvam, pa lelu gobolu dzierd,̧ kai jō zyrgs īsōc 

stypri bubinäț, styprōk nakai pyrmōs ŗaizis. Pīgōjș pi klāva, jys īīt 
īškā i vaicoj zyrgam: «Kō tu, muns zyrgs, bubináj?»

I  atbiļḑ  jam zyrgs  väļ  skumeigōk  nakai  cytom ŗaizjom:  «As 
asmu  lelys  nalaimis  nūspīsts,  kura  mȳsus  obejus  gaida.  Rogona 
atgōjusá izstōstäja tovai mōtái, ka tevi glōbț paleidzu as, i  lai tevi 
nūnōveitu,  vajdzeigs  pyrms  nūnōväț  mani.  Lai  šū  izdareitu,  jei 
pīmōcäja tovu mōti, lai jei apzamatās par slymu, i tik slymu, ka itkai 
nadreikstātu  nu  gultys  pazacálț.  Lai  jei  palyktu  vasala,  vajdzeiga 
dzeivam zyrgam izrautō sirdș. Ar šū jei gryb nūnōväț mani, pec tam 
ari tevi. Redzi, saiminīk, mȳsus obejus gaida nōvá. Táv jōdora, kū as 
táv teikšu. Kod tu īīsi  ustobā i  redzeisi mōti iz nōvis gultys, kura 
lyugș tevi munu sirdi, tod tu palyudz̧, lai táv pādejū ŗaizi atļaun iz 
maná  apjōt  trejs  ŗaizis  ap  sovu  mōji  vysā  vacūs  tāvu  bruņōtā 
apgierbā. Tu tod pajem sodlus, īmovus, vacō tāva zūbynu, jī táv tū 
atļauș. Sasodloj mani, apgierb sáv bruni, apjōj divi ŗaizis ap sovu 
mōji, tod pīáj pi gaņku i atsasveicynoj ar sovim vacōkim i pazateiç 
jīm par lobu audzynōšonu. Pec tam īleiņ maņ pa vīnu ausi vydā, pa 
ūtru ōrā i máș aizjōsim stypri, vasaly.»

Kai saceits, tai izdareits. Kod jauneklis īgōja ustobā, jys atrūn 
mōti guļūt navasalu. Tāvs osorōs sädäja pi jōs gultys. Vacī runōja, 
kai beja rogona lykusá. Nūzaklausiejīs vacōku, dāls, runōja: «Mīlȳ 
vacōki,  as  tai  cīži  mīlōju sovu skaistū zyrgu i  tagad maņ ar jū ir 
jōzaškir. Atļaunit pādejū, ŗaizi vacūs tāvu bruņōs apjōt ap sovu sātu, 
tod as jau ar vacūs tāvu zūbynu izgrīzšu jam sirdi.»

Veči atļōvá sovam dālam šū daräț. Sasodlōjș uztycamū zyrgu, 
jauneklis  apjōja  divi  ŗaizis  ap  mōji  i  tod,  pīgōjș  pi  gaņku, 
atsasveicynōja ar vacōkim. Jys īleida pa vīnu ausi vydā, pa ūtru ōrā, 
palyka  väļ  daiļōks  i  styprōks.  Tod  izasädäs  sodlūs  i  aizalaidäs 
prūjom, tai kai nivīns narádzäja i nadzierdäja.

Ilgi  skräja  jī  augšōk  tyuču,  zamōk  zvaigžņu,  koleidz  beigōs 
nūzalaidá lelūs klōnūs. Tai jī ilgi dzeivōja šymūs klōnūs.

Pōrguliejș kaidu nakti, jauneklis pazamūda i aizgōja mekleitu 
kaidu dzeivōtōju. Ilgi jys gōja, koleidz beigōs tyka lelā piļsātā, kur 
jys sáv dabōja dorbu i iedīni.

A ŗaizi, kod jys reitā gōja iz dorbu, īraudzäja skumeigu piļsātu. 
Vyss  beja  nūklōts  ar  malnu  dräbi,  vysi  beja  skumeigi.  Jauneklis 
izdzierdá,  ka  piļsāta  skumeiga  deļtō,  ka  kienenš  reitā  vad  sovu 
vacōkū ḿaitu iz tyltu čyuskom apāstu. Tai jau beja jōdora, lai gon 
kienenám ļūti žāl beja sovu ḿaitu. Jys sūläja tam, kas izsorgōș jō 
ḿaitu, daudz̧ monta, pușkienistis. Dzierdäja, ka sorgōț izasaucīs tik 
vīns kienená dāls, kurs gribäja precäț šū kienená ḿaitu.

Atgōjș iz klōnim, jauneklis vysu šū izstōstäja sovam zyrgam. A 
patș  beja  skumeigs.  Īraudziejș  saiminīku skumeigu,  zyrgs sacäja: 
«Nabādoj,  saiminīk,  áj  i  mīreigi  atdusi.  Reits  bȳș  gudrōks  par 
vokoru.» Reitā septeinōs stuņdō̧s zyrgs izmūdynoj saiminīku.

Jauneklis īlein pa vīnu ausi īškā, pa ūtru ōrā i pōrzavierš väļ 
par daiļōku i styprōku veiru, i siedīs iz zyrga, aizskrīn iz tyltu. Ar 
saulis lāktu kienenš jau gatavōjäs aizvásț sovu vacōkū ḿaitu iz tyltu 
čyuskai.  Tyka  sajiugti  četri  zyrgi,  kuri  beja  nūklōti  ar  malnim 
dečim, ari vysys mōjis beja malni krōsōtys. Kienená ḿaitu pavadäja 
ar muzyku, skumeigu maršu. Iz tylta jū atstōja vīnu, kienená dāls ar 
sorgim, kuri beja apzajämušīs sorgōț, beja saleiduši pa kōrklym. Iz 
klajuma kaidā attōlumā stōväja tik vīnkōrši  karaveiri.  Šymā laikā 
tyltam tyvōjäs mȳsu varūnș. Rádzādams, ka vysi sorgi ir nūzaslāpuši 
kryumūs, jys dáväs tī.  Kam cierš vīnu ŗaizi ar pōtogu, tam sveita 
cauri; kam cierš divi ŗaizis, tam ōda cauri. Patș jys pīīt pi kienená 
ḿaitys, sazasveicynojās i īsōc gaidäț čyuskys.

Par  nalelu  laiceni  jī  izdzierd,̧  ka  zámá  viņ  reib,  kai  čyuska 
skrīn. A väļ par verstu jei jau kreit pi zámis. Pakrytusá jei runoj tai: 
«Kas tá dreiksț pret manim karōț? As zynu, ka ir styprinīks, kurs ar 
manim varātu spākōtīs, a tys ir tōli cytōs molōs.»

Tod čyuska celäs i laižās iz kienená ḿaitu, lai apreitu dzeivu. 
Storp jaunekli  i  čyusku īzasōc brīsmeigs kars.  Ilgi  jī  ceinäjäs,  jau 
zaudä spāku. A jauneklám ļūbäs atciersț tik vīnu golvu, palīk väļ 
divejis. Jī sytās tōļōk, ka gaiss jaucās ar zámi. Sajiemș lelu spāku, jys 
nūcierš ūtru čyuskys golvu. Palīk väļ vīna, i jī spākojās väļ styprōk, 
ka vysapleik aptymst nu lelu putekļu.  Jys pajem parūceigōk vacō 
tāva zūbynu i ar lelu spāku atcierš trešū golvu, a atcierstōs vītā izaug 
jauna.  Tik  divpadsmytā  ŗaizī  atcierstōs  golvys  vītā  pōrzarōda 
guneigys mälis, kurys izgaist palnūs. Tai styprinīks uzvar treju golvu 
čyusku i izglōb kienená ḿaitu.

Ilgi lyudzäs kienená ḿaita, lai jys brauc jai leidza, jō tāvs jū 
apbierškys ar zaltu i atdūškys pușkienistis, a styprinīks nabraucá. 
Atciertș vysom trejom golvom mälis i atvielș miļzeigu akmini, jys 
nūglobōja jōs zam tō akminá i  patș aizgōja iz  klōnim, kur guläja 
trejs dīnys i trejs naktș.

Kai  tik  tyltu  atstōja  styprinīks,  kienená  dāls  pīskriejș  pi 
čyuskys, ilgi väļ saudäja i kopōja tū ar zūbynu. Beigōs jys pībīdäja 
kienená  ḿaitu,  lai  jei  runōtu,  ka  jys  jū  izglōbá.  Tai  jī  ar  vysim 
viersinīkim aizbraucá iz kienená gavilādami i prīcōdamīs.

Par  kaidu laiku styprinīks  otkon atīt  skumeigs  iz  klōnim pi 
zyrga.

«Kō tu, saiminīk, bādoj?» vaicoj zyrgs.
«Kai  maņ nabādōț?»  atbiļḑ  jauneklis,  «ka  reitu  kienenš  vad 

čyuskai  iz  tyltu  sovu  vidiškū  ḿaitu.  Vysa  piļsāta  vīnōs  bādōs. 
Kienenš  glōbiejam  izsūliejș  daudz̧  monta:  sovu  ḿaitu  par  sīvu  i 
pușkienisti. Atsasaucīs otkon tik vīns kienená dāls.»

«Naskumsti,  nabādoj!»  atbiļḑ  zyrgs.  «Áj  atdusi,  reits  bȳș 
gudrōks par vokoru.»

Jauneklis nūīt gulātu, a zyrgs stōjäs iz vaktș. Reitā septeinōs 
zyrgs izmūdynoj jaunekli. Jys pa vīnu ausi īškā, pa ūtru ōrā i palīk 
väļ  skaistōks  i  styprōks.  Pajiemș  zūbynu  i  īzasiedīs  sodlūs,  jys 

aizskrīn  iz  tyltu.  Šymā  reitā  piļsāta  beja  nūgrymusá  väļ  lelōkōs 
skuḿōs. Kienenš vádá sovu vidiškū ḿaitu čyuskai iz tyltu. Iz tylta 
kienenš ḿaitu atstōja vīnu, jo vysi sorgi beja saleiduši kryumūs, tik 
tōlumā  iz  klajuma  stōväja  karaveiri.  Styprinīks  īraudziejș  sorgus 
kryumūs, dáväs tī: kam dūd ar pōtogu vīnu ŗaizi, tam sveita cauri; 
kam  syt  ūtru  ŗaizi,  tam  ōda  cauri.  Jys  pīīt  pi  kienená  ḿaitys,  i 
pazemeigi sazasveicynōjș, īsōc gaidäț čyusku.

Par  divi  versti  jau  dzieržams,  kai  čyuska  ar  sešom  golvom 
skrīn, ka zámá reib. Versta tōlumā čyuska klyup pi zámis i runoj tai: 
«Kas ar manim tá dreiksț spākōtīs? As zynu, ir lels styprinīks, a jys 
dzeivoj tōli cytōs molōs.»

Čyuska jau dūdās kienená ḿaitai viersā, lai dzeivu apāstu.
Īzasōka brīsmeiga kaušonōs. Divejis golvys jau tyka atcierstys, 

kod styprinīks jau beja nūkusș. Kod nūciertá pīktū golvu, obejim jau 
spāki gōja iz zudumu. Jauneklám beja gryuši atsapyusț. A styprinīks 
tūmār  spākōjās  i  väļ  ar  lelōku  sporu  i  čyuska  jau  zaudäja  sastū 
golvu,  a  jōs  vītā  izauga  väļ  jauna.  Tik  pec  divpadsmytōs  golvys 
čyuska nūzakratäjäs i nūbeidzäs. Jauneklis atciertá vysom golvom 
mälis i nūglobōja zam akminá. Ilgi kienená ḿaita lyudzá jū braukț 
ar jū iz kieneni, a jys atsacäja, i izasāda iz zyrga, otkon aizskräja iz 
klōnim, kur jys aizmyga ar styprinīka mīgu.

Kod  aizjōja  styprinīks,  atgōja  kienená  dāls,  kurs  apzajämá 
sorgōț, i pīskriejș pi čyuskys, ilgi väļ kopōja i meja tū zam kōjom. 
Pec  tam  pībīdiejș  kienená  ḿaitu  runōț,  ka  tik  jys  jū  izglōbș, 
prīcōdamīs i spieleidami aizbraucá pi kienená.

Ŗaiz otkon jauneklis skumeigs atsagrīž pi sova zyrga klōnūs.
«Kō  tu,  saiminīk,  taids  skumeigs,  kas  táv  kaiț?»  vaicoj  jam 

zyrgs.
«Kai  maņ nabādōț?» atbiļdäja  jauneklis.  «Visa piļsāta  sleikst 

osorōs. Reitā kienenš vad iz tyltu čyuskai sovu jaunōkū ḿaitu, pošu 
skaistōkū vysā kienistī. Kienenš glōbiejam ir izsūliejș vysu kienisti i 

sovu ḿaitu par sīvu. A vysōs kienisțōs atsarodōs tik vīns kienená 
dāls, kurs apzajämá sorgōț šū skaistuli.»

«Nabādoj,  saiminīk!  Áj  lobōk  atdusi.  Reits  gudrōks  par 
vokoru.»

Jauneklis atsagulst, a zyrgs stōjās iz vaktș. Reitā septeinōs jys 
izmūdynoj saiminīku. Jauneklis īlein pa vīnu ausi vydā, pa ūtru ōrā 
i palīk väļ styprōks i skaistōks. Pajiemș vacō tāva zūbynu i īzasiedș 
sodlūs, jys aizskrīn iz tyltu.

Väļ ar lelōkom bādom pavadäja kienenš sovu jaunōkū ḿaitu. 
Iz tylta kienená ḿaitu atstōja vīnu, jo vysi sorgōtōji tivleiț nūzasläpá 
kryumūs, i tik karaveiri tī tōļōk stōväja klajumā. Tymā laikā iz tylta 
nūzalaidá jauneklis styprinīks. Īraudziejș sorgus kryumūs, jys dáväs 
tī: kuram ciertá ar pōtogu vīnu ŗaizi, tam sveita cauri; kuram ūtru 
ŗaizi,  tam ōda cauri.  Jys  sazasveicynōja ar  kienená ḿaitu i  īsōcá 
gaidäț  čyusku.  Jau  treju  verstu  tōlumā beja  sadzieržama čyuskys 
skrīšona. Diveju verstu tōlumā čyuska klupa pi zámis i runōja: «Kas 
tá  dreiksț  ar  mani  spākōtīs?  As  zynu  styprinīku,  a  tys  ir  tōlejōs 
molōs.»

Pazacālusá jei laidäs iz tū vītu, kur atsaroda kienená ḿaita, lai 
jū  nūreitu  dzeivu.  Īzasōcá  lela  spākōšonōs.  Zámá  juka  ar  gaisu, 
vysapleik reibäț reibäja. Šai čyuskai beja divpadsmit golvu. Nu jōs 
šņōkšonys kūki lūcäjäs kai vātrā. Ilgi jī  ceinäjäs, cikom beigōs ar 
smogim ciertīnim styprinīks  nanūciertá  pādejōs  četrys  golvys.  A 
pādejū četru golvu vītā izauga otkon četrys. Kod beigōs styprinīks 
divpadsmytū  ŗaizi  nūciertá  šōs  četrys  golvys,  tod  tik  čyuska 
aizakrōcá i salyma pi zámis. Apciertș čyuskys mälis, jys jōs globōja 
zam  tō  paț  akminá,  kur  agrōk  globōja,  i  patș  pīgōja  pi  skaistōs 
kienená ḿaitys.

Ilgi lyudzäs kienená ḿaita i prasäja jū braukț pi kienená, tik 
beigōs  jys  beja  ar  mīru.  Kienenš  beja  sagatavōjș  lelu  bogotu 
maļteiti. Cikom jī atsagrīzäs pi kienená, tī jau beja sabraukuši trejs 

kienená  dāly  i  gaviläja  sovu  uzvaru.  Kienenš  apsūläja  jīm  sovys 
ḿaitys  i  daudz̧  monta.  Tik  ar  styprinīka  atbraukšonu  jī  palyka 
skumeigōki, a pazadūț nagribäja. Jī pīrunōja kieneni. Jai gon vysys 
jō  ḿaitys  līcynōja,  ka  glōbiejs  ir  šys  jauneklis  styprinīks.  Pādejā 
breidī, kod jau kienenš gribäja dūț sovu svieteibu sovom ḿaitom ar 
kienená dālym, jauneklis  runōja iz  kieneni:  «Atļaunit,  kieneņ, as 
gribātu rádzäț, ar kū šī varūni varātu aplīcynōț, ka jī izglōbá Jiusu 
daiļōs ḿaitys. A as tū varu, ka atļaunit, pīrōdäț tivleiț.»

Tod jī vysi gōja iz tū miļžu akmini, kur jauneklis beja globōjș 
čyusku mälis  i  tōs  parōdäja  kienenám.  Tod kienenš  padzyna tūs 
kienená  dālus,  kuri  caur  malym  gribäja  īgiuț  jō  ḿaitys.  A 
styprinīkam atdává vysu sovu kienisti i sovu jaunōkū ḿaitu.

31. Putyns par paleigu
Vīnam  kienenám  beja  dāls  i  tys  dāls  beja  krūplis.  Tāvs 

nazynōja, kai nu dāla tikț valī, i sadūmōja jū apprecäț. A dāls par tū 
nikō nazynōja.  Jys,  bȳdams krūplis,  nimoz nadūmōja par taidom 
lītom, a kotru dīnu gōja iz bazneicu lyugț Dīvu, i taipaț mōjōs tik 
Dīvu  lyudzá.  Tāvs  gon  zynōja,  kaids  ir  jam  dāls,  tūmār  kai 
sadūmōja, tai padaräja.

Vīnā  dīnā  sagōja  daudz̧  ḿaitu,  nu  kurom  dālam  vajdzäja 
izmekläț sáv sīvu. Jōs vysys, sādādamys ustobā, runōja.

«As atnōču jō naudys deļ,» soka vīna nu ḿaitom.
«Ka jys mani izmekläs, as tivleņ pajimšu jō montu i aptruceišu 

tū krūpli,» teicá ūtra.
Tai kotra ḿaita ar smīklym runōja par kienená dālu. Blokus 

ustobai beja kienená dāla ustoba i jys, vysu tū dzierdādams, sōcá 
raudōț i nazynōja, kū jam daräț. Jam beja dusmys iz tāvu i iz sevi, 

tūmār jys  nūdūmōja  izbägț  caur  lūgu i  koč  kur  aizbägț  nu taida 
kauna. Kai sadūmōja, tai padaräja.

Kod jys beja dōrzā i nazynōja, kur īț, īraudzäja iz sova placa 
mozu  putineni,  kurs  jam  pascäja:  «Áj  pa  lelū  ceļu,  tī  sáv  laimis 
dabōsi i nu valna aizbiegsi!»

Dāls paklausäja i aizgōja mekläț laimi. Tai īt jys dīnu, īt nakti, 
beidzūt dagōja pi ustabenis i dūmoj, voi īț īškā, voi nā. Äsț gribäjäs i 
atsapyust vajdzäja. Tá pīskräja tys patș putinenš i teicá: «Áj i pōrguli 
nakti, tá dzeivoj lobi ļaudș!»

Jys  otkon  paklausäja  putinenám  i  īgōja  ustobā.  Tī  dzeivōja 
veceitș  ar  sovu  ḿaitu.  Ḿaita  beja  cīži  smuka.  Kienená  dāls,  tū 
radzūt,  nimoz  nadūmōja,  ka  jei  īș  dzeivōț  pi  taida  krūplá,  i 
pōrguliejș  nakti,  otkon sazataisäja īț.  Bet kas par breinumu beja, 
kod šei ḿaita sōka lyugț, lai jys väļ palīk padzeivōț ar jīm. Dūmōja 
sevī krūplis, voi palikț, voi nā, i otkon caur lūgu atskräja tys mozīs 
putinenš i teicá: «Palīc!»

Jys väļ palyka. Ḿaita beja ļūti jautra, krūplám ari beja labi iz 
sirdș i jys pavaicōja tāvam: «Kō pec jiusu bārns tik prīceigs? As sovā 
myužā  nikod  nabeju  tik  jautrs  i  nivīna  cylvāka  naredzieju  tik 
prīceiga, kai jiusu ḿaita!»

«Tō pec,» atbiļdäja tāvs, «ka bogotam cylvākam nauda i monts 
nadūd mīra i jam baisț, ka kas jū naatjymtu; a kas biedeigs, tys var 
prīceigs bȳț, jam navā nikaidys bailis i jō prīcys nivīns navar atjimț, 
kai tik vīneigīs Dīvs!»

Krūplis sōka tai raudōț, ka tāvam palyka jō žāl i jys teicá: «Ka 
tu, dāls, gribi dzeivōț tai, kai máș dzeivojom, jám munu ḿaitu sáv 
par sīvu i dzeivōsim tá leidz pošai nōvái!»

Kienená  dāls  nūkryta  ceļūs,  i  skūpsteidams  rūkys  vacam 
tāvam, atbiļdäja:  «Da, as grybu palikț tá,  jo radzu, ka tá ir  muns 
eistīs tāvs, kurs gryb tik lobu sovam dālam!»

Tai  kienená  dāls  palyka  dzeivōț  leidz  tam  laikam,  cikom 
sataisäja  kōzys.  Kod jys  ar  ḿaitu  aizbraucá  iz  bazneicu  laulōtūs, 
kienenš dabōja zynot tū,  sazadusmōja i  aizsyutäja sovus sulaiņus 
aizdadzynōț ustobu, kur dzeivōja jō dāls. Kod dāls ar sovim braucá 
iz  sātu,  atskräja  otkon  mozs  putinenš  i  teicá  jam:  «Tova  ustoba 
aizdadzynōta,  braucit  tagad pa šū ceļu,  tī  bȳș  lela  pilș!  Ejmit  tī  i 
dzeivojit laimeigi, ka Dīvs jiusim tū izdaräja!»

Tāvs ar ḿaitu väļ nagribäja ticäț, a kienená dāls teicá: «Da, tys 
iz cytys zámis putinenš, brauksim tī, kur jys mȳsim teicá!»

I jys aizbraucá. Cik tī vajdzäja braukț, beidzūt dabraucá pi lelys 
smukys pilș i palyka tī dzeivōț laimeigi i sadereigi.

32. Zalta putyns
Vīnam tāvam beja trejs dāly: divi gudri,  a trešīs muļkeitș. Jī 

dzeivōja bogotā mōjī. Pi mōjis beja ōbuļu dōrzs, kurā, storp cytom 
ōbeļneicom  beja  vīna  zalta  ōbeļneica.  Kotru  nakti  nu  zalta 
ōbeļneicys zuda pa vīnam ōbulám. Tod tāvs sacäja sovim dālym: 
«Ejmit i vaktejit kotrs sovu nakti zalta ōbeļneicu!»

Pyrmā  vokorā  nūgōja  vacōkīs  dāls  i  reitā,  atgōjș  iz  ustobu, 
sacäja tāvam: «Vysu nakti sorgōju, a zalta ōbuļu zaglá nasagivu!»

Ūtrā  vokorā aizgōja  vyduskīs  i  taipaț,  atgōjș  reitā  iz  ustobu, 
sacäja tāvam: «Vysu nakti sorgōju, a zalta ōbuļu zaglá nasagivu!»

Trešā  vokorā  jōīt  trešijam  brōlám  —  muļkeišam.  Muļkeitș, 
īdams  iz  ōbuļu  dōrzu,  pajämá  leidza  odotys,  pīspraudá  sovōs 
dräbjōs  i  aizgōja.  Tai  säḑ  muļkeitș  ōbuļu  dōrzā  i  gaida.  Ap 
pușnaktim jam sōka īț brīsmeigi mīgs. Jau muļkeitș gribäja atsaguļț, 
a  īspraustōs  odotys  dyuräs  mīsā  i  jys  nikai  navar  aizmigț.  Pošōs 
pușnaktīs  atskräja  zalta  putinenš,  nūrōvá  vīnu  zalta  ōbuli  i 
aizskräja.  Muļkeitș gribäja putineni sagiuț,  bet navaräja,  beja par 
augši. Izausa dīna. Muļkeitș atgōja iz ustobu i stōsta tāvam: «Vysu 

67



nakti sorgōju i redzieju, ka mȳsu zalta ōbuļus zūg zalta putinenš. As 
gribieju jū sagiuț, bet nasagivu, beja par augši!»

Tāvs  syutäja  dālus  mekläț  putineni,  kurs  zūg  zalta  ōbuļus. 
Tāvam beja trejs zyrgi: divi lobi, a trešīs nalobs. Gudrī brōli pajämá 
lobūs zyrgus, muļkeitș slyktū, i laidäs vysi trejs brōli celä. Tai jōja, 
jōja  vysi  trejs  i  pījōja  pi  krystcelim,  nu  kureinis  gōja  trejs  celi. 
Krystceļūs beja trejs stūpi. Iz pyrmō stūpa beja raksteits: «Ka jōsi pa 
itū ceļu, patș bȳsi paiedș, zyrgs naiedș!»

Iz ūtra stūpa beja raksteits: «Ka jōsi pa itū, patș bȳsi naiedș, 
zyrgs paiedș!»

I iz trešō stūpa beja raksteits: «Ka jōsi pa itū ceļu, vylks zyrgu 
apäsș!».

Gudrī  brōli  aizgōja  vīns  pa  vīnu  ceļu,  ūtrs  —  pa  ūtru. 
Muļkeišam beja jōjōj pa tū ceļu, iz kura beja raksteits: «Ka jōsi pa itū 
ceļu, vylks zyrgu apäsș!»

Muļkeitș  aizjōja  aiz  pyrmō  kolna  i  īraudzäja  vylku.  Tod 
muļkeitș vīgli nūkōpá nu zyrga i laidäs īț kōjom, a vylks pīskräja pi 
zyrga i  apädá.  Sadūmōja vylks  paprasäț  gōjiejam, kur  jys  īș.  Tod 
vylks pīskräja pi muļkeiša i vaicoj: «Kur tu īsi, muļkeiț?»

Muļkeitș jam atbiļdäja: «As īšu mekläț tō zalta putinená, kurs 
mȳsim kotru nakti zalta ōbuļus zūg!»

Tod  vylks  sacäja:  «Siestīs  maņ  mugorā,  as  zynu,  kur  zalta 
putinenš dzeivoj!»

Muļkeitș  sādōs  vylkam  mugorā  i  vylks  nūnásá  jū  iz  ūtru 
kienisti  pi  vīnys  pilș  i  soka:  «Áj  īškā  i  jam  putineni,  tik  najám 
būreiša. Kod jimsi būreiti, zvoni zvanäs i tevi sagiuș!»

Muļkeitș īgōja īškā, pajämá putineni i gribäja jimț būreiti, a tá 
zvoni  sōcá  zvanäț,  muļkeiti  sagiva  i  nūvádá  pi  kienená.  Kienenš 
teicá:  «Ūtrā kienistī  ir  skaists zyrgs,  atváḑ  tu tū maņ i  tod as táv 
atdūšu putineni i būreiti!»

«Labi!»  atbiļdäja muļkeitș,  aizgōja iz  sovu vylku i  pastōstäja 
vysu vylkam. Vylks soka: «Siestīs maņ mugorā, as tevi aizvesšu iz tū 
kienisti!»

Muļkeitș  sādōs  vylkam  mugorā  i  vylks  aiznásá  jū  iz  ūtru 
kienisti pi vīnys pilș. Tod vylks soka: «Áj īškā i jam zyrgu, bet najam 
īmovu!»

Muļkeitș  īgōja  stallī  i  dūmoj:  «Kai  maņ  pajimț  zyrgu  bez 
īmovim?»

Muļkeitș  pajämá zyrgu aiz  īmovim i  gribäja vásț  ōrā,  bet  tá 
sōcá  zvanäț  zvoni,  muļkeiti  sagiva  i  nūvádá  pi  kienená.  Kienenš 
teicá: «Ūtrā kienistī ir ḿaita, säḑ aiz golda i roksta. Tī glōzjōs lejās 
nalejams  i  dzerās  nadzerams,  tī  putinenš  skraida  pa  pučom  i 
muzyka spielej naspielejama. Atváḑ maņ tū ḿaitu, tod as táv atdūšu 
zyrgu!»

«Labi!»  pascäja  muļkeitș,  aizgōja  pi  vylka  i  izstōstäja,  ka 
kienenš lyka jam atvásț tū ḿaitu, kura ūtrā kienistī säḑ i roksta. «Tī 
glōzjōs lejās nalejams i  dzerās nadzerams, tī  putinenš skraida pa 
pučom i muzyka spielej naspielejama.» 

Vylks soka: «Siestīs maņ mugorā i as tevi aizvesšu iz tureini!»
Muļkeitș sādōs vylkam mugorā i vylks nūnásá jū iz tū kienisti 

pi kienená pilș. Kienenám beja vajdzeigs dōrznīks. Muļkeitș īgōja pi 
kienená  i  pazajämá  pi  jō  par  dōrznīku.  Tai  muļkeitș  palyka  pi 
kienená par dōrznīku. Pa tū dōrzu staigōja kienená ḿaita. Dreiži 
viņ muļkeitș ar kienená ḿaitu sōka sazarunōț i īzamīļōja vīns ūtrā. 
Kienená ḿaita ļūti mīļōja muļkeiti, jo jys beja smuks. Pagōja kaids 
laiks  i  kienená  ḿaita  sazarunōja  ar  muļkeiti  braukț  prūjom  nu 
kienená.  Kienená  ḿaita  lyka  kolpim aizjiugț  četrus  zyrgus  lobūs 
rotūs,  salyka  rotūs  sovys  spielis,  montu,  putineni,  sādōs  poša  ar 
muļkeiti īškā i brauc iz tū kienisti, kur ir zyrgs ar zalta i sudobra 
spolvom. Celä jī  satyka vylku i  vysi trejs nūbraucá iz tureini, kur 
beja lobīs zyrgs. Tá vylks pōrzataisäja par kienená ḿqitu ar spieļom, 

glōzjom i putineni. Tod vylks teicá: «Tagad īsim pi kienená i tu mani 
atdūsi par zyrgu, a kod táv manș vajdzäs, pasoki: «Kur esi, muns 
viļcenš?» i as bȳšu klōt pi tevș!»

Muļkeitș ar vylku, kurs pōrzataisäja par kienená ḿaitu, īgōja 
pi  kienená,  pajämá  zyrgu,  vylku  atstōja  i  aizbraucá  prūjom  ar 
kienená ḿaitu i dōrgū zyrgu. Pībraucá pi tō kienená pilș, kurā beja 
zalta  putinenš.  Žāl  muļkeišam  vásț  zyrgu  i  atdūț  kienenám  par 
putineni.  Tá  jys  īgōdōja  vylka  vōrdus  i  soka:  «Kur  esi,  muns 
viļcenš?»

Vylks  beja  klōt,  pōrzataisäja  par  zyrgu  i  īgōja  pi  kienená. 
Muļkeitș pajämá putineni, a vylku atstōja. Tagad muļkeitș brauc iz 
sātu  ar  kienená ḿaitu,  dōrgū zyrgu i  zalta  putineni.  Celä  pi  jīm 
pīskräja vylks i jī vysi pībraucá leidz tam kaļnenám, kur vylks apädá 
muļkeiša zyrga. Vylks soka: «Tagad mȳsim jōzaškir, a tu, muļkeiț, 
naaizmiersti manș ni prīcā, ni bādōs!»

Tod jī atsasveicynōja i izaškeira.  Muļkeitș ar vysu sovu montu 
pībraucá pī tīm krystcelim, kur nazkod vysi trejs brōli izaškeira, i 
tagad taišni vysi trejs otkon sazatyka. Palyka vacōkī brōli skaudeigi, 
jo  jīm  nabeja  nikō,  a  muļkeišam  beja  daudz̧  monta.  Sazarunōja 
vacōkī brōli nūkauț muļkeiti. Ceļš gōja pa upis krostu. Vacōkī brōli 
nūkōvá muļkeiti, sagraizäja gobolūs i aproka upis krostā, a kienená 
ḿaitai pīsacäja nascäț tāvam, ka jī nūkōvá muļkeiti. «Ka tu pasceisi 
tāvam, ka máș nūkōvám muļkeiti, tod tevi pašu nūkausim!»

Putinenš pōrstōja  dzīdōț,  zyrgs nūlaidá golvu,  i  spielis  vairs 
naspieläja.  Tai  aizbraucá  vacōkī  brōli  iz  sātu.  Tāvs  vaicoj:  «Kur 
palyka trešīs brōlș?»

«Voi máș zynom, kur muļkis palyka?» atbiļdäja dāly.
Pec tō progōja trejs nedelis, kai muļkeiti nūkōvá vacōkī brōli. 

Vylks  vysu  laiku  staigōja  i  gaidäja,  kod  jō  draugs  jū  īgōdōș,  a 
muļkeitș naīgōdōja.  Sadūmōja vylks īț cīmā pi muļkeiša i īt pa upis 
krostu. Gōja, gōja vylks pa upis krostu i saūdá, ka jō draugs aprokts 

zámī.  Vylks  izkosa  sovu  draugu,  salyka  sacierstūs  gobolus  kotru 
sovā  vītā  i  gaida.  Kaids  zemnīks  atvádá  iz  teirumu  zyrgu  i  patș 
aizgōja iz sātu. Vylks nūgrīzá zyrgu, izrōvá zyrga vādaru, patș īleida 
īškā i guļ. Natōli, kūkā beja mozi krauklāni i, pamaniejuši nadzeivū 
zyrgu, klīdzá: «Bȳș loba galá!»

A lelȳș krauklis klīdzá: «Bādu galá!»
Kod lelȳș krauklis aizskräja prūjom, mozī krauklāni pīskräja pi 

gulūšō zyrga i  sōka äsț.  Tá vylks sagiva vysus krauklānus i  nalaiž 
valī. Atskräja iz perekli lelȳș krauklis i  rádz̧, ka bārnu nav nivīna 
pereklī. Krauklis nūskräja iz vylku i prosa, lai vylks atdūd bārnus. 
Vylks sacäja: «Atnáș maņ dzeivō i myrušō iudiná, tod as táv atdūšu 
tovus bārnus!»

Krauklis  aizskräja  i  atnásá  pa  buteleitái  dzeivō  i  myrušō 
iudiná. Vylks pajämá ar myrušū iudini aplaistäja vysus galis gobolus 
i tī saauga kūpā. Tod pīläja dzeivō iudiná muļkeišam ausīs, mutī i 
dagunā. Muļkeitș tryukōs kōjōs i prosa vylkam: «Voi ilgi as gulieju?»

Vylks atbiļdäja: «Tu, draugs, beji iz vysim laikim nūguldynōts!»
Tod  vylks  izstōstäja,  kas  ar  jū  beja  nūticș.  Muļkeitș  varäja 

dzeivs  i  vasals  īț  iz  mōjom,  a  nabeja  kū  apviļkț  mugorā.  Beja 
sastdīnis dīna i ļaudș jau  beja izkurynōjuši piertș. Vylks aizskräja iz 
pierti.  Puiši  jau  beja  atgōjuši  iz  pierti  i,  nūzagierbuši  namenī, 
mozgōjäs piertī. Vylks pajämá dräbis, atskräja iz muļkeiti i apgierbá 
jū. Tai apzagierbīs, muļkeitș pakōrá mugorā kuli i gōja par ubogu iz 
sātu. Kod jys īspärá pyrmū sūli sova tāva ustobā, putinenš sasyta 
spōrnus i  sōka dzīdōț,  glōzjōs läjäs nalejams, dzäräs nadzerams i 
spielis  spieläjäs  naspielejamys.  Kienená  ḿaita  pazyna  muļkeiti, 
apzačärá ap koklu i bučōja jū. Īgōja ustobā, i niu muļkeitș izstōstäja 
vysu tāvam, kū jam izdaräja vacōkī brōli. Tāvs cīži sazadusmōja iz 
vacōkīm  dālym,  pajämá  i  padzyna  jūs  nu  sātys,  a  muļkeitș 
apzaprecäja ar kienená ḿaitu i šudiņ dzeivoj laimeigi.

33. Zalta zivtená
Dzeivova ŗaizi veirs ar sīvu, jō ustabená beja jau nūzaškībusäs 

iz sōnim. Váceitá nūzadorbovōs ar vierpšonu, veirs beja slyms. Sīva 
prosa veiram: «Iztaisi sileiti!»

A veirs soka: «Īšu giutu zyvu.»
Jys nūgivș labi daudz̧ zyvu i vīnu zalta zivteni. Zivtená īsōka 

prasätīs, lai palaiž, tūlaik jei jam dūș, kū tik jys gribäs.
Veceitș soka: «Maņ vajaga sileitis.»
Tod zivtená atbiļdäja: «Áj iz mōjom, sileitá bȳș sataiseita.»
Veceitș atīt ar zivim da ustobys durovom, verās: pi durovom 

stōv sileitá. Sīva pajem tū sileiti, breinojās i soka: «Kur tu tū jiemi?»
Tūlaik veirs soka: «As sagivu taidu zivteni, jei maņ pavaicōja, 

kō vajaga. As paprasieju sileiti, jei maņ i īdává.»
Tūlaik sīva soka: «Kam tu napalyudzi, lai jei īdūd ustabeni?»
Tūlaik veceitș nūīt da zivtenái i soka: «Atáj šur, kū as nu tevș 

grybu. Īdūd ̧maņ ustabeni.»
Zivtená soka iz jō: «Áj tik iz mōjom, vyss kas bȳș padareits.»
Veceitș  atīt  iz  mōjom  i  rádz̧,  ka  sīva  vierp  jaunā  ustobā,  i 

klietenī ir daudzi maizeitis. Tod sīva soka: «Navarieji tu nu zivtenis 
paprasäț gūteni i zirdzeni, rotus.»

Tūlaik veceits aizīt da tai zivtenái i soka: «Zivteņ, maņ nav ni 
gūtenis, ni zyrga, ni rotu.»

Zivtená soka: «Áj tik mōjōs, vyss kas bȳș gotovs.»
Veceitș, daīdams da mōjom, verās: pi mōjom stōv zyrgs, gūvș i 

roti. Partū veceitș ļūti nūzaprīcova. Tūlaik veceitș ar zyrgu nūbrauc 
pi rodu i rodus palyudzá iz mōjom. Veceitș īsōka stōstäț: «Mȳsim ir 
taida zivtená, jei mȳsim īdává ustobu, gūvi, zyrgu itt.»

Tod váceitá soka: «Vajag palyugț zivteni, lai atīt da mȳsu i lai 
izvōrej äsț.»

Veceitș  nūgōja  da  zivtenái  i  soka:  «Zivteņ,  mož  tu  varātu 
izvōräț äsț.»

Zivtená  tik  pamola  ar  ásti  i  īskräja  iudinī.  Veceitș  atgōja  iz 
mōjom, verās: ustabená vaca, nav ni zyrga, ni gūtenis, ni rotu, nikō. 
Tagad veceitș ar gostim nūskuma i bādojās, ka tai nūtyka.

34. Breinuma lampa
Dzeivōja vīns veirs viers zámis, saučș, vōrdā Jōnș. Jys jau beja 

vacs i deļ tō ōtri nūmyra. Palyka jō dāls. Dāla krystāvs beja nu cytys 
piļsātys. Ŗaizi krystāvs grōmotā izlosa, ka vīnā olā asūt divpadsmit 
lampu, nu kurom vīnpadsmit dag gaiši, a vīna tik kū dag. Tei lampa, 
kurai vōji dag, tei ir laimis lampa. Izlasäja i, ka tū lampu var dabōț 
tik saučeiša Jōneiša dāls.

Krystāvs  tivleņ  aizgōja  iz  sovu  krysdālu,  a  krysdāla  nabeja 
mōjōs.  Jys  beja  aizgōjș  iz  tū  piļsātu,  kur  dzeivō  krystāvs.  Nūgōja 
krystāvs  mekleitu  krysdāla.  Krystāvs  īt  pa  īlu  skotōs:  īt  bārnu 
puļcenš. Jys prosa: «Nu, bārni, voi nav itá saučeiša Jōneiša dāla?»

Vysi  bārni  aizbāg,  kur  kurīs.  Skotōs:  nōk  ūtrs  bārnu  pulks. 
Prasa jīm: «Voi nav pi jūs saučeiša Jōneiša dāla?»

Otkon  vysi  izkleist,  kurs  iz  sovu  molu.  Nōk  trešs  bārnu 
puļcenš. Sauc iz bārnim: «Voi ir itá saučeiša Jōneiša dāls?»

Vysi  otkon izkleida,  a  vīns nu jīm palyka.  Tys beja saučeiša 
Jōneiša  dāls.  Jam krystāvs  pībärá  pylnys  kabatys  ar  konfekțom i 
sacäja iz krysdālu: «Īsim iz olu, tī dag divpadsmit lampu, nu kurom 
vīna  ir,  kura  dag  vōjōk.  Áj  tu  īškā  olā  i  pajám  tū  vōjōk  dagušū 
lampu.»

Saučeiša dāls lein olā i palyka tī ilgōku laiku. Staigōja jys pa olu 
i nūnōcá pi kambara, kur atsarūn tōs divpadsmit lampys. Pajiemș tū 
vōjōk dagušū lampu, īt ōrā nu olys. Krystāvs soka iz krysdālu: «Kō 
pec tik ilgi kaviejīs? Voi atrodi lampu?»

«Atrodu,» sacäja krysdāls.
Krystāvs soka: «Dūd ̧maņ lampu!»
Puisāns soka: «Pyrmōk izváļç mani nu olys!»
Krystāvs soka: «Pyrmōk dūd,̧ tod viļkšu!»
«Izváļç, tūlaik dūšu!»
Krystāvs sadusmōjș, pajämá ar akmini aizvälá tū olu. Puisāns 

īt atpakaļ, olys dybynā i atrūn tī vysa, kas tī beja. Staigōja, staigōja — 
apskota  lampys  styklu.  Sōka  grabynōț  styklu  ar  pierstim.  Kai  tik 
paskrybynoj, tivleņ izskrīn divpadsmit gudrinīki i soka: «Kū, kungs, 
grybi?»

«As grybu, lai mani iznastu nu olys ōrā.»
Jī tivleņ tī tai pajem i tivleņ kai ar vieji ōrā iznas. Krysdāls väļ 

paskrybynoj,  otkon  izskrīn  tī  poši  divpadsmit  gudrinīki  i  vaicoj: 
«Kū, kungs, grybi?»

«As grybu, lai mani aiznastu leidz muna tāva mōjai.»
Tī gudrinīki pajem i aiznas tū puiku i vaicoj: «Itá voi nā?»
«Itá!» soka puika.
Kod jau beja divdesmit godu, jys apprecäjäs i lampu tū, kuru 

jys beja pajiemș nu olys, izlīk iz kaptura. Ŗaizi poša krysdāla nabeja 
mōjōs, taišni tymā paț dīnā atbrauc krystāvs ar smukom lampom i 
apmej ar tū, kura stōväja kapturī. Atsagrīzīs mōjōs, veirenš vaicoj 
sīvai: «Kur tei lampa, kura beja iz kaptura?»

Sīva soka: «Nazkaids cylvāks braukōja i meja vacōs ar jaunom, 
as  īraudzieju:  vīna  lampa  iz  kaptura  guļ  apputiejusá,  pajiemu  i 
sameju.»

Krystāvs, aizbraucș mōjōs, paskrybynoj drusku ar pierstim i 
atskrīn divpadsmit veiri i vaicoj: «Kō táv vajag?»

Atbiļd ̧krystāvs: «As grybu, lai vysa pilș atnōktu šeit!»
Tī gudrinīki pajämá tū pili i atnásá. Tymā pilī dzeivōja krysdāls 

ar sovu sīvu, bet veira tymā laikā nabeja mōjōs: jys koč kur beja 

aizgōjș. Nōk iz mōjom, skotōs: pilș jau pavysam cytā vītā. Veirs soka 
sīvai: «Ka tū lampu pajimsi, to atdūd maņ.»

Īt veirs caur tū pili, kurā beja jō sīva. Sīva pajem attaisa lūgu i 
sasīn vysus ručinīkus,  dečus,  väļ  tūmār mozlīt  tryukst.  Tod veirs 
soka iz sīvu: «Pīsīņ väļ bizi, tod pītikș!»

Tod sīva pajem bizi, atgrīž, pīsīn, i tai izvylka veiru ūtrā stōvā, 
īlyka  skreinī  i  aizslädzá.  Atskrīn  krystāvs,  soka:  «Kur  tá  taida 
smoka!»

«Nav  nikaidys  smokys,»  sīva  soka.  «Tu  laikam,  pa  pasauli 
skraideidams,  pīlasieji  vysaidu  smoku.  Nōç,  siestīs  pi  golda 
izdzársim!»

«Dzársim!» soka krystāvs.
Krystāvam sīva īdává daudzi styprūs dzierīņu. Kod jau krystāvs 

beja stypri pīdzierș, tod sīva soka krystāvam: «Dūd lampu, lai as tū 
nūlīku skreinī i aizslādzu.»

Krystāvs atdūd lampu krysdāla sīvai i tei īlīk tū skreinī, kur guļ 
krysdāls.  Nu  to  veiram  omots  beja  rūkā.  Pajiemș  lampu  i 
paskrybynōja — tivleņ atskrīn divpadsmit veiri i vaicoj: «Kō vajag, 
kungs?»

Tod soka veirs: «Vajag šū veiru nūsvīsț zámī caur lūgu!»
Tī gudrinīki pajem nūsvīž krystāvu zámī i nūsyt. I tagad jī labi 

dzeivoj i laimi pīdzeivoj.

35. Gaļdeņ, klōjīs!
Dzeivōja veirs ar sīvu, jīm beja trejs dāly. Pec mōtis nōvis tāvs 

apprecäja cytu sīvu, kas beja rogona. Rogona beja ļūti  borga.  Jei 
sacäja: «Kausim zámī bārnus!»

A tāvam beja  žāl  sovu bārnu.  Tāvs  lobōk bārnus  aizvádá iz 
mežu. Jī staigōja vysu dīnu i zam vokora īraudzäja ustabeni. Īgōjuši 
īškā, jī īraudzäja veceiti. Bārni prasäja naktșmōju, a veceitș atteicá: 

«Pi  maná bȳș  vīta  tik  vīnam.»  Vīns  brōlș  palyka  pi  veceiša,  divi 
aizgōja. Jī väļ rádzäja ustabeni i gōja īškā, tī palyka ūtrs brōlș. Trešīs 
brōlș palyka pi trešō veceiša.

Pec  treju  godu  brōli  gribäja  tikț  mōjōs,  veceiši  jūs  palaidá. 
Pyrmam dālam īdává gaļdeni, ūtram kozlānu, trešam rungu.

Pyrmīs  dūdās  celä,  a  tá  pīnōk  vokors  i  jys  apzamatās  vīna 
krūgā iz naktșmōjom.  Pyrmīs brōlș soka krūdzinīkam, lai sataisa 
lobys vakarinis. Krūdzinīks sataisa. Tá brōlș gryb pōrzalīcynōț par 
sovu gaļdeni i soka: «Gaļdeņ, klōjīs!»

I  gaļdenš apzaklōj  ar  vysaidim iedīnim.  Krūdzinīks gaļdeni 
pajämá sáv i īlyka cytu vītā. Reitā dāls pajem gaļdeni i īt iz mōjom. 
Jys  soka  tāvam,  lai  sasauc  vysus  rodus  i  pazeistamus,  šam  asūt 
breinuma golds. Kod vysi sagōja, dāls soka: «Gaļdeņ, klōjīs».

A gaļdenš nazaklōj, dāls nūzakaunäja prosa, lai nazadusmoj iz 
jō. Ūtram dālam taipaț krūdzinīks nūzūg kozlānu, i rodi sazasyrda, 
ka nivīns naasūt nikō loba atnasuši.

Tagad  īt  trešīs  brōlș  iz  mōjom.  Jys  ari  īīt  krūgā.  Brōlș  ar 
krūdzinīku  obi  ād  kūpā.  Krūdzinīks  līlejās,  ka  šys  asūt  nūzadzș 
breinuma lītys: gaļdeni i kozlānu. Brōlș tagad labi zyna, ka jō brōli 
apzogti. Jys soka rungai, lai jei labi atper krūdzinīku. Runga atper i 
jys ar lobu atdūd gaļdeni i kozlānu.

Reitā  brōlș  dūdās  iz  mōju.  Mōjōs  jys  sasauc  vysus  rodus  i 
pazeistamus. Niu trešīs brōlș soka: «Gaļdeņ, klōjīs!»

I gaļdenš apzaklōj ar vysaidim iedīnim i dzierīnim. Vysi ād, cik 
viņ gryb. Tod soka iz kozlānu: «Kozlāns, paloksti!»

Kozlāns sōka lakstäț i sōka birț zalta nauda. Dāls vysim īdūd 
naudys. Vysi aizbrauc iz mōjom. Vokorā vysi trejs brōli, pamōtá i 
tāvs  kōp  iz  ustobys  augšys  gulātu.  Divi  vacōkī  brōli  aizmīgst,  a 
jaunōkīs klausōs, kū runōș pamōtá. Pec kaida laicená soka rogona: 
«Dūd nāzi, as jūs nūkaušu.»

Tāvs soka: «Pagaid,̧ lai īmīgst.»

Pec laicená tāvs atdává nāzi pamōtái. Tik tei gribäja kauț vīnu 
brōli, jaunōkīs pasoka: «Rundzeņ, sadūd!̧»

I runga sōka sisț rogonu. A rogona sōka prasäț, lai atnas tū 
pūdeni, kur zam gultys. Tymā pūdenī beja stypruma iudinș. Dāls 
atnas, bet nadūd vairōk dzárț par pusi. Rogona drusku atspierga, jei 
sādōs  iz  slūtys  i  aizskräja  pa  gaisu.  A  dāly  ar  tāvu  sōka  dzeivōț 
laimeigi.

36. Burvju dziernavenis
Beja  saiminīks,  cīži  bednys,  i  īdává  jam  kungs  teiruma 

gabaleni, kimā zierņu apsäț. Apsäja jys, a bolūži atskräja i izädá tūs 
zierņš.  Iz  ūtra gods otkon jys apsäja — atskräja zūsș i  izmeidäja. 
Apsäja jys i trešū godu — atskräja vystys i izkosa, otkon jam nikō 
natyka. Tūlaik atskräja gailș nu meža — nazynoms, nu kureinis jys 
beja,  taids  gailș  —  atnásá  jam  dziernovys  i  soka  tai:  «Pajám  tu 
gryudeni labeibys, īsvīd ̧dziernovōs, samaļ i bȳș táv myltu gon!»

Jys īsvīdá gryudeni kvīšu i jam beja kvīšu mylty; īsvīdá rudzu 
gryudeni i beja jam rudzu mylty; īsvīdá mīžu gryudeni i beja jam 
mīžu  mylty.  Nu  tō  jys  palyka  cīži  bogots.  Atbrauc  kungs  iz  jū  i 
breinīs, ka šam nabeja nikō, a tagad taids bogots palyka — vaicoj: 
«Nu kureinis tu dabōji itū montu?»

Jys soka: «Nu dziernovu!»
Kungs aizjämá tōs dziernovys i nūvádá iz muižu. Atīt gailș — 

kai dazynōja, aizasirdäja brīsmeigi — soka: «Kam tu jam devi?»
Nu, kai ta jam nadūț? Ka beja kungu laiki, kū kungs lyka, tū 

vajdzäja mužykam klausäț.
Gailș soka: «As īšu, atjimšu nu kunga tōs dziernovys!»
Jys  i  nūgōja  iz  muižu  i  satyka  lopsu.  Vaicoj:  «Kur  tu  ejmi, 

gaileiț?»
«Iz kunga pec dziernovu!»

«Pajám mani leidza!»
«Īleiņ maņ čūkstā! Ka īleissi, to jimšu!»
Lopsa īleida čūkstā.  Īt  — sateik vylku,  vaicoj  vylks:  «Kur tu 

ejmi, gaileiț?»
«Iz kunga pec dziernovu!»
«Pajám mani leidza!»
«Leiņ čūkstā! Ka īleissi, to jimšu!»
Vylks  īleida,  nūīt  tōļōk,  sateik  lōci,  lōcș  vaicoj:  «Kur  ejmi, 

gaileiț?»
«Iz kungu pec dziernovu!»
«Pajám mani leidza!»
«Leiņ čūkstā! Ka īleissi, to jimšu!»
Lōcș īleida, nūgōja gaileitș pa ceļu, atgōjș iz muižu, izstōja iz 

gaņku i aizdzīdōja: «Kikirigī! Kungs atdūd mužyka dziernavenis!»
Bejuši gosti pi kunga, jam kauns beja, aizasirdäja jys cīži. Lyka 

nūgiuț  gaileiti  i  svīsț  katukā  vystu.  Nūgiva  jū  i  aizslädzá  katukā 
vystu;  a  lopsa izleida nu čūksta  i  nūžņaudzá vysys  vystys,  zūsș  i 
peilis. Iz reita verās, ka gailș padaräja cik izgaisynōšonys, pajämá, 
izsvīdá  jū  nu  tīnis.  Jys  nūskräja,  izstōja  iz  gaņku  i  otkon  dzīd:̧ 
«Kikirigī! Kungs, atdūd mužyka dziernavenis!»

Kungs aizasirdäja, lyka sagiuț jū, īsvīsț vušku klāvā. Sagiva jū, 
īsvīdá vušku klāvā; a vylks izleida nu čūksta i apgrīzá vysys vuškys. 
Iz reita verās, ka gailș cik bādys padaräja, pajämá izsvīdá jū ōrā. A 
jys nūskräja iz gaņku i otkon dzīd:̧ «Kikirigī! Kungs, atdūd mužyka 
dziernavenis!»

Kungs lyka sagiuț jū i  dīndōrzā aizslägț.  Aizslädzá dīndōrzā, 
lōcș izleida nu čūksta,  apgrīzá vysys gūvș i  vysys zyrgus.  Iz  reita 
verās, ka gailș otkon cik bādys padaräja, pajämá izsvīdá jū ōrā, a jys 
tivleņ iz gaņku dzīd:̧ «Kikirigī! Kungs, atdūd mužyka dziernavenis!»

Kungs tai cīži aizasirdäja, ka mots plieš nu golvys — lyka sagiuț 
jū īsvīsț okā. Īsvīdá okā, a jys dzärá, dzärá — vysu iudini izdzärá, 

izläcá  i  otkon  dzīḑ  iz  gaņku:  «Kikirigī!  Kungs,  atdūd  mužyka 
dziernavenis!»

Kungs soka: «Voi natureiškys mīra nu to gailá? Īsvīsț jū gunī, 
sadadzynōț!»

Īsvīdá  gunī,  a  jys  izlaidá  tū  iudini,  kur  izdzärá  okā,  guni 
apdzäsá  i  otkon  dzīḑ  iz  gaņku:  «Kikirigī!  Kungs,  atdūd  mužyka 
dziernavenis!»

Kungs  lyka  sagiuț  jū,  nūkauț,  izvōräț  pušdīņom.  Soka,  ka 
apiesškys,  to  nabōdeiškys  šam! Apädá jū  — väļ  jam slikšōk:  dzīḑ 
gailș vīnmāru vādarā: «Kikirigī! Kungs, atdūd mužyka dziernavenis! 
Kikirigī! Kungs, atdūd mužyka dziernavenis!»

Nu, kū dareiškys tagad? Īt kungs ōrā, a sulainám īdává zūbynu 
i lyka, kod gailș pazarōdäs, kab jam tivleņ atciersț golvu ai zūbynu. 
Gaileitș  izläcá  mudri,  a  sulainș  kai  ciertá  ai  zūbynu,  atciertá 
kungam čūkstu,  a gailș  stōja pret  jū i  otkon aizdzīdōja:  «Kikirigī! 
Kungs, atdūd mužyka dziernavenis!»

Rádz̧  kungs,  ka  jys  navar  nikō  padaräț,  atdává  dziernovys  i 
pascäja jam, kab jys ītu iz valnu i napazarōdeitu jam vaira!

37. Divi brōli
Atraitnái  beja  divi  dāly.  Viņa  īdūmojās  otkon precätīs.  Vīnu 

ŗaizi  pīgōja pi  jōs skaists kungs i  prasäja:  «Voi tu jimsi mani par 
veiru?»

Atraitná jū ari pajämá par veiru, bet dzeivōdama rádz̧, ka jam 
ir gūvș kōjis, apaugušys ar spolvom.

Ŗaiz atraitnis  veirs  atnásá iz  mōjom divys zūsș i  soka:  «Kas 
apäsș vīnu zūsi, tys palikș par kieneni, i kas apäsș ūtru zūsi, tam 
zalts bierș nu golvys.»

Atraitnis divi dāly beja atgōjuši nu gonim i jīm īgōja prōtā, lai 
jīm dūd zūsș äsț. Atraitná beidōs dūț zūsș äsț, jo atīș jōs veirs ar gūvș 

kōjom i jū nūsisș. Dāly napacīsdami prosa, lai na vairōk, kai vīnu 
gabaleni atgrīž nu kotrys zūsș. Atnōcș atraitnis veirs, pazavierīs zūsș 
i soka: «Kas tōs ir aizticș?»

Brucș iz sīvu jys otkon klīdz: «Kas tōs ir jiemș?»
Atraitná, globōdamīs nu smiertș, stōsta, ka atnōkuši nu gonim 

dāly i nūgrīzuši kotrs nu vīnys zūsș pa gobolam i apāduši.
Valns  sazadusmōjäs  i  sūläjäs  obus  dālus  nūsisț,  voi  nūkauț. 

Valna ḿaitiná,  nūzaklausiejusäs tāva vōrdus,  aizskräja iz  gonim i 
pasacäja, ka jūs valns sūliejīs nūkauț, kam jī aiztyka zūsș, lai jī bāg 
lobōk prūjom. Dāly, atstōjuši lūpus, bāga; kur viņ varäja, pa mežim i 
kolnim. Jī nūbāga pi vīnys upis, par kuru gōja tylts. Kai jī gōja pa 
tyltu, tai vīsulș sagrōbá vīnu dālu i aiznásá prūjom. Palicș vīns patș, 
ūtrs brōlș gōja, kur acș rádzäja, beigōs jys īgōja vīnā piļsātā. Īgōja tī 
vīnā ustabenī, kur dzeivōja vaca váceitá, kas meicäja maizi mozā 
traucenī.  Jys  prasäja  váceitái:  «Par  kū  tik  mozā  traucenī  meici 
maizi?»

Váceitá atteicá: «Nav naudys, par kū nūpierkț baļveni.»
Dāls  vaicōja  váceitái  naktș  mōju.  Váceitá  beja  loba  i  atļōvá 

nakti pi jōs pōrguläț. Jys reitā pīzacielīs rádz̧, ka iz jō spylvyna ir lela 
guba zalta  naudys.  Sabierș  naudu kulī,  jys  samoksoj  váceitái  par 
naktș mōjom, īdává jai zalta naudys gobolus, lai nūpierktu sáv lelu 
baļveni  i  trejs  maisi  kvīšu  myltu,  lai  bȳtu  lobōka  tiergōšonōs. 
Váceitá beja prīceiga, ka pi jōs atgōja taids cylvāks, kurs dūd naudu.

Piļsātā  jys  rádzäja,  ka  žydi  tiergojās  lelōs  būdō̧s  ar  daudzi 
preçom, par kurom prosa lelu naudu. Jam naudys beja pa pylnam, 
jo tei byra kotru reitu. Jys, nūpiercș lelu būdi, ari sōka tiergōtīs ar 
seikom  preçom:  kalašom,  zaltu,  sudobru  i  kūrṕom.  Jys  pōrdává 
sovu preci par pușcenu, nakai žydi, i pi jō ļaužu beja vīnmār pylna 
būdá. Ka īgōja būdī kaidi kungi, tod jys preci satyn pakā i izškiņkoj 
par veļti.

Vīnu ŗaizi  žydi  tai  sazasirdäjäs  iz  jū,  ka  gribäja  jū  nūnōväț. 
Vosorys skaistā dīnā žydi, sazapuļciejušīs braukț ar kugi pa jyuru, 
pīlyudzá ari jū. Pībraukuši pi vīnys solys, iz kurys nadzeivōja nivīns 
cylvāks, žydi jū izmōnäja nu kugá iz solys, i, kod jys īgōja dziļōk solā 
pastaigōț, žydi sasāda kugī i aizbraucá iz mōjom.

Palicș vīns iz solys, jys nazynōja, kur īț, bet gōja tik dziļōk. Tī 
jys īraudzäja ōbeli, iz kurys auga skaisti ōbuli. Jys nūrōvá vīnu ōbuli, 
apädá tū i palyka par kozu. Nūrōvș otkon nu ūtrys ōbelis ōbuli, jys 
tū apädá i palyka par cylvāku. Īgōjș dziļōk solā, jys otkon nūrōvá 
vīnu ōbuli, tū apädá i palyka par kraukli. Pajiemș vysus trejs ōbuļus, 
laidäs par jyuru iz mōjom. Atskriejș mōjōs, jys apädá cylvāka ōbuli i 
palyka par cylvāku.

Aizgōjș  iz  sovu būdi,  jys  īraudzäja,  ka  divys  skaistys  ḿaitys 
tiergojās būdī. Pōrgrīzș ōbuli iz pușom, padává jōm apäsț, tod jōs 
palyka  par  kozom.  Žydi,  itū  rádzādami,  gribäja  īlikț  jū  cītumā. 
Īdams iz cītumu, jys īlyka ōbuli kuleitī, naradzūt apiedș ōbuli, jys 
palyka par kraukli i izskräja pa cauru lūgu nu cītuma, apiedș ūtru 
ōbuli, palyka par cylvāku. Jys otkon aizgōja iz sovu būdi i tiergovōs.

Vysi žydi jū apsyudzäja tīsā i jū nūtīsōja iz nōvi. Jū atvádá pi 
karōtovom, bet bez kienená paroksta navaräja navīnu kōrț. Kienenš 
atgōjș, īraudziejș sovu eistū brōli, dagōja pi jō, nūzaskūpstäja i lyka 
pakōrț tūs žydus, kas jō brōli gribäja kōrț.

38. Navaldamys vuškys
Tāvam  beja  divi  dāly,  vīns  beja  vōju  protu  i  paklauseigs 

puisāns, ūtrs gudrs, bet slynks. Vīnu dīn atgōja patș lelkungs i soka 
tāvam: «Atsyuti maņ tovus dālus paganäț munys vuškys, vīnu šudiņ, 
ūtru reit!»

Tāvs paprīšku syuta paklauseigū dālu. Īdams iz muižu car lelu 
pūru, jys rádz̧, ka vacs veceits īstidzș leidz pozusim teirelī. Veceitș, 
jū īraudziejș, soka: «Mīlȳș dieleņ, izpestáj mani nu nalaimis!»

Paklauseigīs puika izvylka veceiti nu pūra, i veceitș dabōja nu 
ozūtș stabuli, īdává puikai.

Puika ar stabuleiti nūgōja iz muižu. Muižys lelskungs soka iz 
puikys:  «Ka  nūganeisi  labi  munys  vuškys  —  aizmoksōšu;  a  ka 
nanūganeisi, likšu deirōț ōdu par mugoru i ar sōli apbōrstäț!»

Puika izdzyna vuškys gonūs; a vuškys nazaklausa gona, skrīn 
mežā, i golā pīkusș, pec vušku dzonōdamīs, puika izvalk stabuleiti i 
sōc stabuläț. Tivleņ vuškys saskräja nu meža atpakaļ iz teiruma i 
nabāga nikur leidz vokoram. Vokorā atdzinș vuškys iz muižu, puika 
gōja  pi  lelkunga,  kurs  breinōjäs  i  navaräja  nūzabreinōț  tam,  kai 
puika  varäja  nūganäț  jō  vuškys,  kurys  leidz  šam  nivīna  gona 
nazaklausäja. Daräț nav kō, īdává kungs gonam apsūleitū moksu i 
pascäja, lai reit atīt ūtrs brōlș vušku ganeitu.

Reitā ūtrs brōlș īt iz muižu i sateik tūpaț veci pūrā sastygušu. 
Veceitș  otkon lyudz izviļkț  jū ōrā,  a puika atbiļd:̧  «Leiņ patș ōrā, 
maņ nav valis!» i aizīt iz muižu. Lelkungs dūd puikai tūpaț dorbu. 
Puika  izdzyna  vuškys  gonūs,  a  vuškys  nūskrīn  iz  mežu. 
Napaklauseigīs puika dzynōs pec vušku pakaļ, bet navaräja vušku 
kūpā sadabōț. Tod nūgōja bez vušku iz muižu. Lelkungs vaicoj: «Kur 
vuškys?»

Puika nikō naatbiļd,̧ tik raud.̧ Tod lelkungs pasauc ļaudș, lai 
slynkam gonam deiroj trejs slūksnis par mugoru, apbōrsta ar sōli i 
dzan nu muižys.

Aizgōja puika raudōdams iz sātu, mugora viņ dag kai gunș. Pi 
pūra  puika  ar  saplāstu  mugoru  sateik  tūpaț  veceiti.  Veceitș  tys 
smīdamīs soka iz slynkō puikys: «Naasi par slynku, navajdzäs cīsț i 
raudōț i ar saplāstu mugoru staigōț!»

39. Akminș, atdarīs!
Vīnu  ŗaizi  dzeivōja  divi  brōli:  vīns  bogots,  a  ūtrys  nabogs. 

Atgōja zīmys svātki. Nabogs aizgōja iz bogotū brōli i lyudzá, lai tys 
īdūd jam naudys, ar kū nūpierkț bārnim dräbis i maizis. Bogotīs par 
tū i dzierdäț nagribäja. Kur šys varūt vysus paborōț i apgierbț? Lai 
ejmūt plašā pasaulī, i parōdäja jam durovys. Nikō daräț.

Nabogs gauži nūraudōja i slauceidams osorys, izgōja nu mōjis 
ōrā.  Atgōjș  iz  sātu,  jys  sōka  dūmōț,  kai  izpaleidzäț  sovai  bādai. 
Dūmōja, dūmōja, i lobōk nikō navaräja sadūmōț, kai aizjiugț sovu 
leikū käveiti  i  braukț iz  mežu pec zorim, lai  tūs piļsātā pōrdūtu. 
Nabogs  braucá,  braucá  i,  ībraucș  mežā,  aizmaļdäjäs.  Tá  iz  ŗaizis 
skotōs: meža vydā stōv lels, lels akminș. Nabogs izkōpá nu rogovom 
ōrā, pīgōja akminám klōt i apskatiejș gribäja jau dūtīs prūjom, kai 
pīpieži  klausōs:  aiz  kryumim runoj.  Nabogu pōrjämá bailis  i  tys 
sōka taisätīs iz biegšonu, bet skotōs: akminá tyvumā aug lela áglá. 
Daudz̧ nadūmōdams, jys īkōpá áglī i klausōs, kas nūtikș tōļōk.

Caur kryumim steidzäs gleiši gierbušīs i ar zūbynim pi sōnim 
divpadsmit  slapkovu.  Vīns,  kai  radzams  vacōkīs,  par  vysim  beja 
skaistōki gierbīs.  Vysi  pīgōja pi  akminá i  vacōkīs pasaucá akmini 
vōrdā. Akminș atsataisä i vysi īgōja vydā. Nabogs säḑ áglis golūtnī i 
breinōdamīs skotōs, kas nūtikș. Akminī atskaņ muzyka, doncōšona 
i dzīsmis. Par kaidu laiku vysi izgōja nu akminá ōrā i pasaucá tū 
vōrdā. Akminș aizataisä i slapkovys izgaisa mežā.

Tagad nabogs nūkōpá zámī, pīgōja pi akminá i nu ari pasaucá 
akmini. Akminș atsataisä i nabogs īgōja vydā. I kas par breinumim 
tá  beja!  Kō  tī  tik  nabeja!  Iz  golda  stōväja  dōrgu-dōrgī  iedīni  i 
dzierīni, a pi sīnys karinej seši maisi naudys. Nabogs sādōs pi golda, 
labi  paädá i  padzärá,  tod pajiemș divus maisus naudys,  īlyka tūs 
rogovōs i braucá taišni iz sovu sātu. Tagad nabogs dzeivoj kai Dīva 

kliepī:  sataisäja  skaistu  pili,  sapierka  lobys  dräbis  i  staigōja  kai 
kungs. Kō tik vajag — vyss ir.

Bogotīs nanūcītá i aizgōjș iz nabogu vaicōja: «Kur tu jiemi tik 
daudz̧ naudys?»

Nabogs,  nikō  naslāpdams,  izstōstäja  vysu  leidz  seikumam  i 
beigōs nūsaucá akmini vōrdā.

Bogotīs  nu prīcys ōtri  aizjiudzá zyrgu i  dzeidams steidzäs iz 
akmini. Ilgi nabeja jōmeklej i dreiži jau bogotīs dzeivōja kai nikod. 
Bet  tovu  nalaimi!  Dzardams  i  leiksmōdāmīs  aizmiersa  akminá 
vōrdu. Par veļti jys pyuläjäs izlauztīs ōrā. Nikō daräț — jōsäd ̧akminī, 
lai tī ir, kas bȳdams. Par kaidu laiku klausōs: runōdami īt slapkovys. 
Jī pasaucá akmini vōrdā i tys atsataisäja. Īgōja vydā i, rádzādami aiz 
maisa cylvāku, kur bogotīs nu baiļom beja aizleidș, prīceigi īsaucäs: 
«Tá nu ir tys, kas zoga mȳsu naudu. Gon máș tevi pōrmōcäsim!» I 
tai jī ar zūbynim saciertá bogotū iz smolkom daļom.

Sīva sātā pa tū laiku gaida, a tys kai nabrauc, tai nabrauc. Golu 
golā rádzādama, ka ar veiru bȳș nūtikusá nalaimá, syuta nabogu, lai 
tys  brauc  i  atvad  koč  veira  kaulus.  Nabogs  paklausa  i  aizbraucș 
skotōs: bogotīs guļ saciersts iz greidys. Nabogs ōtri sasvīž tū maisā i 
aizvad iz sātu.

Vokorā  saīt  slapkovys  —  rádz̧:  nav  nūsystō,  i  naudys  atlicș 
pavysam moz. Nabogs beja pajiemș i ūtru ŗaizi lobu dali naudys. Kū 
daräț slapkovom? Svīž tai, svīž šai, bet vys nikō naiznōk. «Ka tai īș 
tōļōk»,  teicá  vīns  slapkova,  «tod  mȳsus  vysā  izputynōș.  Koč  kas 
jōdora.»

Gudrōja,  gudrōja  i  beigōs nūsprīdá tai,  ka kotru nakti  īș  pa 
vīnam mekläț zaglá.

Pyrmū nakti īt patș jaunōkīs. Tys īt, īt, izīt nu meža — skotōs: 
meža molā speiḑ gunș. Pīīt klōt — mežsorga mōjená. Prosōs guläț, a 
mežsorgs atbiļd:̧ «Kur lai tevi guldu, kod maņ pošam nav kur guläț? 

Áj lobōk — tápaț natōli ir ļūti bogots saiminīks, kura bogoteiba kai iz 
mīļom aug. Jys naseņ sataisäja lelu pili. Tī sáv dabōsi naktșmōjis!»

Slapkova  saprota,  ka  tī  ir  tys,  kas  jūs  naudu zoga,  i  aizgōjș 
izrakstäja ar kreitu iz durovom, lai ūtru nakti atīț vysus apkauț. Bet 
patș aizgōja iz akmini, kur līleidamīs izstōsta, ka šam gon izadevīs 
atrasț zagli i ka reit jau bȳšūt jō bäris.

Ūtrā  naktī  vysi  slapkovys  apzakōrá  ar  zūbynim  i  gōja  kauț 
zemnīku. Par laimi saiminīkam beja ļūti čakla kolpyuná.  Tei kotru 
reitu nūmozgōja goldus, beņčus, lūgus. Tei i šūreit īraudziejusá, ka 
iz  durovom  pīzīsts  ar  kreitu,  jämá  tū  i  nūmozgōja.   Slapkovys 
meklej, meklej, i nikai navar atrasț izraksteitō ar kreitu. Beigōs, jī 
tai sazadusmoj, ka aizgōjuši iz akmini, sacārt meklātōju gobolūs.

Ūtru nakti īt ūtrys slapkova, bet i tam nūteik na lobōk.
Golu golā palīk tik seši. Vacōkīs rádz̧, ka tai nikas naiznōkș i ka 

tai  sakopōș  vysus  sovus  brōļus,  tō  pec  jys  nūsprīdá  zagli  mekläț 
cytaidi.  Dabōjș  pīcys  bucys  i  ībōzș  kotrā  pa  slapkovai,  jys  labi 
apgierbäs i braucá par bogotu tiergōtōju. Par kaidu laiku ībrauc pi 
mežsorga  i  lyudz  naktșmōjis,  Mežsorgs  atbiļd,̧  ka  šam  pošam 
naasom kur guläț, lai brauc iz bogotū saiminīku, tī drūši viņ bȳšūt 
naktșmōjis.  Slapkova  nu  prīcys  paț  nūstōväț  navar.  Tagad  dūmoj 
slapkova: «Gon máș ar tevim izariekinōsim!» I mudeigi laidäs celä.

Ībraucș  saiminīka  pogolmā,  tys  sōka  lyugț  naktșmōjis  ar 
nūdūmu,  lai  naktī  izlaistu  sovus  draugus  i  nūsystu  saiminīku. 
Saiminīks, ni vōrda nateikdams, īrōdäja jam kambari, a bucys tyka 
sastateitys dōrzā pi piertș. Iz lobys laimis saiminīka čaklō kolpyuná 
vokorā gōja  iz  pierti  dräbis  sutynōț.  Īdama klausōs,  nazkas  bucā 
vaicoj: «Mož jau bȳș vysi aizmyguši?»

Ūtrs atbiļd:̧ «Nā, väļ pagaidäsim!»
Kolpyuná klausōs, klausōs i dzierd,̧ ka tī nav lobi ļaudș. Kū jai 

daräț? Kai ŗaiz zam rūkys palykta skrūzá, tei pasmälá korsta sōrma i 
pīgōjusá, pīläja pa spuņdi bucōs. A slapkovys elpōdami beja pīlykuši 

mutis  pi  spuņdis,  tai  ka  tī  izŗaizis  dabōja  golu.  Kolpyuná  ōtri 
aizasteidzäs iz sātu i  pastōstäja par nūtykušū saiminīkam. Sacalti 
tyka vysi ļaudș. Par veļti ceņtäs slapkova nūbägț, tys iz vītys beja 
beigts.  Reitā  saiminīks  aizbraucá  iz  lelū  akmini  i,  atvedș  vysu 
montu, dzeivōja kai patș lelȳș kungs.

40. Krimšs ar sīvu
Gōja mōtis ḿaita ūgōs. Pamōtá nūsyutäja i bōrineiti leidza. Jōs 

losa  ūgys  —  losa,  losa;  tá  —  kur  bejș-nabejș  —  tōrps  i  apzatyn 
bōrineitái ap kōji. Jei sōc raudōț, klīgț i saukț mōtis ḿaitu paleigā. A 
tei pavysam i nazaklausa. Mōtis ḿaita aizskrīn prūjom. Tod tōrps 
soka iz bōrineitis: «Voi bȳsi maņ par sīvu, tod tevá naaiztikšu?»

Bōrineitái nikō daräț, jei pasūlej. Jī nūīt pi taida lela akminá, 
tōrps dasyt trejs ŗaizis ar ásti i soka: «Ola, mola, atsataisa, Krimšs ar 
sīvu vydā īt.»

Tivleiț  atsataisa  skaistys  durovys  i  jī  īīt  brīsmeigi  skaistā 
ustobā, taidā kai pilī. Tei ir bejusá kienená dāla pilș, a tōrps tī bejș 
patș kienená dāls, prolōdeits par tōrpu. Kai olā jī  īīt,  tivleiț tōrps 
palīk par skaistu puisi. Jī dzeivoj ar bōrineiti. Jīm jau atsarūn divi 
ḿaitinis.  Jī  dzeivoj,  dzeivoj  — bōrineitái  gribīs  aizīt  pi  pamōtis  i 
mōsom, a veirs jōs nagryb palaisț.

Ŗaizi  jei,  veiram nazynūt,  kluseņom pajem obejis  ḿaitinis  i 
aizīt  pi  pamōtis.  Pamōtá  nūzabreinoj,  kod  īrauga,  ka  paḿaita 
dzeiva. Izzynōjusá, ka paḿaita lobi dzeivoj, jei gryb izzynōț, kur ir 
tys  akminș  i  kai  tikț  vydā.  Tō  pec  pamōtá  izmīļoj  paḿaitu  i  jōs 
ḿaitinis  i  tod  soka:  «Tagad bārni  lai  paguļ,  lai  atsapyuš,  a  tu  ar 
mōsom aizáj iz cytu cīmu.»

Paḿaita paklausa i aizīt. Pamōtá tod sōc nu ḿaitiņom vaicōț, 
kai  tikț  tymā  akminī.  Ḿaitinis  nagryb  stōstäț.  Tod  pamōtá  atnas 

bluči i ciervi i līk ḿaitiņom likț golvys iz bluča, i ka nasceiškūț, tod 
tivleiț atciersškūț.

Tod ḿaitinis pasoka, ka vajagūt sacäț:  «Ola, mola, atsataisa, 
Krimša bārni vydā īt.»

Tivleiț pamōtá ar ḿaitiņom skrīn iz mežu. Pīskrīn pi akminá, 
dasyt trejs ŗaizis i soka: «Ola, mola, atsataisa, Krimša bārni vydā īt.»

Ola tivleiț atsataisa, ḿaitinis dreiži īskrīn i ola otkon aizataisa. 
Pamōtá navar vys tikț vydā. Sadusmōta aizskrīn iz sātu. Bōrineitá 
atgōjusá nu cīma, vaicoj sovu ḿaitiņu. Pamōtá soka, ka jōm bejș 
gars laiks i par tū jōs nūgōjušys iz sātu. Bōrineitá skrīn dreižōk pi 
akminá, pīsyt trejs ŗaizis i soka: «Ola mola, atsataisa, Krimša sīva 
vydā īt.»

A  ola  naatsataisa.  Tik  tōrps  nu  tīnis  jai  atsoka:  «Ka  tu 
nagribiejusá dzeivōț olā, i tai tik kū naizgubiejusá bārnu, tod maņ 
tevá vairs navajaga. Vari īț, kur gribi».

Bōrineitá aizgōja raudōdama prūjom.

41. Breinuma dāly
Vīnam kupčam beja  trejs  ḿaitys,  i  jōs  dzeivōja  piļsātā.  Tōs 

trejs kupča ḿaitys, vīnu ŗaizi staigōdamys pa piļsātu, runoj. Pyrmō 
soka: «Ka as bȳtu par kienená sīvu, as ar vīnu gryudu paborōtu vysu 
pasauli.»

Ūtrō soka: «Ka as bȳtu par kienená sīvu, as ar vīnu lynu škīznu 
aptārptu vysu pasauli!»

A trešō soka:  «Ka as  bȳtu par kienená sīvu,  maņ bȳtu trejs 
ŗaizis pa trejs dāly, jīm bȳtu zalta i sudobra moti i zvaigznis pīrī»

Kienená  dāls,  nūzaklausiejș  kupča  ḿaitu  sarunu,  apprecäja 
trešū, kurai bȳș trejs ŗaizis dāly: zalta i sudobra motim i ar zvaigzni 
pīrī. Nūdzärá bogotys kōzys i sōka dzeivōț laimeigi.

Celäs kari i kienená dālam vajdzäja ar zyrgim braukț iz cytu 
kienisti,  kai  jau seņōk mašiņu celá  nabeja.  Pagōja laiks,  kienená 
sīvai  Dīvs  dává  trejs  dieleņus,  zalta  i  sudobra  motim,  vysi  beja 
breinum skaisti! Kienenītis apkūpieja beja ļauna i viļteiga sīvītá, jei 
pajämá vysus trejs dieleņus i tūs vītā pi jōs dalyka trejs kucalānus 
klōt. Atbraucá kienenš i vaicoj: «Kas jiusim ir?»

«Kienenīnái atsaroda trejs kucalāni», atsoka apkūpieja.
Padzeivōjș kaidu laiku, jys otkon aizbraucá karā. Napagōja ilgs 

laiks,  kienenīnái  Dīvs  dává  trejs  dālus  ar  zalta  i  sudobra  motim. 
Apkūpieja dālus pajämá i dalyka kienenīnái kačalānus klōt i roksta 
kienenám viestuli, ka jō sīvai atsaroduši trejs kačalāni.

«Kū  daräț»,  dūmōja  kienenš  i  pīroksta  atpakaļ,  «lai  dzeivoj 
vysi, cikam as patș aizbraukšu.»

Atbrauc kienenš, rádz̧: sīvai trejs kačalāni, bet jys par tū nikō 
naatlīk i dzeivoj tōļōk i väļ aizbrauc. Pec kaida laika kienenīnái Dīvs 
dává väļ trejs dālus ar zalta i sudobra motim. Vīnu jei paglobōja i tō 
apkūpieja  napamanäja.  Apkūpieja,  kai  agrōk,  pajämá  obejus 
dieleņus  i  dalyka  pi  kienenīnis  divi  kucalānus.  Apkūpieja  tivleņ 
roksta  kienenám,  ka  jō  sīvai  ir  atsaroduši  otkon  divi  kucalāni. 
Kienenám  tys  napatyka  i  jys  pīroksta  apkūpiejai,  lai  kienenīnái 
padora golu, lai nūsleicynoj voi kū cytu padora. Jei ilgi nadūmōja. 
Kienenīni ībōzá bucā i palaidá iz iudiná. Cytim namonūt, kienenīná 
beja pajāmusá leidza ar sevim bucā sovu vīneigū dieleni. Buca ar 
kienenīni peldäja pa upi i aizpeldäja leidz jyurai, pagōja vairōk godi, 
buca apstōja iz vīnys solys jyurys vydā, tūŗaiz dāls soka: «Māmeņ, 
atļaun maņ bucai izgrīzț caurumeni, as grybu rádzäț sauleiti i vysu, 
kas pasaulī irā.»

«Labi, dāls», atsoka mōtá.
Puika,  kurs  bucā  auga  na  stuņdo̧m,  a  minotim,  pajämá  ar 

nāzeiti  izgrīzá  bucai  mozu  caurumeni  i  sacäja:  «Oi,  māmeņ,  tá 

stypri  labi,  sauleitá  speid,̧  kūki  zaļoj,  atļauņ maņ pazastīpț,  mož 
buca pōrpleisș i máș tiksim nu bucys ōrā.»

«Nu stīpīs viņ, dāls, ar Dīva paleigu!» pascäja mōtá.
Puika  stīpäs  i  bucai  steipys  viņ  nūbrakšäja,  dreiž  viņ  bucai 

izläcá dybyns, i jī obeji tyka nu bucys ōrā. Niu apleik jīm beja skaists 
mežš, dzīdōja putineni, zīdäja pučeitis i  jī  borōjäs ar sakneițom i 
ūgom. Kod jau jī  beja nūdzeivōjuši ilgōku laiku iz solys, tá atgōja 
vīns vacs veceitș ar siermu bōrdu, ar vāzu rūkā i soka: «Ša dāls, táv 
tei vāza; kū tu pasceisi, tū táv tei vāza padaräs.»

Tū  pasciejș,  veceitș  izgaisa.  Tys  beja  patș  Dīvs.  Pa  tū  laiku 
kienenš jau seņ beja apzapreciejș  ar apkūpiejis,  rogonys,  ḿaitu i 
pavysam aizmiersș par pyrmū sīvu. Mōtái ar dālu gribäjäs tikț pi 
ļaudim. Dāls soka: «Vāza, vāza, iztaisi  maņ tyltu par jyuru, lai  as 
varātu tikț iz ūtra krosta.»

Tik jys tū pascäja, izŗaizis pazataisäja tylts i jys pōrgōja pa tyltu 
iz  ūtrū  pusi,  izgōja  iz  skaistu  kaļneni  i  otkon  soka:  «Vāza,  vāza, 
iztaisi tik skaistu pili, kaida pasaulī nav rádzāta. I lai tī bȳtu vysakō 
gona.»

Tivleņ izataisäja skaista pilș, kaidys pasaulī nabeja, tī vysakō 
beja papylnam. Dzeivōja dāls ar moti i prīcōjäs. Ŗaizi brauc gar tū 
pili gosti, dāls izskrīn nu pilș i soka: «Kas pyrmū ŗaiz brauc gar pili, 
tam jōmoksoj, cytaidi garum natiksit.»

Kienená cylvāks izjem gobolus naudys, samoksoj i brauc tōļōk; 
atbraucș pi kienená pastōstäja: «As, braucūt pyrmū ŗaizi, īraudzieju 
celá molā tik skaistu pili, tymā pilī staigōja vīna skaista madāma i 
stypri skaists jauneklis ar zalta i sudobra motim i zvaigzni pīrī.»

Kienenám gribäjäs rádzäț skaistū pili i jys soka: «Brauksim iz 
pili!»

A kienená sīva soka: «Kō jiuș tī brauksit? Lobōk nūbraucit iz 
mežu, tī ir vepris ar zalta spolvu, i atvedit tū,»

«Labi»,  atsoka  kienenš.  Sarunu  nūzaklausäja  kienená  dāls, 
kurs iz vāzys beja atbraucș nu pilș. Kod jys braucá iz vāzys, tod jō 
navaräja nivīns rádzäț. Jys izgōja ōrā, prosa nu vāzys: «Voi zyni, kur 
dzeivoj meža vepris ar zalta spolvu?»

«Zynu», atsoka vāza. Tūŗaiz jys sāstās vāzai viersā i aizbrauc iz 
mežu, tá atrūn vāza vepri ar zalta spolvu i aizvad iz pili. Pec kaida 
laicená atbrauc iz mežu kienenš, rádz̧: vīta i pādi, a meža vepra ar 
zalta spolvu navā.

Ūtŗaiz brauc otkon vīns bogots veirs gar pili pi kienená cīmūs, 
jys  izgōjș  i  soka:  «Kas  pyrmū ŗaizi  brauc gar  pili,  tam jōmoksoj, 
cytaidi garum nalaižu.»

Bogotnīks  nūsvīdá  daudzi  naudys,  aizbraucá  pi  kienená  i 
stōsta: «As pyrmū ŗaizi īraudzieju celá molā tik skaistu pili,  tymā 
pilī staigoj vīna skaista madāma i stypri skaists jauneklis ar zalta i 
sudobra motim i vepris ar zalta spolvu.»

«Brauksim», soka kienenš, «as grybu rádzäț skaistū pili.»
«Kō  jiuș  tī  brauksit?  Lobōk  aizbraucit  iz  mežu,  tī  mozā 

ustabenī ir viersș ar vīnu zalta i ūtru sudobra rogu. Atváḑ jū!» soka 
rogona.

Tū vysu nūzaklausiejș, kienená dāls izgōja ōrā i prosa nu sovys 
vāzys:  «Vāza,  voi  tu  zyni,  kur  dzeivoj  viersș  ar  vīnu  zalta  i  ūtru 
sudobra rogu?»

«Zynu», atsoka vāza i laižās celä. Atbraukuši iz mežu, jī atroda 
viersi ar zalta i sudobra rogim, pajämá tū i nūdzyna iz pili.

Aizbraucá iz mežu kienenš, atradș tukšu ustabeni, dusmeigs 
atbraucá atpakaļ.

Trešū ŗaizi brauc gar pili vīns generals, jys verās i breinīs, kur 
tik skaista pilș, jauneklis, vepris i vierss.

Kienenám stypri gribäjäs rádzäț skaistū pili, madāmu, vepri ar 
zalta spolvu, viersi ar vīnu zalta i ūtru sudobra rogu.

«Brauksim», soka kienenš, «as grybu pazavärț!»

«Kō jiuș tī brauksit? Lobōk nūbraucit iz mežu, tī ir moza kūka 
mōjená, tymā kūka mōjenī ir ostoini brōli, atvedit tūs.»

«Labi», atsoka kienenš. Kienená dāls otkon vysu nūzaklausäja 
i izgōjș soka iz vāzu: «Vāza, vāza, voi tu zyni, kur ir mežā mōjená, 
kurā dzeivoj ostoini brōli?»

«Zynu», atsoka vāza, «tik pyrms braukšonys pasoki mōtái, lai 
jei izcap, deveinus kukuleišus, i tūs pajám leidza, kū izlikț ustabenī 
iz golda.»

Jys  sāstās  iz  vāzys  i  dreiži  atbrauc iz  pili,  pasoka mōtái,  lai 
izcap deveinus kukuleišus. Mōtá dreiži viņ izcápá kukuleišus, jys tūs 
pajämá leidza i laidäs iz ustabeni. Atbraucș pi ustabenis, jys īgōja 
īškā, izlyka maizis kukuleišus iz golda, a patș aizleida aiz ceplá, lai 
nūzavārtu, kas īș tūs kukuleišu āstu. Napagōja ilgs laiks, atīt ostoini 
brōli, apzasāst ap goldu i sok äsț kukuleišus. Jys nūzavärá, ka vysi 
brōli kai vīns ar zalta i sudobra motim, jys pazyna, ka jī ir taidi poši 
kai jys. Āsdami ostoini brōli runoj: «Vīns kukuleitș ir līks, mȳsim 
bȳș väļ vīns ādōjs.»

Tūŗaiz jys izleida nu kokta i soka: «Jiuș asot muni brōli, dīsgon 
jau asot smokuši mozijā meža ustabenī, niu īsim dzeivōț iz monu 
pili!» I vysi aizgōja.

 Atbrauc kienenš otkon iz mežu, atrūn mozū ustabeni tukšu, 
jys  sazadusmōjīs,  ka  kotru  ŗaizi  jū  mōnej,  i  aizbraucá  iz  pili. 
Kienenīná, īraudziejusá drusku kieneni, pazyna sovu veiru, a jys jōs 
napazyna  ni  druskys.  Kod  apzavärá  skaistū  pili,  vepri  ar  zalta 
spolvu,  viersi  ar  vīnu zalta  i  ūtru sudobra rogu i  vysus deveinus 
dālus, tod kienenīná dává jam äsț. Kod vysi sasāda ap goldu, tod jei 
pastōstäja vysu pagōtni, ka jei beja kienená sīva, ka jai beja deveini 
dāly, ka apkūpieja lyka klōt pi jōs suņus i kačus, a dālus paglobōja, 
kai jī dzeivōja bucā, iz solys, pilī i vysu, vysu seiki izstōstäja. Tūŗaiz 
kienenš saprota i pazyna sovu eistū sīvu. Jys cäläs nu golda, kryta 

jai pi kōjom i soka: «Pīdūd, sīveņ, as slikši darieju, ka tyvōk tevá 
napīzavieru i nūticieju palaidneigom sīvīțom.»

Jei  izklausäja  kienená  lyugšonu  i  vysu  pīdává.  Kienenš, 
atbraucș iz sātu, pajämá apkūpieju-rogonu i jōs ḿaitu, pīsäja sešim 
zyrgim pi ásțom i palaidá pa teirumu. Tai zyrgi rogonys i  ḿaitys 
kaulus  izraustäja,  kur  kurū  gobolu.  Tod  kienenš  ūtŗaiz  sataisäja 
brangys kōzys, vysi dāly prīcojās.

42. Laimis mōtá
Vīnu ŗaizi senejūs laikūs dzeivōja veirs ar sīvu i jīm beja divi 

bārni:  puiškins  i  ḿaitiná.  Cik  jī  tī  ilgi  dzeivōja,  a  golu  golā  sīva 
nūmyra. «Kū ta daräț», dūmoj veirs, «palykušam vīnam pošam ar 
divim mozim bārnim?»

Golu  golā  sadūmōja,  ka  vajaga  precätīs,  bȳș  lobōk  dzeivōț 
divejūs  ar  sīvu,  kai  vīnam  pošam.  Tai  i  padaräja,  apzaprecäja  i 
pajämá vīnu rogonys ḿaitu. Tai cik laika jī prodzeivōja, vyss beja 
labi.   Vīnu  ŗaizi  sīva  sazadusmōja  iz  sovu  pameitu  i  gribäja  kai 
nibejș jū nūvásț nu šō pasaulá, bet nikai navaräja. Beja zīma i cīži 
solta i dziļš snīgs. Jei sadūmōja, lai veirs vad sovu ḿaitu iz mežu i tī 
lai pamat. jei tī sasalș taidā lelā soltumā. Tūŗaiz sīva sōka veiram 
runōț,  lai  jys  nūvad  sovu  ḿaitu  iz  mežu  i  lai  tī  pamat  jū.  Veirs 
dūmoj, kū tá daräț. Žāl jam sovys ḿaitys, bet sīvys ar vajaga klausäț. 
Tai sadūmōja: vajaga vásț ḿaitu iz mežu, nikō nabȳș. Tai i padaräja, 
nūvádá  sovu  ḿaitu  iz  mežu,  īvádá  lelā  mežā,  kur  beja  cīži  dziļš 
snīgs,  patș  nūzaglobōja  aiz  rasnu  kūku,  tai  ka  ḿaitiná  vairōk 
narádzäja sova tāva. Sōka jei saukț tāvu pa vōrdam i raudōț, a nikas 
vairōk naatsaucá. Tagad ḿaitiná palyka vīna poša mežā i nazyna, kū 
daräț. Jai tyka solts i baisț. Tūŗaiz ḿaitiná sōka īț iz vīnu pusi mežā i 
dūmōja, ka nūīș iz sātu sovu. Gōja, gōja ḿaitiná, bet tai kai snīgs 
beja cīži dziļš, to navaräja mudri paīt. Beja jau vokors, kod ḿaitiná 

izgōja nu meža i verās, ka prīškā lela pļova, ar snīgu pīkrytusá, a aiz 
tōs lelōs pļovys stōv moza ustabená i moza guntená vydā dag. Tod 
ḿaitiná laidäs īț iz tū ustabeni, dagōja i īgōja vydā. Verās: tī säḑ vaca 
váceitá.  Váceitá  sōka  vaicōț  nu jōs,  kai  jei  tá  patyka  itymā mežā 
zīmys laikā. Ḿaitiná sōka stōstäț raudōdama váceitái, kai jei atgōja 
ar tāvu iz mežu i palyka mežā vīna poša.

Váceitái tyka žāl tōs ḿaitinis i jei pajämá ḿaitini pi sevá par 
zīmu, lai dzeivoj. Bet ḿaitiná nazynōja, ka tei váceitá beja Laimis 
mōtá.  I  tai  ḿaitiná  dajiuka  pi  váceitis  i  dzeivōja  par  vysu  zīmu 
mīreigi i laimeigi. Progōja soltō zīma i atnōcá pavasarș. Váceitá vīnu 
ŗaizi sadūmōja nazkur aizīț, a ḿaitini atstōja mōjōs. Váceitá pajämá 
mozu  pūdeni,  nazkū  taidu  īlyka  vydā,  cīži  aptyna  ar  lupotom, 
nūlyka  ceplá  prīškā  i  pascäja  ḿaitinái,  kab  jei  tymā  pūdenī 
nazavārtu, kas tī irā nūlykts.

Tagad ḿaitiná, palykusá vīna poša mōjōs, sadūmōja pazavärtīs 
tymā  pūdenī,  kas  tī  irā  vydā.  Jei  atraisäja  pūdeni  i  ībōzá  vīnu 
piersteni vydā. A kod jei izvylka piersteni ōrā, to pierstenš beja vyss 
nu  zalta  i  vysa  ustabená  palyka  pazeļteita.  Tod  ḿaitiná  cīži 
nūzabeida i dūmoj, kū tá bȳș daräț. Jei apsäja pūdeni taipaț, kai beja 
apsīts  váceitái,  i  piersteni  apsäja  ar  lupotom.  Na  par  garu  laiku 
atgōja váceitá iz sātu i vaicoj ḿaitinái, voi jei väräs tymā pūdenī, a 
ḿaitiná napīzazynōs jai, ka väräs pūdenī i ka jai pierstenš palyka nu 
zalta.

Váceitái  napatyka  ḿaitinis  malōšona,  jei  sazadusmōja  i 
prodzyna ḿaitini paceli,  lai  jei  īt,  kur gryb. Ḿaitiná gōja, gōja — 
palyka pavysam bez spāka i sadūmōja atsapyust. Natōli nu celá beja 
lels  ōbeļu  dōrzs  i  tymā  dōrzā  beja  oka.  Ḿaitiná  dagōja  pi  okys, 
atsasādusá iz okys molys, sadūmōja atraisäț piersteni i pazavärtīs.

Kai tik ḿaitiná atraisäja piersteni, tivleņ jei palyka cīži skaista 
i moti palyka kai zaltā. Pa tū laiku braucá pa ceļu vīns kienená dāls i 
braukdams īzavärá, ka dōrzā kas speiḑ kai zalts. Jys verās i rádz̧, ka 

dōrzā iz okys molys säḑ  cīži šmuka ḿaitiná. Kienená dāls dagōja 
klōt pi ḿaitinis i vaicoj: «Kū tu dori?»

Ḿaitiná  nazynōja,  kas  jys  taids  ir  par  cylvāku,  i  sōka  jam 
stōstäț vysu, kai jei dzeivōja. Tod kienená dāls vaicoj otkon ḿaitinái: 
«A kur tu tagad īsi?»

Ḿaitiná soka: «Nazynu poša, kur as īšu.»
Kienená dāls sadūmōja pajimț itū ḿaitini sáv par sīvu, tai ka 

jei beja cīži šmuka i jam cīži patyka. Jys pasādynōja ḿaitini sovūs 
gūda rotūs i laidäs braukț iz sovu pili. Tī kienená dāls sōka stōstäț 
sovam  tāvam,  kai  jys  itū  ḿaitini  atroda.  Vacīs  kienenš  beja  cīži 
prīceigs i sōka sovam dālam taisäț kōzys i prasäț gostus iz kōzom. 
Kienená dāls ar sovu sīvu dzeivōja prīceigi i laimeigi. Cik jī tī ilgi 
dzeivōja  —  atsaroda  jō  sīvai  dāls  cīži  šmuks.  Kod  jau  sataisäja 
krystobys i sōka krystäț tū bārnu, mōtá īzavärá, ka pi durovu stōv tei 
váceitá, pi kurōs jei dzeivōja par zīmu. Kienená sīva pasādynōja tū 
váceiti vīnā kūpā ar vysim gostim i tai dzärá vysys krystobys. Kod 
jau beidzá vysu tū gūdu, váceitá pīzazyna kienená sīvai,  ka jei  ir 
Laimis  mōtá  i  atgōja  iz  jōs  dāla  krystobu,  kab  nūvieläț  jīm lobu 
laimi. Tod poša aizgōja paceļu. Tai palyka tei ḿaitiná ar sovu dālu i 
veiru laimeigi dzeivōdami.

43. Paregōšona
Ŗaiz dzeivova veirs ar sīvu i jīm beja vīns dāls, kurs saprota 

putnu  volūdys.  Vīnu  dīnu  dāls  ora  teirumā,  a  tāvs  atnásá  jam 
palaunadzi. Kod jys ädá, tá skräja krauklis i krācá. Dāls gon zynōja, 
kū tys krācá. Beidzūt dāls arī pasacäja: «Tu izdzersi tū iudini, kurā 
as kōjis nūmozgōšu.»

Tāvs palyka par tū dusmeigs i  sasiejș dālu, īsvīdá jyurā. Pec 
moza  laicená  dāls  izacäläs  iz  viersa  i  īraudzäja  mozu  laiveni  i 
ierkļus. Īkōpș laivenī, jys pōrbraucá ūtrā molā. Tagad jys dūmōja, 

kū jam daräț. Tá jys īraudzäja jyurys molā smiļktīs valzivi.  Valzivái 
izgrīzș sōnkauļus, jys sataisäja sáv budkeni. Natōli nu jō beja ierglá 
pereklis. Pa laikim ierglis nazkur aizskräja i naatskräja ilgu laiku, a 
pereklī beja jō bārni. Tod jys pīgrīzá valzivș galis i ar tū paborova 
vairōkys  ŗaizis  ierglānus.  Gōja  lela  leita  tyucș.  Jys  pīgrīzș  valzivș 
galis, aizgōja da ierglānim, i palyka leidz tam laikam, koleidz atskrīn 
patș ierglis. Atradș jū sovā pereklī, ierglis prasäja: «Voi tu nagribi īț 
iz vīnu kienisti, kur pošulaik ir vajdzeigs kienenš?»

«Grybu gon, par kū nā?» Jys atbiļdäja.
Tod  ierglis  jam  sacäja,  lai  pīgrīžūt  tik  daudzi  galis,  ka  šam 

pīteik,  koleidz pōrskrīț  par jyuru.  Pīgrīzș  galis,  jys  sādōs ierglám 
mugorā. I ierglis jū násá iz tū vītu. Kod ierglis pagrīzá golvu, kotru 
ŗaizi jys jam mátá pa galis gabalenám mutī. Bet pi pošom beigom 
pītryuka galis — kū jam daräț? Niu jys mudri izgrīzá nu kōjom ikrus 
i  īsvīdá ierglám mutī.  Ierglis  jū  laimeigi  pōrnásá par jyurom. Ar 
iergli  atsasveicynovș,  jys  patș  aizgōja  iz  pili,  kur  beja  vajdzeigs 
kienenš. Tá jū pījämá ar lelu gūdu i jys palyka par kieneni. Jys beja 
cīži  žālsirdeigs:  kod atgōja  kaidi  ubadzeni,  tod jys  jūs  vysod lobi 
pījämá. Dává jīm äsț i naktș mōjis.

Ŗaizi pi jō atgōja divi veceiši: veirs ar sīvu. Kienenš jūs tivleņ 
pazyna, a jī  jō napazyna. Kienenš sacäja sulainim, lai  jī  dūd šīm 
veceišim tū pašu äsț, kū jys ädá, i pataisa jīm vītu, kur jys patș guļ. 
Vokorā,  guläț  īdams,  kienenš  nūmozgōja  kōjis  i  trauku ar  iudini 
palyka zam sovys gultys.  Veči  beja  dūšeigi  saāduši  i  jīm gribäjäs 
dzárț. Vácá sacäja: «Áj, veireņ, atnáș maņ tō iudiná, ar kuru kienenš 
mozgova kōjis, jō kōjis ir teirys i máș varäsim tū dzárț.»

Vecș tai i padaräja. Padzāruši obi jī otkon trauku nūlyka tīpaț. 
Reitā  jī  obi  apzavylkōs  i  gribäja  jau  īț  paceļu,  a  kienenš  sovim 
kolpim  beja  pīsciejș,  lai  nalaiž  jūs,  cikom  jys  patș  pīzacáļsīs. 
Kienenš  cäläs  tik  divpadsmit  stuņdō̧s.  Tod  jys  pīsacäja  sovim 
kolpim, lai tī atsauc večus da jō kambaram. Tod kienenš pīzazyna, 

ka jys ir jūs dāls. Niu jys sacäja sovam tāvam: «Voi nabeja taisneiba, 
kai as táv nazkod sacieju, ka tu dzersi tū iudini, kurā as nūmozgōšu 
kōjis?»

Veceitș sōka raudōț: «As jiusu napazeistu, žieleigs kungs» i ka 
šō dāls asūt jau seņ izgaisș.

Kienenš tod soka: «As asu tovs dāls, kurū tu īsvīdi jyurā. I voi 
nabeja taisneiba, kai as tūŗaiz sacieju?»

Tagad  tāvs  pīgōja  pi  jō  klōt  i  prasäja  pīdūšonys.  Dāls  jam 
pīdává i pajämá jū pi sevá. I jī dzeivōja laimeigi tymā pilī.

44. Laimá i nalaimá
Senejūs laikūs dzeivōja divi brōli: vīns bogots, ūtrys pavysam 

biedeigs. Ŗaizi bogotīs beja sataisiejș balli; brōlá jys nikod pi sevá 
naaicynōja. Kod brōlș nūgōja lyugț, nadává ni maizis druponys, tai i 
itū ŗaizi beja. Biedeigs brōlș ar sovu sīvu i divejim bārnim pușbodā 
myruši runojās: «Kū ta bȳș daräț? Ak Dīveņ, niu jau daīș boda nōvī 
nūmierț! Strōdōjam, pyuläjamäs caurom dīnom, naktim, kai nikō, 
tai nikō»

Sarunōja,  lai  īt  iz  balli  pi  sova  brōlá,  koč  maizis  kimūseni 
dabōș deļ sevá i deļ bārnu. Sarunōts i padareits. Tys beja laiks pret 
Jōņu  dīnu.  Iz  balli  sōcá  lasätīs  gosti  nu  vysom  molom,  sōcäs 
dzeršona, iesšona, spieleišona i  vysaida ulávōšona. Nūīt biedeigīs 
brōlș, säd,̧ säḑ — nikas ni klōt pi jō nadaīt. Prosäḑ vysu nakti, jau 
gaismená aust, ir Jōná dīnys reits, jys celäs īț iz sātu. Tá brōlș sateik 
jū kuknis durovōs i pasnādz lelu i plyku kaulu, saceidams: «Ša i táv 
dalá! Voi to tu īsi tukšom rūkom iz sātu?»

Pajiemș  biedeigīs  kaulu,  īt  pa  celeni  iz  sātu,  laizeidams  i 
raudōdams.  Tá pa tymsu verās nazkaida bōbená rōpoj  gar  rudzu 
teirumu celá molā, taida malna i nūvōrgusá, pīīt tyvōk i vaicoj: «Kas 
tá rōpoj i kas tu esi?»

Tei atbiļd:̧ «Asmu nalaimá, i naasmu trejs mieneši nikō ādusá, 
asmu  nūvōrgusá  cīži,  lyudzams,  cylvāks,  īdūḑ  maņ  koč  tō  kaula 
palaizäț.»

Nailgi dūmōdams, jys padūd i verās, kas nūtikș. Laizäja, laizäja 
kaulu, apleik, i sōcá nu gola rubynōț smedziņus i pec smedzinim 
leisț  kaulā  dziļōk,  jau  leidz  pusái  saleida  kaulā.  Tá  tys  biedeigīs 
mudri dabōja kūceni i  nāzi,  nūdrōzá kūcenám golu i  tik tei pošu 
ŗaizi vysa kaulā, tai dreiži ar kūceni kaulam golu aizbōž i nas kaulu 
dzili  dzili  staigā pūrā i  sadzan tū ar  kōjom dybynā.  Sauleitá  tam 
laikam pateciejusá gabaleni, īdams nu pūra īīt pi cyta kaiminá ar 
Jōņu zōļu nasteni, tī jū pījem kai gostu i īdūd sīvai ar bārnim atnásț 
sīra pa gobolam. Niu prīceigōks bȳdams, īīt pi bogotō brōlá ar zōļu 
nasteni, tī jū pījem kai brōli, izmīloj, izdzyrda i ejmūt iz sātu, īdūd 
nūnásț sīvai ar bārnim sīru, svīkstu i peirāgu. Nu tō laika jīm sōka 
lobi klōtīs i lobi jī īzadzeivōja par nagaru laiku.

Par divi godi palyka väļ bogotōks par bogotū brōli; koč i tys 
nabogōks napalyka. A brōlș väļ nikō nazynōja, ka jō biedeigīs brōlș 
par jū bogotōks. Sadūmōja tá iztaisäț balli iz Jōná dīnys i pīgatavōja 
vysakō  vairōk  i  lobōk  kai  pi  bogotō  brōlá  tūlaik  beja.  Nūsyuta 
bārnus īlyugț cīmā iz balli sovu bogotū brōli. Tys īraudziejș biedeigō 
brōlá  bārnus  kai  kundzalānus,  i  väļ  vairs,  ka  aicynoj  iz  balli, 
nūzabreinōja,  kas  tī  nūticș,  pazajämá  nūīț.  Bogotnīki  ilgi  sprīdá 
sovā storpā,  kas tī  ir,  golā nūsprīdá:  «Vajag nūīt  koč ŗaizi,  jys  da 
mȳsu  staigōja  ik  mieneša  lyugdams,  a  máș  jūs  tyvumā  naasom 
bejuši jau godu divpadsmit. Īsim par špāsu.»

Nūgōjuši leidz brōlá sātai ažna apstulba. Biedeigīs brōlș patș, 
sīva,  labi  gierbušīs,  ar  veina  glōzjom  iz  škeiva  i  ar  muzykantim 
izgōja  prīškā osu divdesmit,  sirsneigi  apsveicá i  īvádá ustobā.  Tá 
otkon  bogotijam  breinums:  vyss  pi  lobys  kōrteibys  i  piļneibys, 
daudz̧ lelōkā mārā kai pi jīm, bogotijīm. Nūulávōja trejs dīnys, bez 
nikaidu pītryukumu, palyka drūsōki i bogotī rádz̧, ka nikaida vairs 

smīkla ar biedeigū brōli. Pec trejom dīnom gosti izstaigōja, bet väļ 
brōlá  nalaiž  iz  sātu,  pīrunōdams,  ka  ar  brōli  šam  asūtá  nedelá 
jōnūulávoj. Palykuši draudzeigi, īzalaiž vysaidōs sarunōs, golu golā 
īzadrūsynoj  bogotīs  pavaicōț:  «Nu  kureinis  táv,  brōļ,  cäläs  taida 
bogoteiba? Agrōk maizis nabeja, a tagad vysa trejskōrt vairōk kai pi 
maná.»

Atbiļḑ jam biedeigīs: «Zyni, brōļ, divi godi atpakaļ beju īgōjș pi 
tevá ballī.  Tu maņ īdevi  — paļdis  — lelu  plyku kaulu,  vysu gūvș 
stuļpi. Īdams iz sātu, sagivu pi sova rudzu teiruma nalaimi, sabōžu 
tymā kaulā i nūnešu tōli pūrā, pošā dziļumā, sadzynu dyuņōs, i nu 
tō laika — paļdis Dīvam — vyss sōka īț labi. Pi tevá beju īgōjș ar Jōná 
zōļu nasteni, jau cyts kas beja, kai cytom ŗaizjom. Voi pīmini, brōļ?»

«Da, pīminu gon,» atsoka brōlș, a sirdī sōcá jam tai i kitynōț i 
golva dūmōs īt: «Pa, pa, redzeisi, kas tōļōk bȳș.»

Biedeigīs niu bučoj bogotū i teic: «Paļdis par kaulu!»
Tai  padzärá  i  izaškeira  brōli.  Nūgōjș  bogotōs  iz  sātu,  moz 

dūmōdams, nūvylka svātku dräbis i dáväs iz pūru. Nūgōjș tī, maucá 
biksis  zámī  i  leida  pūrā  kaula  mekleitu.  Brodōdams  ar  aili  vysu 
pūru, ka nivīns pāds napalyktu namekleits, golu golā par trejs dīnys 
atroda. Izviļcș nu dyunis, izgōja molā, attaisäja aizbōztū kaula golu, 
nūlicș zámī, verās, kas nūtikș, gaideidams ar napacīteibu. Tá golā 
īraudzäja,  ka  lein  nu  kaulā  nazkas  naspieceigs  i  malns. 
Nūzaprīcōjäs,  ka  bȳș  otkon  brōlá  nalaimi  izlaidș  breivu.  Šaļteni 
nūgaidäja, izleida vysa nu tō kaula nalaimá, breisneni atsapyutusäs, 
soka: «Ak paļdis symtim ŗaižu táv, ciļvieceņ, ka tu mani ratavōji, a 
to ka väļ godu, i maná iz pasaulá nabȳtu vairs pavysam. Niu as nu 
tevá ni nūst naatsastōšūs.»

Itū dzieržūt, pōrjämá bailá bogotū i jys soka: «Nā, as izlaižu, 
kab tu ītu atpakaļ pi muna brōlá.»

«O  nā,  niparkū,»  soka  nalaimá,  «jys  mani  gribäja  nūnōväț. 
Niparkū vaira. Tu pestieji mani, as bȳšu  vysod pi tevá.»

Tai bogotīs nūzabeida, ka gribäja sagiuț i sabōzț kaulā, a par 
veļti. Cikom tī pyuläjäs, namanäja patș, kur tei nalaimá palyka, tik 
aiz kolna īraudzäja lelu dyumu mutuli, izkōpș kolnā, rádz̧, ka sāta 
dag. Nu tō laika i bikšu vairs navaräja īzadzeivōț, kurys nūmaucá 
kaula mekleidams,  a  biedeigīs  brōlș  ar  vīnu palyka bogotōks.  Ka 
atgōja senejīs bogotīs, to nikod bez maizis kimūsená napalaidá.

45. Nagaideita laimá
Dzeivōja iz pasaulá divi brōli: vīnu saucá par Dominīku, ūtru 

par  Donotu.  Donots  beja  cīži  biedeigs  i  jam  beja  lela  saimá,  a 
strōdnīku  nabeja.  Tai  jys  dzeivōja,  vīnu  dīnu  ädá,  ūtru  naädá. 
Dominīks beja bogots i cīži skūps, vys gribäja nu cyta nūjimț pādejū 
gabaleni maizis.

Vīnu  ŗaizi,  Jōná  dīnys  naktī,  Dominīks  sazalasäja  ar  sovim 
draugim īț mekläț naudys i pasaucá sovu brōli Donotu leidz. Donots 
nagōja, pascäja: «Dīvs gribäs, patș maņ lūgā īsvīsș naudu!»

Dominīks ar sovim draugim prostaigōja vysu nakti i kod gōja 
atpakaļ jau iz sovu sātu, celä atroda nūsprōgušu suni. Sadūmōja jī 
pazasmīț par Donotu. Pajämá tū nūsprōgušū suni i īsvīdá par lūgu 
Donota ustobā.

Kod  sunș  kryta  iz  zámis,  nu  tō  izbyra  daudz̧  zalta  naudys. 
Pazamūda Donots i rádz̧, ka iz greidys daudz̧ zalta. Donots īzaklīdzá: 
«Paļdis  Dīvam!»  i  sōka  lasäț  naudu.  Salasäja  naudu  i  gōja  otkon 
gulātu. Reitā atīt Dominīks pi brōlá i smejās: «Nu kai, Dīvs īsvīdá táv 
pa lūgu naudu?»

«Da, īsvīdá!» soka Donots, «verīs cik zalta!»
Dominīks kai īraudzäja, jam nu ŗaizis tyka žāl,  ka jys īsvīdá 

brōlám nūsprōgušū suni, a tī beja zalta nauda. Dominīks sadūmōja 
nu dusmom koč kū padaräț. Vīnu ŗaizi Dominīks atīt pi brōlá i prosa 
nu jō zyrga aizbraukț iz mīsteni. Donots beja lobys sirdș cylvāks i 

īdává  brōlám zyrgu aizbraukț  iz  mīsteni.   Dominīks  aizbraucá  iz 
mīsteni,  tī  pōrdává  zyrgu  i  atgōja  iz  sātu  kōjom.  Sātā  Dominīks 
pascäja brōlám, ka nu jō zyrgu nūjämá vylki i apädá. Donotam koč 
beja žāl zyrga, a kū daräț — nūpierka jys cytu zyrgu, väļ lobōku. 
Dominīkam väļ lelōkys dusmys beja iz brōlá i jys sadūmōja naktī 
aizdágț  Donota  ustobu.  Kai  jys  sadūmōja,  tai  izdaräja  — 
aizdadzynōja Donota ustobu.  Kod gunș apjämá ustobu,  Dominīks 
sōka  klīgț  brōlám,  ka  jō  ustoba  dag.  Donots  izbāga  nu  ustobys, 
izvylka  vysus  bārnus  i  taipaț  naudu,  a  vyss  cyts,  kas  jam  beja, 
sadaga.  Pazacälá  lels  viejș  i  aiznásá  dzierksti  ar  guni  taišni  iz 
Dominīka ustobu. Ustoba aizadaga i koleidz Dominīks atskräja, jau 
vyss nūdaga. Kū jam daräț tagad? Dominīkam vajag īț ar vysu saimi 
par ubogu maizis prasäț, a Donotam beja nauda, jys izcälá jaunu 
ustobu i dzeivōja otkon laimeigi.

46. Saticeigī brōli
Senejūs laikūs vīnā cīmā dzeivōja div brōli, jī aba diveji beja 

preciejušīs,  jaunōkam brōlám beja  četri  bārni,  a  vacōkam bārnu 
nabeja. Brōli dzeivōja mīreigi tāva zámī i ädá sovu maizi vīnuvīt. 

Vīnu  ŗaizi  brōli  sapļōvá  rudzus,  pajämá  padaläja  iz  diveju 
pušu, kotram pa dalái.  Vacōkīs brōlș guļ nakti  i  dūmoj patș sevī: 
«Labi, máș tū salaseitū maizi padaläjam, a brōlám saimá lelōka, jam 
vajag vairōk maizis, as ar sīvu asom tik diveji. Īšu i ībieršu brōlám 
sovys maizis, kab jys nazynōtu.»

Tymā  paț  laikā  jaunōkīs  brōlș  ar  taipaț  dūmōja:  «As  asmu 
jaunōks i muna sīva jaunōka, bārni jau dreiži peļnäs, a brōlș vacōks. 
Daīș vacums, kas jam paleidzäs? Īšu i ībieršu vacōkam brōlám sovys 
maizis, kab jys nazynōtu.»

Pazacälá jaunōkīs brōlș nu reita agri i ībärá nu sovys maizis 
vacōkam brōlám. Dīnu brōli verās, ka maizá jīm kai beja kotram pa 

vīnaidai dalái, tai ir. Jī stōv i breinojās, bet nivīns narunoj nikō. Ūtrā 
naktī brōli otkon pībärá vīns ūtram maizis, otkon verās dīnu: kai 
beja maizá, tai ir pa vīnaidai dalái.  Tai brōli ilgi nosōja tū maizi, 
koleidz nasazatyka. Tūlaik jī pazyna, kam maizá jīm stōv pa vīnaidai 
dalái.  Nu tō laika jī  sōka dzeivōț cīži  labi,  vīns ūtru žālōț i  nikod 
nadaläja i naskaitäja, kas vairōk apād, kas mozōk.

47. Laimeigs i nalaimeigs bārns
Jau nu seņ-senejim laikim viers zámis dzeivōja dažaidi cylvāki: 

i lobi, i ļauni, i vaci, i jauni, i bogoti, i nabogi. I vysim tīm cylvākim 
dzeivī gadäjäs lelu bādu i osoru dīnys, gadäjäs i  lelu, jauku prīcu 
dīnys. Seviški lelu prīcu pīdzeivōja vysnabadzeigōkī, bet lobys sirdș 
cylvāki.

Seņ seņ — paț muns vactāvs tūs laiku napīmiņ i stōsta, ka i jō 
vactāvs i sapynā nabeja tūs redziejș, pa pasauli staigōja Dīva eņgeli i 
vysaižōk  paleidzäja  nabadzeigim  cylvākim.  Bet  kas  var  bȳț 
nabadzeigōks par nūvōrgušu mōti, kura dorbā ejmūt jem bierneni 
leidza, jo mōjōs nav, kas tū sorgōtu. Teirumā jei nūlīk bierneni zōlī, 
a poša strōdoj, cikom bārna raudys naatsauc jū nu dorba.

Tai, ŗaizi kaidā vīnsātā bogota saiminīka piertenī, dzeivōja ļūti 
nabadzeigs kolps ar sovu sīvu i mozu šyupelá bārnu. Tāvs vysu dīnu 
strōdōja  saiminīka  teirumā,  a  sīva,  bārna  mōtá,  dīn-dīnā  gōja 
gonūs. Biernená nabeja kur atstōț, tō pec jei vysod násá tū leidza. 
Lai izsorgōtu moziņkū nu brīsmom, tāvs nūpyna klūgu peitini, mōtá 
īlyka  tī  drusku  sīna,  apklōja  tū  ar  vacu  dräbeiti  i  taidā  šyupelī 
guļdäja sovu bārnu. Pakōrusá peitini kryumūs, poša mīreigi ganäja 
saiminīka lūpus.  Vokorā jämá bierneni  i  gōja  iz  mōjom. Tai  gōja 
dīna pec dīnys.

Ŗaizi iznōcá pōrōk korsta dīna; lūpi navaldami byzōja i bārna 
mōtá tik  beja  pīkususá,  ka gondreiž  naspäja  staigōț.  Sagaidiejusá 
vokoru, dzyna lūpus sātā, kryta iz lōvys i aizmyga.

Sīva  nūläcá  nu  lōvys  i  sōka  raudōț:  bārns  palyka  kryumūs. 
Nakavejūt laika, veirs ar sīvu sōka skrīț iz mežu.

Umai  ganeibys  kryumūs  atskanäja  šyupelá  dzīsmená:  «Čuči 
guli, zalta bierneņ!»

Kryumūs narádzäja  nivīna  cylvāka,  tik  klūgu šyupelá  vītā  jī 
atroda skaistu zalta šyupeleiti. Tymā guläja jūs biernenš soldā mīgā.

Vacōki apzavärá vysapleik i naatrosdami, kam pazateikț par tik 
lelu dōvynu, pajämá zalta šyupeleiti i gōja iz sovu pierteni.

Mōjis  saiminīks  īt  reitā  piertenī  i  rádz̧  suplōk  kolpa  lōvys 
skaistu  zalta  šyupeleiti.  Kolps  jam vysa  izstōstäja  par  šū  šyupeli. 
Saiminīks  par  tū  stōstäja  sovai  sīvai,  jei  nūsprīdá  poša  tū  laimi 
sasnīgț. Pi vokora jei teišom pajämá sovu bārnu i teišom atstōja jū 
kryumūs, vacijā skalinī. Ap pușnakti kūpā ar sovu veiru jei gōja pec 
bārna i  jau prīcōjäs,  ka  atrasș  tū  väļ  skaistōkā zalta  šyupelī.  Bet 
kryumūs, kur jei atstōja bārnu skalinī, nazkas baileigā bolsā ryucá: 
«Uči, ļuli, skaugju bārns!»

Saiminīki gōja klōt, bet skalinis vītā atroda vacu, lelu postolu, 
a tymā bārna kauleņus.

48. Laimá i bagateiba
Dzeivōja vīns veirs, jam beja sīva i tāvs ar moti. Šys veirs beja 

pōrticș zemnīcenš.
Vīnu  ŗaizi  jys  ora  kryumu  molā  zámi.  Kai  tik  jys  pīar  pi 

kryumu  molys  klōtu,  tivleņ  izdzierst  nazkū  raužūt:  «Bāda,  maņ 
bāda.»

Pīarș väļ vīnu ŗaizi pi pošys molys, veirs pavaicoj: «Kas tu par 
taidu bādu esi?»

«As asmu tova bāda,» kryumūs nazkas atbiļdäja i golā zemnīku 
pavaicōja: «Kod tu gribi sovu bādu násț: tagad, voi ka vacs paliksi?»

Zemnīks,  nalelu  breidi  padūmōjș,  atbiļdäja:  «Nosōšu  lobōk 
tagad sovu bādu. Vacam maņ bȳș gryuts panásț nalaimi.»

Tagad otkon zemnīks ora zámi kryumu molā, bet nikō vairs 
nadzierdäja  vaižūt.  Pec  nazcik  dīnom  nūmyra  šam  veiram  tāvs. 
Bažājäs šō veira sīva, ka lela bāda, a veirs tik atbiļdäja: «Nasok nikō, 
sīveņ! Bȳș väļ lelōka bāda!»

Nūmierst pec dažom dīnom nu tāva nōvis i mōtá. Otkon sīva 
bažājäs, ka lela bāda, a veirs tik atbiļdäja: «Nasok nikō, sīveņ! Bȳș 
väļ lelōka bāda!»

Pec tāva i mōtis nōvis veirs otkon aizgōja ortu. Paarș kaidys 
pușstuņdis,  jys  rádzäja  atejmūt  pārkiuná  nagaisu.  Moz  dūmōjș, 
nūjiudzá veirs zyrgu i atjōj iz sātu. Kod atgōja pārkiuná nagaiss, tod 
īspärá  jō  mōjī.  Sadaga  veiram  i  klāvs  ar  vysim  lūpenim,  sadaga 
ustoba i škiunș, sadaga vyss jō monts, tik patș ar sīvu palyka dzeivs.

Kaids  cylvāks  īdává  naboga  veiram  vacu  greizu  kävi  i  leidz 
pusái  salauztus,  vacus  rotus.  Lauzäja  naboga  sīva  rūkys  i 
raudōdama sacäja iz veira: «Tagad ir vyslelōkō bāda.»

Veirs ar sovu sīvu sōka braukaläț pa pasauli, laseidami maizi. 
Braukdami  obi  divi  pa  ceļu,  satyka  vīnu  kungu.  Īzavierș  kungs 
bādys nesieja sīvu, kas beja cīži skaista, sacäja: «Pōrdūḑ maņ sovu 
sīvu!»

Veirs  padūmōjș,  sacäja  iz  sīvys:  «Áj,  sīveņ,  dzeivōtu  pi  šō 
kunga! Táv bȳș labi, i maņ bȳș nauda.»

Īdává kungs veiram vasalu kuleiti  naudys i  pajiemș jō  sīvu, 
aizbraucá.  Palyka veirs  vīns patș.  Braukdams vysu dīnu,  jys  beja 
pīkusș,  dūmōja  atsagulț  i  atsapyust.  Atskräja  pi  veira  putyns  i 
aiznásá naudu ar vysu kuleiti. Kod veirs pazamūda, tod īraudzäja, 
ka  naudys  nav,  zyrgs  guļ  iz  sōna  i  napyuš.  Bāda  tagad  jam beja 
vyslelōkō.  Nabeja  ni  sīvys,  ni  naudys,  ni  zyrga.  Atstōjș  vacūs 

salyuzušūs  rotus,  veirs,  aizgōja  pi  vīna  saiminīka  i  pastōja  par 
grōvraci. Tai jys, īpeļnäja brangi naudys. Atstōjș šū saiminīku, veirs 
aizgōja iz vīnu tōlejū muižu i  pastōja par padrasčiku. Šōs muižys 
gaspažai beja nūmirș veirs. Palykusá par atraitni, jei pajämá sovōs 
rūkōs muižys pōrvaļdeibu. Sadūmōja šei gaspaža ciersț zámī vīnu 
gobolu  meža.  Padrasčiks  beja  par  golvonū  vadūni  pi  meža 
ciersšonys. Nūgrīzuši lelu kūku, kurā beja pereklis, meža ciertieji i 
padrasčiks īzavärá pereklī kuleiti naudys. Padrasčiks tivleņ soka, tei 
nauda asūt šō.  Meža ciertieji  streidäjäs,  kai  šam taipaț šei  nauda 
pīdarūt.

Padrasčiks  i  meža  ciertieji  aizgōja  pi  lelys  mōtis  iz 
syudzeibom. Podrasčiks vysu izstōstäja,  kai  jam vyss itys  nūtyka. 
Tagad lela mōtá pazyna, ka šys padrasčiks ir jōs senejīs veirs. Jei nu 
prīcys  apzačärá sovam eistijam veiram ap koklu i  prīcys  osorom 
raudōdama sacäja: «Muns veirs! Muns veirs! Nadūmoju, ka vareišu 
ar tevi tiktīs, bet tykūs. Tagad mȳsim vysys bādys ir pōrcīstys i máș 
varäsim dzeivōț laimeigi.»

Tū runōdama, lela mōtá pasyutäja sulaini, lai atnas naudu, jo 
tai patīši beja eistō veira nauda, par kuru beja atdevș sovu vīneigū 
draudzini sīvu.

49. Dīvs žāloj sūda
Tōli aiz lelu jyuru i augstu kolnu ir vīns azars. Ļaudș stōstäja, 

ka iz vītys, kur itys azars, nazkod dzeivōja div sīvītis: vīna cīži loba i 
mīlsirdeiga, ūtra cīži dusmeiga i skūpa.

Vīnu ŗaizi  vokorā beja lels leits i  pārkiunș. Tymāpaț dīnā pi 
dusmeigōs sīvītis īgōja vīns ubogs, paprasäja paäsț i pōrguläț nakti. 
Dusmeigō sīvītá beja cīži  bogota i  nadává vacam ubogam nikō, a 
izdzyna jū ōrā.  Ubogs izgōja nu bogotys i  dusmeigys sīvītis  ōrā i 
atgōja  pi  ūtrys  sīvītis,  kura  beja  cīži  mīlsirdeiga.  Biedeigō  sīvītá 

pījämá ubogu, īdává jam paäsț i sataisäja vītu, kur pōrguläț. Ubogs 
pōrguläja nakti, iz reita jei otkon paborōja ubogu, īdává jam gobolu 
maizis.  Ubogs, īdams prūjom, pascäja:  «Par tovu lobumu bȳș táv 
paleigs pyrmā tovā dareišonā, kuru tu šudiņ dareisi.»

Pasceidams itūs vōrdus ubogs izgōja ōrā i nūgōja pa sovu celi 
tōļōk.  Sīvītá  nikō  nadūmōdama,  pījämá  vōrdus  par  smīklu.  Pec 
uboga izīšonys sīvītá dagōja pi sovys skreinis, gribäja dabōț tī jaunys 
dräbis  šyuț  dālam kraklu.  Kod jei  izjämá tū  dräbi  i  sōka mieräț, 
dräbis  atsaroda  tai  daudz̧,  ka  jei  pīmieräja  pylnu ustobu i  pylnu 
pogolmu.  Sīvītá  strōdōja  da  vokora  i  pīmieräja  cik  dräbju,  ka 
pōrdává i nu ŗaizis palyka bogota.

Dreiži izzynōja par itū bogotō sīvītá, jai tyka žāl taidys laimis. 
Jei nūskräja mekläț tū vacū ubogu, dreiži i atroda jū, atvádá pi sevá, 
īdává jam äsț  i  paklōja  lobu vītu,  kur  pōrguläț.  Iz  reita  pazacälá 
ubogs, losōs īț tōļōk i īdams runoj iz bogotū sīvīti: «Lai bȳș táv laimá 
pyrmā tovā dareišonā, kuru tu sōksi strōdōț!»

Pasceidams itūs vōrdus,  ubogs nūgōja pa sovu ceļu tōļōk,  a 
sīvītá tivleņ nūskräja pi sovys naudys, dūmōdama, ka jei sōkș skaitäț 
naudu i pīskaitäs pylnu ustobu. Bet paprīšku jei sadūmoj izmozgōț 
tū naudu, kab tei speidātu. Sīvītá pajämá skrūzi i sōka līț iudini iz 
naudys. Iudinș läjäs tai daudz̧, ka pīzaläjäs pylna ustoba i pogolms. 
Dreiži  iz tōs vītys sazataisäjäs lels azars,  tei  dusmeigō sīvītá tīpaț 
nūsleika, a tei lobō sīvītá dzeivōja laimeigi i bogoti.

50. Svātī rejī
Senejūs laikūs, kod väļ Dīvs staigova pa mȳsu pasauli, atgōja 

da vīnam saiminīkam Dīvs, Pīterș i Jurș. Jī beja kai ubogi: atgōja da 
saiminīka i prosa, lai jūs palaižūt pa nakti pōrguläț.

«Labi!» soka saiminīks, «as jiusus palaisšu guläț i dūšu jiusim 
äsț, tik jiusim bȳș reit agri jōzaceļ i jōīt munā rejī labeibu kulț.»

«Labi!» soka jam svātī.
Saiminīks dává jīm vakarinis i jī aizgōja gulātu. Nu reita agri 

mūdynoj jūs saiminīks: «Celitäs,» soka, «īsim labeibu kultu!»
«Labi!» atsoka jam Dīvs.
Bet jī nazacälá, a vys väļ guläja. Pīterș iz molys, Jurș vydā i Dīvs 

pi paț sīnys. Atīt ūtru ŗaizi saiminīks i soka: «Cáļsitäs jiuș, voi nā? A 
to as atīšu ar pōtogu.»

«Labi, labi!» soka Dīvs, bet vys väļ nazacälá.
Īt trešū ŗaizi saiminīks ar pōtogu i dūd, i  dūd Pīteram, kurs 

guläja pi molys, i aizīt pīdraudeidams, ka nazacáļsīs, to nōkūšū ŗaizi 
dabōș ūtrīs. A jī vys väļ guläja.

Atgōja  väļ  i  sadává  videjam,  Juram,  teikdams:  «Ka  väļ 
nazacáļsīs, to sovu dali dabōș i trešīs.»

Tagad jī pīzacälá i aizgōja iz reji labeibu kultu. Aizgōjuši — Dīvs 
izjämá  nu  krōsnis  šakauņus,  izlyka  pa  vysim  styurim  dagūšūs 
šakauņus i tod vysi trejs svaida ar sokumim labeibu nu vīnys vītys iz 
ūtru. Dīvs soka: «Klusu sorkons, klusu sorkons!»

Vysu  labeibu,  cikom  beja,  par  ŗaizi  izkiulá  i  atteiräja  nu 
palovom. Tū padariejuši, jī vysi trejs aizgōja. Saiminīks rádzādams, 
cik pamateigi itī ubogi izkiulá labeibu, dūmoj: «As ar tai kuļšu.»

Izjämá  nu  krōsnis  šakauņus,  izlyka  pa  vysim  styurim  i  tod 
svaida labeibu nu vīnys vītys iz ūtru i klīdz: «Klusu sorkons, klusu 
sorkons!»

Cysys nu gunș aizadaga, sōka dágț. Jys tik klīdz. Tik kū izbāga 
nu gunș, vyss apdaga, monts sadaga, jys izŗaiz palyka par ubogu.

51. Breinumu kaliejs
Vīns  kaliejs  izkola  valnu  ar  rogim  i  pakōrá  smädī  iz  sīnys. 

Pīpard kaliejs rūkā; pīlīk rūku valnam pi daguna i soka: «Valns, ša 
paūd!̧ Valns, ša táv muna dväselá!»

Valnam tys napatyka i jys vys prasäja kalieju palaisț jū valī, a 
kaliejs  dora sovu. Kaidu ŗaizi  valns soka: «Kaliej,  izsvīḑ  mani aiz 
smädis  iz  zyrga  māslu  gubys  i  as  táv  par  tū  pylnu  capuri  zalta 
īdūšu!»

Kaliejs  beja  ar  mīru  i  valns  aizskräja  pec  zalta.  Pa  tū  laiku 
kaliejs izroka dūbi, izgrīzá capurái dybynu, pastatäja capuri iz dūbis 
i  gaida. Atstīp valns maisu zalta i  sabärá capurī,  a capurá nabeja 
pylna.  Valns  aizskräja  pec  ūtra  maisa  i  atstīpá  ūtru  maisu  zalta, 
sabärá capurī, a capurá kai nav, tai nav pylna. Sazadusmōja valns, 
ka kaliejam tik lela capurá, i aizskräja pec trešō maisa. Atstīpá valns 
trešū maisu i sabärá capurī. Capurá beja pylna. Kaliejs pōrkrystäja 
zaltu, pajämá iz sīnys pakōrtū valnu i izsvīdá aiz smädis iz zyrgu 
māslu gubys. Pec kaida laicená kaliejs pazavärá i rádzäja, ka valna iz 
māsla gubys jau nabeja. Dzeivoj kaliejs i kaļ sovā smädī.

Vīnu  ŗaiz  atgōja  iz  smädi  vīns  svešs  cylvāks  i  soka:  «Pījam 
mani par strōdnīku, as napraseišu nu tevá nikaidys moksys. Patș áj 
iz krūgu i dzáŗ, a as par tevi strōdōšu vysu! As asmu lobs kaliejs, 
mōku vacu cylvāku par jaunu pōrkaļț!»

Kaliejs  padūmōja,  padūmōja  i  pījämá  svešū  cylvāku  par 
strōdnīku. Tys beja tyspaț valns, kuru kaliejs izsvīdá aiz smädis. Tai 
zellá kaliejam strōdoj, a patș kaliejs vairōk krūgā säd.̧

Atbraucá iz smädi vīns vacs, vacs kungs i prosa pōrkalț jū par 
jaunu. Tys kungs beja ari valns. Zellá atbiļdäja: «As tū varu izdaräț!»

Zellá pajämá vacū kungu, lyka iz gunș, dadzynōja, dadzynōja i 
lyka iz loktys koltu. Pyrmōk izkola kōjis, tod rūkys, tod vādaru i tod 
cytu vysu. Pastatäja zellá kungu kōjōs i tys beja par jaunu cylvāku. 
Kungs samoksōja zellái, sādōs rotūs i aizbraucá. Smädī bejušī vysim 
izstōstäja i ļaudș runōja: «O, lobs kaliejs! O, lobs kaliejs!»

Runys  aizgōja  leidz  vacijam  grāfam,  iz  kura  zámis  beja 
pastateita  smädá.  Pa  tū  laiku  zellá  beja  aizgōjș  prūjom  i  kaliejs 
strōdōja otkon vīns patș. Atbraucá vacīs grāfs iz smädi i prosa kalieji 

pōrkalț jū par jaunu. Kaliejs saprota, ka tá beja tō valna dorbi, kur 
jys izsvīdá aiz smädis,  i  tō deļ  soka grāfam: «As namōku pōrkalț 
vacus cylvākus par jaunim, tū mōcäja, muns zellá!»

«As tevi varu nūpärț» atbiļdäja grāfs. «Ka tovs zellá mōcäja, tu 
ari vari!»

Nikō cyta naatlyka kaliejam daräț i jys lyka grāfu iz gunș. Daga, 
daga grāfs, tauräjäs, tauräjäs, švierkstäja, švierkstäja i sadaga tai, ka 
kauly viņ palyka. Kaliejs nūzabeida, izrausá nu gunș grāfa kaulus i 
pascäja: «As namōcieju kalț, tō deļ i nazajiemu!»

52. Atsagrīzīs razboinīks
Beja cīži lels razboinīks lelā mežā. Jys — kas viņ gōja — kōvá 

zámī. Jys nūkōvá sovu tāvu i mōti dzeivōdams. Päč tō nūgōja jys iz 
mežu, dzeivōja celá molā i naprolaidá nivīna cylvāka.

Vajaga  vīnam  puikam  īț  iz  sātu  pa  tū  ceļu.  Jys  zyna,  ka  jū 
nūkauș,  jys  tai  īdams  i  dzīd:̧  «Lobōk  izjukț  iz  palnim,  kai  vysu 
myužu kolpōț valnim.»

Izdzierd,̧  tys razboinīks, aizīt  prīškā tam puikam — aizgōjș i 
vaicoj: «Kū tu dzīdōji īdams?»

Jys atsoka, šys dzīdōjș tai, ka lobōk šam iz palnim izjukț, kai 
vysu myužu valnam kolpōț.  Prosa razboinīks iz  tū puiku, lai  jam 
atdūd sovus pōtors. Tys puisș atdūd jam, a jys nakaun jū zámī i laiž 
jū īț sáv pa ceļu.

Brauc  bazneickungs,  aizīt  jys  bazneickungam  prīškā,  tys 
razboinīks, i soka: «Izspovedáj tu mani!»

Bazneickungs  pajem  sausu  vāzu,  īsprauž  zámī  i  soka:  «Táv 
laistäț itū vāzu, iz celá násț ar muti iudini nu olūta, cikom tys kūks 
zaļš palikș ar lopom. Tūŗaiz as tevi izspovedeišu!»

Bazneickungam baiș beja, kab jū nanūkautu, tai jys i pascäja 
jam, tai i nūbraucá pa ceļu.

Vys nas iz ceļu, tys razboinīks, iudini mutī nu olūta i laista vys 
tū kūceni. Jam nūīt jau vysa oda nu ceļu, palīk bednys kauls ar ašni i 
navar vaira paīț.  Cik godu progōja jau.  Nu to kūcená izauga lela 
ōbuļneica, vysa ar vīnim ōbulim. Tī ōbuli beja dväselis ļaužu, kur 
jys nūkōvá.

Atsasiediejș zam tō kūcená, rauḑ jys cīži. I brauc otkaiț tyspaț 
bazneickungs tymā mežā. Väļ jys tōli, a cik lobs smōrds īt! Jys cik 
ŗaižu tī braucá, a itaida smōrda loba nabeja kai tān! Dabrauc jys da 
tōs vītys, īt jys pazavārtu i rádz̧, ka cīži šmuka ōbuļneica ar vīnim 
ōbulim, a zam tōs ōbuļneicys säḑ vacs vecș, rauḑ i ar osorom laista 
kūku. Bazneickungs vaicoj: «Kō ta tu raudi?»

Vecș  sōk  stōstäț,  ka  braucá  bazneickungs  i  nagribäja 
izspovedäț šū, īspraudá sausu vāzu i pascäja laistäț, cikom izaugș 
zaļš  kūks.  Jau  šys  navar  paīț  i  narádz̧  šys  i  moža  šam cik  osoru 
pītikș,  kai  tū  kūceni  palaistäț,  a  bazneickunga  narádz̧  väļ! 
Bazneickungs soka, šys patș i  esș — i jem jū spovedäț. Kū jys tik 
pasciejș, ka jys kōvá cylvāku, tivleņ vīns ōbulș kreit zámī. Vysi ōbuli 
apkryta, a div palyka pošā viersyunī. Vaicoj bazneickungs: «Soki väļ, 
kū nabejș!»

Jys atsoka: ā — šys nūkōvá sovu tāvu ar moti. Tūlaik nūkryta tī 
divi ōbuleiši zámī.  Bazneickungs atlaidá jam vyss agrōkūs grākus, i 
Dīvs atsyutä eņgeli, kab pajymtu jō dväseli, a jys patș, tys veceitș, tys 
razboinīks, par palnim palyka. Ōbuļneica izgaisa i ōbuleiši izgaisa. 
Otkaiț tymā vītā guläja sausa vāza, a mežš kai beja, tai beja mežš.

53. Nateirīs valna kolps
Seņ-senejūs  laikūs  karaveiram  vajdzäja  ilgus  godus  dīnäț 

kienenám. Vīns karaveirs,  atdīniejș  sovu laiku kienenám, gōja  iz 
sātu, bet jam izgrīzá nu sveitys vysys pūgys. Īt jys iz sātu, viejș beja 
ļūti lels i jam vīnumār platäja sveitu: cik jys tū samīdz, viejș otkon tū 

izplieš. Tod karaveirs aizadusmōja i soka: «Ka pi valna bȳtu dīniejș, 
to gon pūgys bȳtu.»

Tam laikam atskrīn valns i soka iz karaveiru: «Áj da manim 
dīnātu iz treju godu! Tik naškiuņ bōrdys, nagrīz nogu, nacierṕ motu 
i namozgoj mutis!»

«Labi!» atbiļd ̧karaveirs.
Valns tivleņ nūvad jū iz sevim i īdūd jam dorbu, mežā ciersț 

molku. Karaveirs atstrōdoj valnam vysu godu. Tymā laikā nūmierst 
kienenš,  pi  kura  dīnäja  karaveirs.  Tod  ūtrā  godā  īdūd  valns 
karaveiram malnu zyrgu, ar kū molku vásț nu meža, i pīsoka, ka var 
sisț zyrgu, cik gryb, tik aizlīdz zyrgam ausī dūrț.  Karaveirs aizbrauc 
iz  mežu,  pīlīk  vazumu  i  nūvad  iz  sātu.  Tod  atbrauc  ūtru  ŗaizi, 
pīkraun väļ lelōku vazumu, tai ka tik kū zyrgs var paviļkț. Nūbrauc 
trešū ŗaizi  iz  mežu i  pīkraun taidu vazumu, ka jau zyrgs naspiej 
paviļkț. Tod jys syt, syt zyrgu, a zyrgs ni nu vītys. Tod aizadusmoj 
karaveirs i dur zyrgam ausī; zyrgs tivleņ palīk par cylvāku i soka iz 
karaveiru: «Nasiț tu maná, as asmu tys kienenš, pi kura tu dīnieji!»

Tod kienenš pīroksta grōmotu iz sovu dālu i palyudz karaveiru 
atdūț tū dālam. Tagad karaveirs vaicoj: «Kai tevi otkon pataisäț par 
zyrgu?»

Kienenš soka: «Īduŗ väļ ausī, i as palikšu par zyrgu.» Karaveirs 
paklausa, īdur ar vāzu ausī i kienenš palīk par zyrgu, tod nūbrauc iz 
sovu saiminīku i nūvad molku.

Valns syuta karaveiru iz vīnu cylvāku, kuram beja trejs ḿaitys, 
pierkț kvīšus i soka: «Ka grybi, vari pajimț kurū naviņ nu ḿaitom i 
apzaprecätīs.»

Karaveirs sazalosa braukț, valns īlīk jam rogovōs maisu naudys 
i karaveirs aizbrauc. Atbraucș iz tū cylvāku, karaveirs nūpierk kvīšu, 
samoksoj  daudzi  naudys  i  aizbrauc  iz  sovu  saiminīku.  Tod valns 
vaicoj: «Voi redzieji ḿaitys?»

Karaveirs atbiļd:̧ «Redzieju.»

Tūlaik valns syuta karaveiru svōtūs, īdūd jam lobus zyrgus i 
karaveirs aizbrauc. Atbraucș vaicoj  nu vacōkōs mōsys:  «Voi īsi  pi 
maná?»

Jei atbiļd:̧ «Lai tu esi bogots, bet taids baileigs, lobōk pazakōrț 
nakai pi tevá izīț.»

Karaveirs nūbrauc i pastōsta valnam, ka nagryb īț pi jō, deļ tō 
ka jys nasmuks, ka lobōk pazakōrtīs. Tod valns padūmoj: «Itei bȳș 
maņ», i nūsyuta karaveiru iz ūtru mōsu. I ūtra naīt saceidama, ka 
lobōk nūzasleicynōț, nakai pi taida baileiga izīț.

Karaveirs  brauc  atpakaļ  i  pastōsta  valnam;  tod  valns  otkon 
nūdūmoj: «I itei maņ.» Syuta tod karaveiru väļ da jaunōkai mōsai. 
Brauc karaveirs i vaicoj nu jaunōkōs mōsys: «Voi īsi pi maná?»

Jaunōkō mōsa atbiļd:̧ «Īšu, lai gon baileigs, bet bogots.»
Karaveirs  nu  brauc  prīceigs  iz  valnu,  kurs  izdzierdș,  ka 

jaunōkō  mōsa  īt  pi  jō  kolpa,  pīsylda  kubulu  iudiná,  apgrīž 
karaveiram nogus, apcierp motus, līk kubulā, izmozgoj i karaveirs 
palīk ļūti smuks. Nūbrauc tod karaveirs iz sovu mārgu i vad jū iz 
bazneicu. Vacōkō mōsa īrauga, ka taids smuks bryugons, bet na jōs; 
teik  jai  žāl,  jei  pajem  stryči  i  pazakar  kūkā.  Ūtra  mōsa  taipaț 
napacīš, skrīn iz azaru i nūzasleicynoj.

Karaveirs  sazalauloj  i  vairs  naīt  par  kolpu  pi  valna.  Nūnas 
tagad grōmotu kienená dālam, kurs proskaita tū i pamat vysu sovu 
kienisti karaveiram, a patș nūīt iz tuksnesi i dzeivoj tī leidz nōvái.

54. Dīvs sūda ļaunu cylvāku
Tymūs laikūs, kai väļ beja prigons, dzeivōja bogots muižnīks, 

pi jō beja cīži sirdeigs voits. Voits kotru dīnu vys gribäja, kab jam 
kotru dīnu izcierstu vys kaidu mužiceni. Ļaudș vys ciertá agruzdym, 
i  läja viersā sōleji  iudini.  Vīns mužicenš Jurka jau dzeivova godu 
sešdesmit, ali jys nikur nabeja apgrākōjīs, i voits nikai navaräja jō 

atciersț. Vīnu ŗaizi voits sadūmova lobu lītu. Jys zynova, ka pi Jurkys 
lobi zyrgi, i lai jys nūvad jū ar kungu iz áļni. Voits dūmova, ka Jurka 
tagad bȳș atciersts. Voits pastōstäja taidys lītys kungam. Kungs nu 
ŗaizis nagribäja a päčōk pascäja: «Labi, lai mȳsus Jurka pavyzynoj!»

Voits iz reita sacä Jurkam: «Tu nūáj da kungam, kungs gryb ar 
tevi parunōț.»

Jurka cīž nūzabeida, jam ōda tai i aiznīzä, jys dūmova, ka jam 
jau  možeņ tagad i  tikș.  Jurka  nūīt  da  kungam,  kungs  soka:  «Tu, 
Jurka, mȳsus reit nūvessi iz áļni.»

Jurka sōka prasätīs: «Kur as jiusus nūvesšu, as nazynu, kur tei 
áļná. Kungs, as lobōk kotru dīnu iz ceļu staigōšu nakai vesšu jiusus 
iz áļni.»

Voits sacäja: «Tu kai gribi, a mȳsus reit nūvessi iz áļni, a ka nā, 
to bȳș čūksts atciersts.»

Jurka raudōdams nūgōja da sātai. Pa celi jys sateik nazkaidu 
kundzeišu. Kundzeišs vaicoj: «Kas tī, Jurka raud.̧»

«Kai naraudōț, ka reit kungu ar voitu vajaga vásț iz áļni?»
Kundzeišs  sacäja:  «Nabādoj,  as  itū  izdareišu.  Tu  nūáj  da 

kaiminá  i  paprosi  nu  jō  karapaškys,  bet  lai  sābris  patș  da  tevá 
atdzan, tod tu zyrgus aizjiugsi, pazaviersi par lūku, as bȳšu prīškā, i 
tu pec maná pakaļ, máș jūs nūvássim da áļnái.»

Jurka  nūgōja  da  sābram,  prasäja  jam  karapaškys,  sābris 
prasäja: «Kū tu vessi?»

Jurka sacäja: «Vesšu kunga i voitu iz áļni.»
«To tu salauzeisi munu karapašku.»
Saiminīka bōba sacäja: «Ka jys vásș kungu ar voitu, tak i nav 

žāl,»
«Nu labi!» sacäja sābris, «as táv īdūšu.»
Iz reita agri, Jurka aizjiudzá zyrgus i nūbraucá da kungam iz 

muižu.  Voits  nūskräja da kungam, kurs väļ  guläja i  cīž  nagribäja 
braukț.  Kungs  pīzacälá,  paädá,  taisäjäs  braukț.  Kungs  ar  voitu 

atsasādōs,  i  Jurka  pīzacielīs  īraudzäja  car  lūku,  ka  tys  kundzeišs 
skrīn pa prīšku. Zyrgi skräja troki, voits ar kungu tik smäjäs. Zyrgi 
nūstōja  i  īkryta  zámī.  Kungs  ar  voitu  cīž  nūzabeida.  Tá  dagōja 
nazkaids kungs i vaicoj: «Kū jiuș pascäsit?»

Kungs  ar  voitu  nikō  narunova,  jī  rádzäja,  ka  ībraucá  áļnī. 
Tivleiț kungu aizvádá i parōdäja, ka jū vōräs tymā kotlā, smalā, par 
tū, ka jys nikō nasacäja, ka voits ļaudș syta. Voitam parōdäja ūtru 
kotlu, i pascäja: «Tevi vōräs itymā kotlā, par tū, ka tu ļauteņus cīž 
syti i mūcieji.»

Patș lelȳș áļnis kungs pascä, lai Jurka brauc pec kunga sīvys, i 
lai tū atvad iz šani. Jurka nūbraucá, jū izcälá tyspaț kundzeišs, i jys 
otkon braucá pa zámi.

Atbraucș  da  gaspažai,  jys  vysaiž  pīmalova,  ka  tī  spielej  cīž 
skaista muzyka, i jī tī prīcojās. «Kungs prasä, kab i tu nūbrauktim da 
jam.»

Gaspaža apzavylkōs, atsasädá ŗaizī ar Jurku. Jys tik pazavärá 
par lūku: tyspaț kundzeišs prīškā. Zyrgi nūskräja kai vātra. Tymāpaț 
vītā  izkryta  car  zámi.  Jurkam tagad  baiļu  nabeja.  Gaspažu  ībōzá 
pīna pūdā vyrtīs, partū, kai jei ļaudș nikod naborova ar lobu pīnu.

Jurka pazacälá ar zyrgim iz augšu, atbraucá da sātai i palyka 
par tōs muižys kungu.

55. Svātīs celáveirs
Vīnā kienistī,  cīži  tōli,  dzeivōja vīns cylvāks, kurs vysu sovu 

myužu lyudzäs Dīvu i ubogim dává sovu paleigu. Kod jys gōja guläț, 
vysod lyudzäs Dīvu, i kod cäläs, par tū jō Dīvs naaplaidá. Vīnu ŗaizi 
sadūmōja itys cylvāks īț pa pasauli pastaigōț, apnyka jam itei dzeivá 
iz vītys, jam gribäjäs pazavärț, kai dzeivoj ļaudș.

113



Itys cylvāks sazalasäja i gōja celä. Cik itys cylvāks ilgi gōja, a iz 
celá  nikō  narádzäja.  Īdams  pa  ceļu  cylvāks  dává  paleigu  tīm 
biedeigīm ļaudim, kurim beja lelys bādys.

Vīnu ŗaizi īdams pa ceļu, itys cylvāks sazatyka ar vylkim, kuri 
kryta iz celá veira. Cylvāks sōka lyugț Dīvu. Vylki, kai narádzādami, 
aizgōja sovu ceļu. Cylvāks runōja patș sevī: «Paļdis táv, Dīveņ, ka 
ratavōji mani nu vylku.»

Tod itys cylvāks gōja otkon tōļōk. Laiks beja jau pi  vokora i 
celáveiram vajdzäja dabōț naktșmōju, partū, ka jys vysu dīnu gōja i 
cīži  pīkusa.  Verās  celáveirs,  ka  pi  poša  meža  stōv  ustabená. 
Celáveirs pīīt pi tōs ustabenis. Tymā ustabenī dzeivōja meža sorgs. 
Celáveirs  īgōja  tymā  ustabenī  i  vaicoj  nu  saiminīka  naktșmōju. 
Saiminīks īlaidá celáveiru sovā ustobā, labi paborōja i iz škiuni guläț 
aizvádá. Meža sorgs itys nabeja cylvāks lobs, jys syta ļaudș, kuri pi 
jō  palyka  iz  naktșmōju.  Taipaț  meža  sorgs  gribäja  nūsisț  i  itū 
cylvāku i atjimț nu jō, kas ir, jys skaitäja itū celáveiru par bogotu 
cylvāku. Celáveirs, nikō nadūmōdams, sōka skaitäț lyugšonu i jū tai 
mīgs apjämá, ka jys nabeidzá tōs lyugšonys i aizmyga. Meža sorgs 
pa kluseņom īgōja škiunī,  kur guläja aizmidzș celáveirs,  i  gribäja 
jam atciersț  ar  ciervi  golvu.  Aiznásá meža sorgs ciervi  i  kai  lyka 
celáveiram  par  koklu,  ciervș  iz  ŗaizis  atkryta,  kai  nu  dzeļža. 
Razboinīks  mežā  sorgs  īrōvá  guni  i  gribäja  pazavärț.  Verās,  guļ 
celáveirs i ir pușdzeļža. Nūzabeida meža sorgs i dreižōk aizgōja iz 
sovu sātu. Reitā pazacälá celáveirs i atīt iz ustobu. Meža sorgs tivleņ 
kryta ceļūs celáveiram i pīzazyna, ka jys gribäja jū nūsisț.  Tūlaik 
celáveirs pascäja: «As par sovu myužu nikam i nikod napadarieju 
slykta, par tū mani Dīvs naaizmiersa.»

«Par kū tu nakti beji pușdzeļža?» vaicōja meža sorgs.
Celáveirs jam atbiļdäja: «Par tū as beju pușdzeļža, ka nabeidžu 

vokora lyugšonys; maņ cīži gōja mīgs. Ka bȳtu beidzș, tūlaik bȳtu 
vyss dzeļža.»

Tai  nu  tō  laika  meža  sorgs  atstōja  sovus  nalobūs  dorbus,  a 
celáveirs  tai  vysu  laiku  staigōja  pa  pasauli  i  mōcäja  ļaudș,  kuri 
napīzyna Dīva.

56. Stabulá, kas dzīḑ
Vīnai  mōtái  beja  trejs  ḿaitinis.   Vacōkōs  beja  skaistys,  a 

jaunōkō vysskaistōka. Mōtá mīļōja vysys, a tei pastareitá jai beja gon 
mīlōka, jo tei, pi vysa skaistuma, beja loba, strōdeiga i paklauseiga. 
Vacōkōs  ḿaitys  tik  pyuru  krōja  i  svōtu  gaidäja,  a  jaunōkō  vysus 
dorbus strōdōja. Par svōtim i pyuru tai nabeja kod dūmōț.

Vīnā  skaistā  vosorys  dīnā,  kod  pļovys  sleika  pučōs  i  kod 
calmūs  sorka  zemneicys,  treju  ḿaitu  mōtis  pogolmā  ībraucá 
bryugons  ar  svōtu.  Vacōkōs  mōsys  skaisti  īzarūza  i  gōja  gostus 
sajimț, a jaunōkō dorba dräbjōs turpynōja sovu dorbu. Tūmār svōts 
i bryugons vīnumār mátá acș iz Pastareitis pusi.

Vacōkōm mōsom tys beja kai sōlș acī i jōs lykōs pīrunōț mōti, 
lai  Pastareitis  nadūd.  Mōtá i  nagribäja  sovys pastareitis  laisț,  bet 
svōti palyka pi sovā. Golā, lai izbeigț streidu, bryugons teicá: «Vysys 
dzaltoneitis skaistys, bet vīna maņ ir mīlōka. Tūmār niu as nateikšu 
kura, tū parōdäs dorbs.»

Mōsys vaicōja: «Kas ta tys bȳș par dorbu?»
«Jiusim bȳș jōīt ūgōs:. Kura pyrmō pīlasäs ūgu vōceleiti, tei bȳș 

muna ļaudavená.»
Ḿaitinis  ōtri  pagiva  pa  vōceleitái  i  laidäs  leidumā.  Bet  kas 

slynkam dūș veiksmi? Jaunōkōs mōsys vōceleitá seņ pylna, a jōm 
väļ pusis nav.

Pastareitá aicynōja mōsys iz sātu, a tōs rádzādamys, ka taipaț 
bȳș  jōpalīk  kaunā,  laidá  skaudeibu  i  dusmi  valī.  Vacōkō  izrōvá 
teišom pajymtū nāzi  i  gryudá Pastareitis  sirdī.  Ūtra mōsa syta ar 
akmini  golvā.  Mōsys  soltu  sirdi  pabōzá  mōsys  mīsu  zam  veitula 

sakņom, sabärá ūgys sovōs vōceļōs i ōtri skräja iz sātu. A tá beja 
laimái gols: bryugons, rádzādams, ka jaunōkōs nav, vaicōja: «Kur ta 
Pastareitá?»

«Voi máș zynom, kur jei moldōs?» atbiļdäja mōsys.
«Ak tai?» To īsim mekleitu», teicá bryugons.
Nikō daräț, gribi — nagribi, jōīt. I vacōkōs mōsys gōja mekläț, 

bet  jōs  teišom  nūvádá  pa  cytu  ceļu.  Atstaigōjuši  leidz  vokoram, 
meklātōji  tukšom rūkom grīzäs iz  sātu.   Niu vacōkōs dūmōja,  ka 
bryugons jimș vīnu nu jōm, a tys teicá: «Ka nav Pastareitis, to as 
preceibys atlīku leidz cytai ŗaizái.»

I braucá iz sātu. Ceļš gōja pa mežu i veituls ar Pastareitis kopu 
beja natōļ. Mežā braucieji padzierdá skaistu dzīdōšonu. Dūmōdami, 
ka tī dzīḑ Pastareitá, jī nūläcá nu zyrgim i dáväs mežā. Tik pagōja 
pōrs  sūļu,  kai  dzīdōšona  nūklusa.  Jūs  prīškā  niu  stōväja  kupls 
veituls i apleik auga skaistys nīdreitis.

«Kazyn,  kas  tī  dzīdōja»,  teicá  svōts.  «Vokors  tyvojās,  lobōk 
brauksim iz sātu!»

«Labi, ka nav pošys dzīdōtōjis, to lai maņ nīdreitá dzīd»̧, teicá 
bryugons  i  nūgrīzș  skaistōkū  nīdri,  iztaisäja  stabuleiti.  Bet  tovu 
breinumu: Kai tik jys pyutá stabuleitī, tai tei gauži dzīdōja:

«Pyuti, tautīț, voi napyuti,
Sōp muna sirsnená nāzeiša dūrta;
Sōp muna gaļvená akminá systa!»

«Kū tys zeimoj?» Teicá bryugons. «Tá nazkas ir nūticș. Svōts, 
ša, pyuț tu.»

Svōts pajämá stabuleiti i pyutá, i stabuleitá otkon žāly žālōjäs:
«Pyuti, svōteņ, voi napyuti,
Sōp muna sirsnená nāzeiša dūrta;
Sōp muna gaļvená akminá systa!»

«Sovaidi gon jei skaņ», runōja svōts.

«Voi  nazagrīzsim  atpakaļ?  Var  bȳț  ḿaitu  mōtá,  kai  vacōka, 
mōcäs paskaidrōț.»

I  jī  obi  laidäs  atpakaļ.  Ībraukuši  leigaveņu mōjī,  dūd mōtái 
breineigu  stabuleiti.  Kod  tik  mōtá  pīlyka  pi  lyupom,  stabuleitá 
otkon skanäja:

«Pyuti, māmeņ, voi napyuti,
Sōp muna sirsnená nāzeiša dūrta;
Sōp muna gaļvená akminá systa!»

Mōtá nūzabeida. Dzīsmá stōstäja lelu nalaimi. Gribādama väļ 
kū izzynot, dává stabuli vacōkijai ḿaitai i lyka pyust. Kai tik jei lyka 
stabuli pi mutis, tai stabulá skanäja:

«Pyuti, mōsená, voi napyuti,
Sōp muna sirsnená nāzeiša dūrta;
Sōp muna gaļvená akminá systa!»

Niu vysi saprota, kū tys zeimoj. Tivleņ sasäja vacōkōm mōsom 
rūkys i  aizvádá iz  tū vītu,  kur guläja Pastareitis  mīsa.  Väļ  nabeja 
vysā  sastyngusá  i  nāzș,  kai  dūrts,  stōväja  kryutīs.  Bryugons  ōtri 
izrōvá nāzi. Nu kryutim izplyudá ašná straujená. Pastareitá nabeja 
vysā nūkauta, väļ varäja jū atdzeivynōț, bet kai? Klōt stōvūšī jau ari 
nazynōja,  ka  ḿaitiná  väļ  var  atsadzeivynōț.  Cikom  tai  stōväja  i, 
golvys  nūlaiduši  dūmōja  —  kur  bejș-nabejș  —  nūzalaidá  saulis 
spaitenš, nūskūpstäja Pastareitis vaigu, spūžā lūkā apjämá mīsu i 
Pastareitá  paplätá  acș.  Tymāpaț  breidī  mōsys  nūzīdzneicys  kryta 
nadzeivys.

Bryugons  ar  gaviļom  pacälá  izbōliejušū  Pastareiti,  izcälá  iz 
sova zyrga i vīgli dáväs iz sātu.

57. Eņgelá sūds
Vīnā mīstenī dzeivōja vīns pops, jys turäja vysod sáv kolpu, bet 

kolpi navaräja pi itō popa ilgi dzeivōț. Cik kolps pi jō na dzeivoj, golu 

golā  jys  tū  izlomoj,  dūd  kolpam  par  pakali  divdesmit  pīcys  voi 
pīcdesmit  reikšu  i  nasamoksōjș  aizdzan  jū  paceļu.  Vīnu  ŗaizi 
sadūmōja eņgelș īț pi popa par kolpu. Atīt eņgelș pi popa i pazajämá 
pi par kolpu. Tai eņgelș kolpoj popam jau garu laiceni, kū pops jam 
līk  strōdōț,  eņgelș  vysu  kōrteigi  izpylda.  Vīnu  ŗaizi  pops  dabōja 
zynōț,  ka jō tāvs nūmyra.  Pops runoj  sovam kolpam — eņgelám: 
«Aizjiudz̧ zyrgu, ŗaizī ar mani brauksi iz tū cīmu, kur dzeivōja muns 
tāvs, kur tagad nūmyra, vajag jū paglobōț.»

Kolps aizjiudzá zyrgu, sādōs obadiveji i brauc. Celä jī rádz̧, ka 
iz vīna kūka pi tiļtená säḑ krauklis i klīdz. Eņgelș sōka cīži smītīs i 
gribäja  ar  pōtogu  tū  nu  kūka  nūmásț.  Pops  vysu  rádzäja  i  nikō 
napascäja. Brauc jī tōļōk — verās: pi vīna cīma stōv krysts. Kolps 
sōka smītīs i rōvá ar pōtogu krystam. Pops sōka iz jō klīgț, a kolps 
vys smejās. Brauc jī tōļōk, jau taisōs tymss. Verās: pi poša celá stōv 
vīns  krūgs,  tymā  spielej  i  doncoj.  Pops  runoj  kolpam:  «Aizīsim 
itymā krūgā pōrguläț.»

Kolps soka: «As niparkū tá naīšu.»
Brauc jī väļ tōļōk — verās: otkon pi celá stōv krūgs. Kolps soka: 

«Itymā krūgā īsim.»
Pops ar sovu kolpu pībraucá pi krūga, pastatäja zyrgu klāvā, a 

poši īgōja krūgā. Verās jī: krūgā säḑ trejs zemnīki, dzer braņdīnu i 
runoj par pļovom, kai vīns nu ūtra vairōk nūpļōvá, i tai tōļōk.

Tai itī zemnīki izdzärá i nūgōja iz sovom sātom. Pops ar sovu 
kolpu paädá vakariņu i nūgōja gulātu. Reitā agri jī izbraucá. Brauc 
taišni caur vīnu mīsteni, tymā mīstenī beja lels tiergs. Pops soka 
kolpam: «Pastatäsim zyrgu, as īīšu bazneicā, nūtureišu pōtorus.»

«Labi», pascäja kolps i  pībraucá pi bazneicys. Pops nūturäja 
pōtorus i gōja ar kolpu pazavärț, kū pōrdūd iz tierga. Pops ar kolpu 
īt i verās, ka vīns zemnīks zūg nu ūtra zemnīka mōla traukus. Kolps 
sōka smītīs. Pops vysu rádzäja i nikō napascäja. Īt jī tōļōk i verās, kai 

vīns zemnīks pierk sáv zōbokus. Nu zemnīka prosa trejs rubli, a jys 
runoj: «As grybu, kab par trejs rubli nūpierkț i nosōț trejs godi.»

Izdzierḑ  kolps,  kū  zemnīks  soka,  sōka  smītīs.  Pops  soka 
kolpam: «Kaids tu muļkis, brauksim lobōk.»

Tai  pops  ar  sovu  kolpu  nūbraucá.  Atbrauc  jī  iz  cīmu,  kurā 
dzeivōja tāvs. Pops paglobōja sovu tāvu, labi vysi izdzärá. Ūtrā dīnā 
pops soka sovam kolpam: «Aizjiudz̧ zyrgu, vajag braukț iz sātu.»

Kolps aizjiudzá zyrgu i jī nūbraucá iz sātu. Celä pops iz kolpa 
beja cīži dusmeigs. Braucūt par tū tiļteni, kur sädäja krauklis, zyrgs 
izlauzá kōji. Jī ar lelom mūkom atgōja kōjom iz sovu sātu i kolps 
atdzyna zyrgu iz treju kōju. Pops beja cīži dusmeigs iz sova kolpa i 
pascäja, kab kolpam īdūtu pīcdesmit reikšu par pakali. Atīt voits i 
runoj  kolpam:  «Pops  lyka  táv  dūț  pīcdesmit  reikšu,  as  atgōju  tū 
pavieli izpiļdäț.»

Kolps atbiļdäja voitam: «As ni par kū nadūšu sáv pärț, as asmu 
navaineigs! Lai pops patș atīt i pasoka, par kaidu vaini mani vajag 
pärț.»

Atīt pops i soka kolpam: «Tevi vajag izpärț par tū, ka tu vysam 
izasmiejīs, navarieji labi braukț i izlauzi zyrgam kōji.»

Kolps  soka  popam:  «Kod  máș  braucám  iz  tovu  sātu,  pi  tō 
tiļtená rádzäjam, ka säḑ i klīdz krauklis. Jys klīdzá, ka jiuș atpakaļ 
braukdami izlauzsit  zyrgam kōji,  partū as jam gribieju ar  pōtogu 
sisț.» liejīs 

«Par kū tu smiejīs i syti krystam ar pōtogu?»
«As smiejūs i īsytu na krystam, a valnam partū, ka viersā iz 

krysta sädäja valns, as ar pōtogu jū nu krysta nūsytu.
«Parkū tu nagribieji īț pyrmā krūgā?»
«Tymā krūgā spieläja i doncōja daudz̧ valnu i as tymā áļnī īț 

nagribieju.»
«A parkū tu ūtrā krūgā īgōji, kur zemnīki dzärá i lomōjäs?»

«Tymā ūtrā krūgā īgōja patș Dīvs, partū as īgōju, a tī zemnīki, 
kuri dzärá i lomōja vīns ūtru, jī beja lobi ļaudș, jī par sovom pļovom 
i zámi vīns ūtram daräja kaunu, kab vairōk ītō nadaräț.»

«Par kū tu smiejīs  iz  tierga,  kod vīns zemnīks nu ūtra zoga 
mōla traukus?»

«Maņ beja smīkleigi, ka zámá nu zámis zūg zámi!»
«Labi — a parkū tu smiejīs, kod zemnīks pierka sáv zōbokus?»
«As smiejūs, ka tys zemnīks pierk zōbokus iz trejs godi, a jam 

vysa dzeivá iz itō pasaulá ir trejs dīnys!»
Pasceidams itūs vōrdus, eņgelș popam acīs pazacälá i nūgōja 

iz dabasim. Tai pops ar voitu palyka iz zámis i navaräja vairōk pärț 
sova kolpa.

58. Lobīs dāls dabasūs
Dzeivōja pasaulī vaca bōba ar sovu dālu. Váciná beja cīži skūpa 

i  naloba,  a  jōs  dāls  beja  cylvāks ar  lobu sirdi.  Ŗaiz  zīmys svātku 
vokorā váciná ar sovu dālu sādōs pi golda äsț vakarinis, taišni tymā 
laikā nazkas sōka sistīs pi durovu. Váciná izgōja ōrā i pavaicōja. Tī 
beja vacs vecș, kurīs prasäjäs pi jūs pōrguläț nakti. Váciná nagribäja 
laisț veča, pasceidama: «Mȳsim nav vītys».

Jōs dāls sōka prasäț mōti i golu golā īrunōja, jei īlaidá veci sovā 
sātā iz naktș pōrguläț. Vecș nūvylka dräbis, dāls pasādynōja jū pi 
golda tyvi pi sevá i beja cīži prīceigs, ka pi jūs golda beja gosts taidōs 
lelōs svātdīņōs.

Vecș  pōrguläja  nakti  i  reitā  gribäja  īț,  a  dāls  jū  nalaidá  i 
paturäja kai gostu trejs dīnys. Catūrtā dīnā vecș īdams pascäja: «Itū 
godu as pi tevá pavadieju svātdīnis, a iz cytam godam tu pi maná 
bȳsi gostūs. Kod tu cytā godā ŗaizi siessīs pi golda, pīmini mani, ka 
as beju itū svātdīņ pi tevá, as tivleņ atsyuteišu pec tevá zyrgu i tu 
atbrauksi pi maná!»

Vecș nūgōja, dāls ar sovu mōti pōrdzeivōja vosoru, sagaidäja 
otkon kūčys dīnu i sādōs pi golda. Dāls soka sovai mōtái: «Pīmiņ, 
muna māmeņ, kai progōjušū godu beja pi mȳsu vecș gostūs, saucá 
mani pi sevá i pascäja, ka atsyutäs zyrgu. Īšu as pazavārtūs ōrā.»

Dāls bez capuris izgōja ōrā — verās: pi sātys stōv zyrgs ar zalta 
karīti. Jys dagōja pi tō zyrga i nagrybādams sādōs karītī i narádzäja, 
kai zyrgs nūskräja, cik beja jam spāka. Zyrgs apstōja pi vīnys vacys 
ustabenis,  nu  ustobys  izgōja  tyspaț  vecș  i  prīceigs  īvádá  gostu 
ustobā. Jī obadiveji sādōs pi golda äsț, tai jī paädá vakarinis i nūgōja 
gulātu. Reitā gosts gribäja īț iz sātu, a vecș jū napalaidá. Tai jys beja 
pi  veča  sešys  dīnys,  bet  tī  nabeja  sešys  dīnys,  a  beja  seši  godi. 
Septeitā dīnā vecș nūgōja iz dorbu, a gosts palyka sātā vīns patș. 
Dālam nav kū daräț, jys sadūmōja pastaigōț pa ustobu i pazavärtīs 
pa kambarim. Īgōja jys vīnā kambarī — verās: tī lels kotlys ar degti, 
a tymā kotlā daudz̧ ļaužu vard. Tī jys īraudzäja sovu mōti i  mōtá 
pazyna  sovu  dālu,  jei  sōka  prasäț  ratovōț  jū.  Dāls  padává  mōtái 
rūku, bet nikai navaräja izviļkț. Atīt vecș nu dorba i vaicoj gostam, 
kū jys taids skumeigs. Dāls izstōsta večam vysu. Vecș īdává dālam 
viezeni i pascäja, lai jys tū padūd sovai mōtái rūkōs, jys tūlaik jū nu 
kotla izviļkș.  Dāls  pajämá nu veča viezeni  i  padává sovai  mōtái  i 
gribäja izviļkț jū nu kotla. Kod mōtá tväräs aiz viezenis i dāls sōka jū 
viļkț, vysi tī ļaudș ari tväräs aiz jō mōtis, kab jūs ar taipaț izvylktu, a 
mōtá beja cīži dusmeiga i sytōs ar kōjom i nagribäja kab cytus ar 
izvylktu.  Tymā laikā  viezená salauza  i  mōtá  īkryta  atpakaļ  kotlā. 
Dāls nūgōja i izstōstäja večam i vecș jam atbiļdäja: «Tova mōtá ir 
naloba, a tai kai tu esi lobs cylvāks, as gribieju ratavōț tovu mōti. Bet 
jei ir taida dusmeiga i gryb, kab jū vīnu ratavōtu, a cyti lai vōrejās 
kotlā.  Koleidz tova mōtá napalikș par lobu, lai  jei  säḑ  kotlā,  a tu 
dzeivoj pi maná.»

Nu tō laika lobīs dāls sōka dzeivōț ar veci, a vaca sirdeiga mōtá 
tagan väļ vard tymā kotlā, kurymā jei tyka pa tū laiku, kod dāls beja 

gostūs. Jei nūmyra i jōs dväselá tyka áļnī. Koč jei sazatyka ar sovu 
dālu, bet jys navaräja jū nu tōs áļnis ratavōț. Vecș itys beja patș Dīvs, 
kas dzeivoj dabasūs.

59. Taisneiga i grieceiga cylvāka nōvá
Vīns  puika,  kurs  nikod  nabeja  redziejș,  kai  cylvāks  mierst, 

ganäja lūpus, i gonūt jam ļūti īzagribäja rádzäț, kai tys nūteik. Daīt 
pi jō vecelș i  soka: «Áj iz tū ustabeni, kura pi meža, redzeisi, kai 
mierst cylvāks!» Puika palīk ļūti prīceigs, ka izapiļdäs jō dūmys, tá 
otkon bāda: kai pamásț lūpus? Vecelș, kai zynōdams jō dūmys, soka: 
«Áj, as paganeišu!»

Nūīt puika iz tū ustabeni i rádz̧, ka pylna ustabená valnu. Vīns 
nu valnim izrōvș cylvāka dväseli, aizskrīn prūjom, cyti valni pakalī. 
Puika  nūzabeist,  atskrīn  raudōdams.  Vecelș  vaicoj:  «Deļkō  tu 
raudi?»

Puika izstōsta, kaidu baili jys rádzäja.
Vecelș  syuta  otkon  puiku  iz  ūtru  ustabeni;  a  puika  tagad 

beistās īț i napōrstōj raudōț. Tod vecelș pastōsta puikai, ka na vysi 
ļaudș tai mierst, ka ir i laimeigī, i ka jys gryb rádzäț laimeiga cylvāka 
nōvi, to lai īt iz ūtru ustabeni. Puika apdrūsynōts ar vecelá vōrdim 
nūīt iz ūtru ustabeni i īgōjș, rádz̧, ka pylna ustobā ļaužu. Gultā guļ 
jauns puika i pi jō golvys stōv jauks eņgeleitș. Kod puikys dväseleitá 
atsaškeira nu mīsys, tod eņgeleitș tū pajämá i nūnásá iz dabasim. 
Puika tai beja aizgrōbts ar šū biļdi, ka aizmiersa par vysu i ilgu laiku 
stōväja vārdamīs iz tū vītu, kur izgaisa eņgeleitș.

Atgōjș  iz  sovim  lūpim,  puika  narádzäja  vecelá,  lūpi  beja 
kōrteibā. Tagad puikai beja tik vīna gribeišona, kab nūmierț tai, kai 
nūmyra tys puika. Jaukīs eņgeleitș tagad vysod jam stōväja prōtā i 
jys apzajämäs, bȳț par paklauseigu i gūdeigu, ka varātu otkon kod 
naviņ rádzäț šū jaukū eņgeleiti.

60. Dzārōjs i jō sīva
Dzeivōja  kaļvș  ar  sovu  sīvu,  dālu  i  ḿaitu,  jys  beja  cīži  lels 

dzārōjs.
Dzeršona jū beja davadusá da lelys nabadzeibys. Kaļvș gotovs 

nūdzárț pādejū sovu montu. Kaļvș gōja pa ceļu, kab satyktu i atrostu 
kūnibejș, kab kas nūpierktu jō kaļvi ar vysim strumentim. Pa ceļu 
īdams, kaļvș satyka nalaimnīku, nalaimnīks vaicoj: «Kur tu īsi?»

Kaļvș  soka:  «Īšu,  kab atrasț  kū  nibejș,  kas  nūpierktu  munu 
kaļvi, navā par kū dzárț.»

«Ka tu maņ atdūsi sovu dālu, to as táv īdūšu, cik gribi naudys.»
Kaļvș padūmova, padūmova i sacäja: «Dālu as navaru atdūț.»
«Nu to atdūd ̧sovu ḿaitu!»
Kaļvș  väļ  padūmova,  padūmova  i  sacäja:  «Ḿaitys  as  navaru 

atdūț.»
«To atdūd ̧maņ sovu sīvu.»
«Sīvu as varu atdūț.»
«Labi, tagad tu maņ pazaraksteisi, i as táv dūšu vysod, cik táv 

vajdzäs naudys.»
Nalaimnīks ar kaļvi īgōja nalobā ustabenī, kurei beja natoļ nu 

celá. Nalaimnīks īdává kaļvam naudys, i pascä, kab jys ar sovu ašni 
pazaraksteitu. Kaļvș īgrīzá pierstā, i pazarakstäja ar sovu ašni. Kaļvș 
ar naudu laidäs i nūgōja iz sātu. Kaļva sīva beja cīži dīvbejeiga i vys 
lyudzá Dīvu. Kaļvș tū rádzādams, palyka cīži skumeigs, ali nav kō 
daräț.  Kas  padareits,  tys  padareits.  Kaļvș  par  nalaimnīka  naudu 
pīpierka vysakō,  i  sovai  bōbai  i  dālam ar ḿaitu pīpierka vysaidu 
dräbju, vysakō. Kaļvș palyka cīž bogots, a jō sīva vys lyudzá Dīvu, 
kotru dīnu gōja iz bazneicu. Nalaimnīks kaļva bōbys vys najämá, jys 
dūmova, ka moža väļ var pīdzimț bōbai bārns i tys bȳtu jam. Vīnu 

ŗaizi, kai kaļvș nūgōja pec naudys, nalaimnīks sacäja: «Reit atvessi 
sovu sīvu.»

Kaļvș  atgōja  iz  sātu,  jam cīži  žāl  sīvys,  ali  nikō daräț.  Reitā 
kaļvș sacäja :«Brauksim, sīveņ, šudiņ gostūs!»

Sīva apzavylka i nūbraucá ar veiru. Pa celám bazneicā zvanäja 
misi,  sīva  sacäja:  «Tu  tá  pīsīņ  zyrgu,  lai  atsapyušās,  a  as  īšu 
bazneicā!»

Sīva  īgōja  bazneicā,  i  cīži  lyudzá  Dīvu,  a  nalaimnīks 
nūzagaidäja i laidäs kaļvam prīškā. Kaļva sīva izgōja nu bazneicys, i 
īraudzäja,  ka ar veiru runova nazkaids puisș.  Nalaimnīks lomova 
kaļvi, kam jys laikā naatbraucá. Itymā laikā pazarōdäja jumprova 
Marija  i  sōka  nalaimnīku  vysaiž  lomōț.  Kaļvș  kryta  ceļūs  pret 
jumprovu Mariju i lyudzá pīdūšonys. Nalaimnīks nu kauna laidäs i 
nūgōja  i  jumprova  Marija  izgaisa.  Kaļvș  beja  cīži  prīceigs,  ar 
nalaimnīka naudu beja palicș bogots. Sīva ar pōtorim beja jū i sevi 
izglōbusá.

61. Valns par pļōvieji
Pi  vīna  kunga  dzeivōja  kolps,  kas  beja  ļūti  nabogs,  bet  lels 

strōdnīks. Vīnu ŗaizi kungs nūpierka jam izkapti, bet kolps teicá, ka 
naasūt  loba.  Tod  kungs  nūpierka  jam  ūtru  izkapti,  i  šei  kolpam 
napatyka. Tod kungs teicá: «Kaidys to táv vajag?»

Kolps teicá:  «Dūd maņ symtu rubļu, as patș nūpierkšu, kaidys 
maņ vajdzäs.»

Kungs īdává jam tū naudu, i kolps aizgōja i nūpierka sáv pa 
prōtam izkapti. Kungs vaicōja: «Voi tagad bȳș loba?»

«Da!» atbiļdäja kolps. «Pošam valnam papīžus nūpļaušu.»
Kod kolps nūgōja pļautu, tod atgōja valns i teicá: «Tu gribi maņ 

papīžus apgrīzț!»

«Da», teicá kolps. «Bet ka pļausim, to nūzarunōsim tai, ka kurs 
pļauș pa prīšku, lai nazaver atpakaļ.»

«Labi!» atsoka valns. «Ka jau tai, to tai.»
Valns stōjäs pa prīšku i pļaun, a kolps pakaļ.
«Tu pļaudams atpakaļ  nazaver,  cytaidi  golvu atgrīzšu»,  soka 

kolps.
Valns vysim spākim sperās iz prīšku, nikō naatsaceidams.
«Ōtrōk! ōtrōk!» soka kolps.
Valnam jau svīdri par pīri tak, a kolps sviļpōdams īt pa tukšu 

vōlu sūlim iz prīšku. Valns jau nūgurș, a vōla väļ gara.
«Atsapyusim, aizpeipäsim», soka valns.
«Nā», atteicá kolps, «vajag beigț vōlu i tod varäsim aizpeipäț.»
Tod soka valns: «Palaiḑ mani valī nu vōlys, as táv samoksōšu 

par tū!»
«A kū tu maņ moksōsi?» soka kolps.
Tod valns pateicș sovim bārnim, lai īt  atnas zaltu. Kod zalts 

beja  atnasts,  valns  nūmetș  zámī  naudu,  aizskräja  kai  apreibș  pa 
ceļu. A kolps palyka ļūti bogots i nakolpōja vairs kungam.

62. Sakūsta ausș
Vīnu ŗaizi dzeivōja iz pasaulá vīna mōtá, atraitná, jai beja vīns 

dāls, kurs nu mozu dīnu sōka zagț i nosōț vysu mōtái. Kod jōs dāls 
izauga lels, jys väļ vairōk sōka zagț, i vīnu ŗaizi tīsa jam nūsprīdá 
nōvi caur pakōršonu. Kod itys dāls jau stōväja zam kōrtuvis, i jam 
lyka  cylpu  koklā,  jys  pamanäja  sovu  mōti  ļaužu  pulkā  gauži 
raudūšu. Tod zaglis lyudzá beņdi, atļauț jam pādejū laiku ar moti 
parunōț.  Beņdá  atļōvá.  Tūlaik  zaglis  gōja  pi  sovys  mōtis  i 
pazarōdäja, ka jys gryb sovai mōtái nazkū ausī pascäț. Tymā pošā 
šaļtī mōtá stypri aizklīdzá, jō dāls nažieleigi jai īkūdá ausī.

«Tys cylvāks patīši  ir  lels  bliedis»,  runōja sovā storpā ļaudș, 
«kod jys pi nōvis sovai mōtái tik ļaunu sōpi padaräja!»

Dāls  jīm  atbiļdäja:  «Mīlȳ  ļauteni,  nazabreinojit  par  munu 
dorbu, saprūtit, ka muna mōtá ir vaineiga pi muna kauna. Kod as 
beju  väļ  mozs  puika,  as  jau  dajiuku  pi  zagšonys,  i  muna  mōtá 
nastrōpäja  mani  par  itū.  Kod  as  staigōju  gonūs,  as  nu  sova 
saiminīka  vysod zogu,  vysaidus  mozus  lītus.  Kod atnešu  iz  sātu, 
mōtá prīcōjäs par munim dorbim i nūzogtōs lītus jei pōrdává. Ka 
muna  mōtá  nu  mozu  dīnu  mani  bȳtu  strōpiejusá,  as  nabȳtu 
pīdzeivōjș taidu kaunu. Deļtō as īkūžu jai ausī, lai vysi zyna, kas ir 
vaineigs pi munys nōvis. Vysi ļaudș niu klīdzá iz beņdi, kab zagli 
apžālōț,  a  pakōrț  jō  mōti.  Tai  itū  zagli  apžālōja  i  izlaidá,  a  mōti 
pakōrá. Nu tō laika itys zaglis památá itūs vysus nalobūs dorbus i 
sōka dzeivōț cīži labi, i nikod nadūmōja par slyktim dorbim, kaidus 
jam mōtá nu mozu dīnu mōcäja.

63. Cylvāku sūdi
Vīnu ŗaizi dzeivōja trejs symti godu vacs vecș. Lai gon jys beja 

jau vacs,  mierț  nagribäja,  gribäja  väļ  laiku padzeivōț  i  pīlasäț  pa 
pasauli gudreibys. Ŗaizi šys vecș laidäs braukț pa pasauli i mekläț 
gudreibys. Braucá vīnu dīnu, loba nikō napanōcá; braucá, braucá 
ūtru, dīnu, ari nikō, tik trešōs dīnys pušdīņōs jys pībraucá pi vīnys 
mōjenis. Tá jys nūsprīdá par nakti pōrguläț. Pīsiejș zyrgu pi stūpa, 
veceitș īgōja ustobā. Ustabenī iz ceplá guläja na jaunōks vecș kai 
gudreibys meklātōjs. Vecș, gudreibys meklātōjs, sacäja iz ūtru veci: 
«Loba dīna! Voi navarātu maņ tá pōrguläț?»

«Loba dīna, loba! Kō pec nā, vītys pītikș!» atbiļdäja ceplá vecș.
Vokorā  pyrmijam  večam  ustabenis  saimineica  pīgatavōja 

vysaidu iedīņu i dzierīņu. A kod jys gribäja dzárț, tod īraudzäja, ka 
traukā staipōs tōrpi. Vecș vysus iedīņus i dzierīņus atstōja iz golda i 

aizgōja gulātu. Guläț jys navaräja, tō pec ka ustobā pi ceplá nazkas 
klīdzá: «Apsádz̧ mani! Apsádz̧ mani!»

Vecș  dūmōja  sevī:  «Kas  gon  tá  varātu  klīgț,  dīnā  as  tá 
naredzieju nivīna bārna?»

Vecș tivleņ pīzacälá nu gultys i gribäja īț iz pogolmu gulātu, bet 
tá jys īraudzäja, ka ustobā pa greidu staipōs tōrpi i jam baiș beja īț, 
jys dūmōja, ka tōrpi kūsș. Lai gon beidōs, tūmār pa sīnys maleni 
izgōja ōrā. Iz pogolma jys atsagula sovūs rotūs, i tá navaräja atrasț 
mīra, taipaț kai pyrmū ŗaizi nazkas klīdzá: «Īnáș mani! Īnáș mani!»

Tagad vecș gōja gulātu iz teirumu, tō pec ka iz pogolma guläț 
beidōs.

Vecș atsagula rudzūs. I rudzūs jys navaräja guläț, jo nazkaids 
bolss  runōja:  «Aprauș  mani!  Aprauș  mani!»  a  ūtrīs  bolss  klīdzá: 
«Nūcierț mani! Nūcierț mani!»

Tagad vecș gōja gulātu pi kula. Pi kula jys ari navaräja guläț, 
taipaț kai pyrmōs ŗaizjōs nazkas klīdzá: «Pakar mani! Pakar mani!»

Tai  vecș  pavadäja  vysu nakti.  Reitā  jys  aizgōja  iz  ustabeni  i 
prasäja ūtram večam: «Kas tá pi jiusu par breinumu? Vokorā kod as 
gribieju  dzárț  tū  dzierīni,  kuru tova saimineica  maņ padává,  tod 
īraudzieju, ka traukā staipōs tōrpi.»

«Redzi, tá vysam tam ir vaineiga saimineica. Jai pīnōkums ir 
vīnmār, kod viņ kas padzer voi paād, vysus traukus izmozgōț, a jei 
tō  nadora,  i  tai,  lejūt  nateirā  traukā  dzierīni,  pīaug  vysaidys 
nateireibys i táv tī izalyka, ka staipōs tōrpi.»

«I ustobā pa greidu staipäjäs tōrpi.»
«Tam  ari  vaineiga  saimineica,  jai  reitā  i  vokorā  vysod  ir 

pīnōkums  izslaucäț  ustobu,  a  jei  naizslaucäja  i  māsly  táv  naktī 
pazarōdäja par tōrpim.»

«A pi ceplá nazkas klīdzá: «Apsádz̧ mani! Apsádz̧ mani!»

«Da, šū ŗaizi ari saimineica beja vaineiga. Jai vokorā vajdzäja 
ceplī guni apdzäsț, a jei tō naizdaräja, i gunș klīdzá: «Apsádz̧ mani, 
Apsádz̧ mani! Tys nūzeimoj, ka tū vajdzäja apdzäsț.»

«Nu, a iz pogolma, kod as izgōju gulātu, tī nazkas klīdzá: «Īnáș 
mani! Īnáș mani!»

«Šū ŗaizi klīdzá slūta. Slūtai vysod vajdzeigs bȳț īnastai siņçōs, 
a tei beja iz pogolma i tō pec klīdzá, lai tū īnas siņçōs.»

«I iz teiruma rudzūs ari nazkas klīdzá: «Aprauș mani! Nūcierț 
mani!»

«Iz  teiruma  klīdzá  rudzi.  Tī  rudzi,  kas  beja  izbyruši  nu 
vōrpeņom, klīdzá, lai tūs aprauš, tō pec, ka vajdzäja deigț. A tī rudzi, 
kas beja jau nūzagatavōjuši, klīdzá, lai tūs nūcārt, nūpļaun!»

«A kod maņ tyka baiș guläț rudzūs, tod as aizgōju gulātu pi 
kula.  I  tī  navaräja  aizmigț,  jo  nazkas  klīdzá:  «Pakar  mani!  Pakar 
mani!»

«Pi  kula  klīdzá  sprygulș.  Sprygulám  vajdzeigs  bȳț  vysod 
pakōrtam, a  šūŗaizi  pec kuļšonys tys  beja  nūsvīsts  zámī i  tō  pec 
klīdzá, lai tū pakar.

Tai šys izzynōja, ka vysam vajdzeigs bȳț teiram i atsarasț sovā 
vītā, kur jau ir vysod jōstōv. Tagad jam gudreibys pītyka, jys otkon 
atsagrīzá iz sovu sātu i nūmyra.

64. Laimeiga cylvāka kraklys
Vīnam  lelam  i  bogotam  kienenám  beja  ḿaita,  kura  cīži 

saslymōja.  Nikas  nazynōja,  kai  jū  izdzīdäț.  Vīnu  ŗaizi  kienenš 
sasaucá  vysaidus  ļaudș  nu  vysys  sovys  kienistis  i  pasacäja:  «Kas 
izdzīdäs munu ḿaitu, tū as apbieršu ar zaltu.»

Itūs kienená vōrdus izdzierdäja vīns vecș i sōka runōț: «Vajag 
atrasț  taidu cylvāku, kas cīži  labi  dzeivoj  pasaulī,  kas ir  pavysam 
nabogs,  bet  laimeigs.  Tam  cylvākam  vajaga  nūmaukț  kraklu  i 

apviļkț  tū  slymai  kienená ḿaitai.  Kienená ḿaita  nu ŗaizis  palikș 
vasala.»

Kienenš paklausäja, kū runōja vecș, i nūsyutäja sovus kolpus 
mekläț taidu cylvāku. Kolpi mekläja, mekläja, i nikai navaräja atrasț 
taidu laimeigu cylvāku. Kienenš ilgi gaidäja, a jō ḿaita jau pavysam 
mierst zámī. Taišni tymāpaț dīnā iz vokorim vīns kolps, īdams iz 
vīnu  vacu  ustabeni,  izdzierdá  vīna  cylvāka  bolsu,  kurīs  runōja: 
«Pastrōdōju, paiežu i īšu guläț. Kō maņ vairōk vajag?»

Kolps, dzierdādams itūs vōrdus, nu ŗaizis palyka prīceigs, ka 
atroda  taidu  laimeigu  cylvāku.  Jys  tivleņ  pasaucá  itū  cylvāku  i 
nūvádá jū iz pili pi kienená. Izgōja kienenš i runōja iz itō cylvāka: 
«As táv īdūšu daudz̧ zalta, pōrdūd ̧tu maņ sovu kraklu.»

Cylvāks  atbiļḑ  kienenám:  «Gareigs  tāvs  kienenš,  maņ  nav 
krakla.  Beja  nazkod  seņ,  bet  as  tū  tai  nūnosoju,  ka  lupotu 
napalyka.» 

Sazadusmōja kienenš i  izdzyna itū cylvāku nu pilș ōrā i  par 
pușstuņdis  jō  ḿaita  nūmyra.  Kienenš  cīži  bādojās.  Tymā  sträčī 
tyspaț  vecș  i  soka  iz  kieneni:  «Tu mani  padzyni,  ka  maņ nabeja 
krakla, bet as sameklieju muna krakla lupotys i atnešu.»

«Kū maņ tagan, ka jau ḿaita nūmyra?» soka kienenš.
«Nikas!» atbiļdäja vecș, «muns kraklys jū atdzeivynōș.»
Kienenš ar veci apvylka ḿaitai tū vacū saplāstū kraklu. Ḿaita 

nu ŗaizis cäläs,  sōka staigōț i  dzīsmis dzīdōț.  Kienenš gribäja dūț 
večam daudz̧ zalta, a vecș iz vītys iznyka. Tai kienená ḿaita tagan 
dzeivoj, a par tū veci väļ tagan nikas nazyna, kaids jys beja: voi patș 
Dīvs, voi valns.

65. Gudrō ḿaita
Vīnam zemnīkam beja jauna i cīži smuka ḿaita. Jai jau beja 

ostoiņpadsmit  godu.  Jei  nu  sovys  dzimšonys  navaräja  staigōț  i 

sädäja iz vītys, bet beja cīži gudra, gudrōkys nabeja iz šō pasaulá. Iz 
jū  braukōja  ļaudș  pec  vysaidys  gudreibys.  Vīnu  ŗaizi  vīns  kungs 
atsyuta  itai  ḿaitai  divpadsmit  vōreitu  ūlu  i  pīsacäja,  kab  leidz 
reitam jei izsādātu cōļus. Ka jei itō napadaräs, tūlaik jai bȳș izŗaizis 
nōvá. Itei ḿaita pajem ūlys, pazavärá, ka tōs vōreitys, i runoj sovam 
vacijam tāvam: «Täteiț, pajam trejs garči zierņu i izvōráj!»

«Labi!» pascäja tāvs, izvōräja trejs garči zierņu i atnásá sovai 
ḿaitai.

Ḿaita  runoj  tāvam:  «Täteiț,  aizjiudz̧  zyrgu  i  váḑ  mani  pi 
kunga.»

Tāvs paklausäja ḿaitys, aizjiudzá zyrgu, sādōs ar sovu ḿaitu i 
nūbraucá  pi  kunga.  Atbrauc  pi  kunga,  i  padūd  jam  trejs  garči 
vōreitu zierņu. Kungs jam vaicoj: «Kū vajag daräț ar itīm ziernim?»

«Itūs zierņus vajag īsäț, kab izaugtu vairōk i bȳtu ar kū borōț 
cōļus.»

«Itī zierni vōreiti, tī augț navar.»
«As tivleņ atnesšu sovu ḿaitu, kura säḑ  ōrā rotūs, lai jei kū 

gryb, tū dora.»
«Labi!» pascäja kungs. Atnásá tāvs sovu sādātōji ḿaitu i kungs 

jai vaicoj:
«Jiuș atnását maņ vōreitus zierņus i gribit, kab as tūs īsātu i 

izaugtu vairōk. Tī vōreiti i izaugț navar.»
«Labi!» pascäja ḿaita, «zierni vōreiti, izaugț navar, a ūlys arī 

vōreitys, izsädäț navar.»
Kungs verās, ka itei ḿaita cīži gudra, i pajämá jū sáv par sīvu. 

Sataisäja lelys i  bogotys kōzys. Tai dzeivoj kungs ar sovu sīvu. Jō 
draugi daudz̧ ŗaižu jam smejās, ka jys dzeivoj ar taidu sīvu, kura 
navar staigōț. Kungs paklausäja sovu draugu i soka sovai sīvai: «As 
navaru ar tevi dzeivōț, as grybu ar tevi izaškierț. Jam tu nu maná, 
cik gribi sudobra i zalta, bet as ar tevi nadzeivōšu!»

Sīva  jō  pascäja:  «As  nagrybu  nikō,  ni  sudobra,  ni  zalta,  as 
pajimšu, kū as grybu.»

Kungs,  kai  bogots  cylvāks,  beja  ar  itū  mīrā  i  dává  sovu 
parokstu: kū sīva gryb, tū lai jem. Naktī sīva pascäja aizjiugț zyrgus i 
iznásț gulūšū kungu iz rotim. Iznásá kungu i lyka rotūs. Sīva nūvádá 
jū iz sova tāva mozū ustabeni. Reitā, kod kungs pazamūda nu mīga, 
verās, ka jys ir mozā ustabenī i vaicoj: «Kai as tá patyku?»

Sīva  jam  atbiļdäja:  «As  napajiemu  ni  zalta,  ni  sudobra,  a 
pajiemu tū, kū as gribieju. As tevi mīļoju i tevi pajiemu.»

Tūlaik kungs verās, ka nu sīvys navar atsaškierț, lyka mīru i 
dzeivōja ar jū vysu myužu.

66. Eistī draugi
Vacūs laikūs dzeivōja iz šō pasaulá vīns cīži bogots kienenš. Itū 

kieneni ļaudș namīļōja.  Tymāpaț pusī dzeivōja vīns puisș, vōrds jō 
beja Jōneitș. Itū Jōni ari vysi cīži naļūbäja. Vīnu ŗaizi dusmeigi ļaudș 
danásá kienenám par Jōni, ka jys gryb nūsisț kieneni. Kienenš kod 
itū dabōja zynōț, sadusmōjäs i teicá, lai Jōnș nōk pi jō tivleņ. Jōnș 
atnōcá pi kienená, kienenš sōka jautōț, voi tys taisneiba, kū ļaudș 
runoj par jū. Jōnș atbiļdäja: «Nā, as nikō nadūmoju daräț ar jiusim, 
tik teicu, ka mȳsu kienenš nav tik lobs i ir sirdeigs.»

Rozadusmōjäs  kienenš  iz  Jōná  i  lyka  kolpim  dasisț  Jōni  ar 
noglom pi kūka krysta. Jōnș teicá: «As nazabeistūs nōvi, tik vīnu 
prosu nu jiusim: palaidit mani iz sātu atvadätīs nu sovim radinīkim. 
Tai  kai  as  pec  trim dīnom atnōkšu,  iz  sovys  vītys,  pagaidams as 
atstōšu sovu draugu Andrivu. Ka as naatīšu par trim dīnom, tūŗaiz 
pīsysts bȳș muns Andrivs.»

Kienenš,  dūmōdams nailgi,  lyka  kolpim tivleņ pasaukț  vīnu 
vácini,  kura beja  rogona.  Kolpi  atvádá tū rogonu i  jei  sōka másț 
kartys  i  vysu  ar  dusmom  pīrunōja  iz  navaineigō  Jōná,  i  taipaț 

pascäja, ka Jōni vajag pīsisț pi krysta i naticäț jam, ka jys īș atvadätīs 
nu sovim radinīkim. Kod rogona itū  runōja kienenám, vīna pálá 
daskräja pi Jōná i soka jam: «Nazabeistīs, as táv paleidzeišu.»

Jōnș sōka raudōț,  ka ļaudș jam nagryb paleidzäțt,  a pálá tai 
apsūläjäs  jam  dūț  sovu  paleigu.  Kienenš  ilgi  dūmōja  i  pascäja: 
«Labi, Jōnș! Áj iz sātu atvadeitūs nu sovim draugim, a iz sovys vītys 
pamáț sovu draugu Andrivu. Ka tu par trejs dīnys naatīsi, draugs 
tovs Andrivs iz tovys vītys bȳș pīsysts pi krysta.»

«Labi!» pascäja Jōnș i dreižōk nūskräja iz sovu sātu. Napōrgōja 
div  dīnys,  atskrīn  pi  Jōná  pálá  i  soka:  «Mīlȳș  Jōņ,  áj  dreižōk  pi 
kienená, ratavoj sovu draugu! Jū šudiņ losōs pīsisț pi krysta.»

Nūzabeida  Jōnș  i  dreižōk  nūskräja  ratavōț  sovu  draugu. 
Daskräja  jys  pi  kienená  pilș  —  verās,  ka  Andrivs  jau  pīsysts  pi 
krysta. Jys ar lelu žāluma klīgdams daskräja pi tō krysta i lykōs bez 
vysaidys  nūmanis  iz  zámis.  Par  kaidu  mozu  sträči  prozamūda  i 
verās:  jō  draugs  Andrivs  staigoj  dzeivs,  a  patș  kienenš  pīsysts  pi 
krysta,  a  vacō rogona,  sarausteita iz  pușom, guļ  zam krysta.  Kas 
Andrivu  nu  itōs  nōvis  ratavōja,  väļ  da  šam  laikam  nikas  nikō 
nazyna.

67. Strodadaguns
Vīnam  kienenám  beja  vīna  ḿaita.  Kienenš  gribäja  ḿaitu 

apprecäț, bet jai napatyka nivīns bryugons, jei vys smōdäja vysus. 
Kienenš  aizadusmōja  i  paziņova,  ka  dūș  sovu  ḿaitu  pi  veira. 
Sabraucá sešu kieneņu dāly y nūstōja dōrzenī. Kienená ḿaita īgōja 
dōrzenī i vysus sešus kienená dālus nūsmōdäja: vīns asș leiks i gars 
kai meža bārzs, ūtrs tīvs i gars kai teiruma lyns, trešs cik gars tik 
rasns,  catūrts  sorkons  kai  batvinș,  pīkts  bōls  kai  nōvá,  sastam 
stroda daguns.

Strodadaguns  beja  cīži  bogots  i  kienenš,  pasaucș  jō,  soka: 
«Reitā pōrzataiș par ubogu, atáj pi munom durovom i dzīdi, tod as 
táv atdūšu sovu ḿaitu!»

Atgōja  reits.  Strodadaguns pōrzataisäja  par  ubogu,  atgōja  pi 
kienená durovom i dzīd.̧ Kienenš prosa: «Kū dūsim ubogam?»

«Kū naviņ lobōku, jys labi dzīd,̧» atbiļdäja kienená ḿaita.
Tod  kienenš  soka:  «As  jam  īdūšu  lobu  dōvynu,»  i  pajiemș 

atdává sovu ḿaitu.
Ubogs pajämá kienená ḿaitu, aizgōja iz bazneicu, sazalaulōja i 

īt  iz  ubogu tāva sātu.  Celä  jīm vajdzäja  īț  par  skaistu mežu.  Kod 
kienená ḿaita īgōja mežā, jei prosa: «Kam itys mežš pīdar?»

«Strodadagunam,» atbiļdäja ubogs.
«Ai, ka as bȳtu gōjusá pi Strodadaguna, maņ bȳtu itys skaistīs 

mežš!» soka kienená ḿaita.
Ubogs saklīdzá: «Tu labōk narunoj par Strodadagunu!»
Tai jī īt i pīīt pi Strodadaguna teiruma. Kienená ḿaita otkon 

soka:  «Ka  as  bȳtu  preciejusäs  ar  Strodadagunu,  maņ  bȳtu  itys 
teirums!»

Ubogs otkon sazabōrá i  gōja  tōļōk.  Pīīt  jī  pi  vīnys piļsātys  i 
kienená ḿaita prosa: «Kō itei piļsāta?»

«Strodadaguna!» atbiļdäja ubogs.
«Ka as bȳtu gōjusá pi  Strodadaguna,  maņ itei  piļsāta bȳtu!» 

soka kienená ḿaita.
Ubogs sabōrá kienená ḿaitu i jī īt tōļōk i pīīt pi vīnys vacys 

ustabenis.
«Kō itei nalāga ustabená?» prosa kienená ḿaita.
«Tei ir muna i tova,» atbiļdäja ubogs.
Īgōja  jī  tymā  ustabenī,  nūlyka  kulis  i  ubogs  soka:  «Vajag 

izkurynōț cepli i pīvōräț äsț!»
Ubogs pīpläsá skolu i dūd skolus kienená ḿaitai, lai jei īkur 

guni, a kienená ḿaita namōk īkūrț gunș.

«Kai tu peļneisi maizi, ka namōki strōdōț?» saklīdzá ubogs.
Kienená ḿaita nikō naatbiļdäja. Tod ubogs atnásá rateni i lyka 

kūdali rūkōs kienená ḿaitai, lai spriež, a kienená ḿaita namōk ari 
kūdalis spräsț.

Ūtrā dīnā ubogs pīlīk vazumu pūdu i syuta kienená ḿaitu iz 
piļsātu, lai jei pōrdūd pūdus, a patș ar leikumu aizskrīn iz sovu pili, 
pōrzagierb, sāstās iz zyrga i panōcș kienená ḿaitu, apgōž jōs pūdu 
vazumu. Pūdi saduza i kienená ḿaita brauc atpakaļ.  Strodadaguns 
otkon aizskrīn iz sovu pili,  pōrzavalk par ubogu, aizīt iz mōjeni i 
gaida  kienená  ḿaitys.  Atbraucá  kienená  ḿaita  i  stōsta  sovam 
veiram,  ka  jai  vazumu apgōzá  i  pūdi  saduza.  Veirs  otkon sabōrá 
sīvu. Tod ubogs soka: «As dzierdieju, ka Strodadagunam vajdzeiga 
kolpyuná, tu aizáj i pazajám par kolpyuni!»

 Kienená ḿaita aizgōja iz Strodadaguna pili. Pa tū laiku ubogs 
ar leikumu aizskräja iz sovu pili i gaida, kod atīș kienená ḿaita. Atīt 
jei i prosa, lai jys jū pījem par kolpyuni, a jei nimoz napazyna, ka jys 
ir jōs veirs. Strodadaguns pījämá jū par kolpyuni. Tai jei dzeivoj pilī 
i šū tū dora.

Vīnā svātdīnis reitā vysys kolpyunis runoj, ka šū vokor kienenš 
preceišūtīs  i  jimšūt  sáv  par  sīvu  vīnu  kolpyuni.  Kienená  ḿaita 
nūdūmōja  poša  sevī:  «Ka  mani  pajymtu  tagad  Strodadaguns  par 
sīvu, cik as bȳtu laimeiga! Ni par kū naītum atpakaļ pi sova veira 
uboga!»

Atgōja vokors. Sabraucá daudz̧ gostu, sasaucá vysys kolpyunis i 
sastatäja ryndā. Strodadaguns pīgōja pi kienená ḿaitys i  pascäja: 
«Itei bȳș muna sīva!»

Tod  kienená  ḿaita  apvylka  dōrgys  dräbis  i  nūdzärá  kōzys. 
Kienená ḿaita beja laimeiga i prīceiga, ka tyka valī nu sova veira 
uboga,  kurs  jū  syutäja  pi  vysaidim gryutim dorbim.  Tai  kienená 
ḿaita dzeivoj  i  šudiņ nazyna,  ka Strodadaguns ir  tys  patș  ubogs, 
kurs jai izrōdäja gryutū dzeivi.

68. Slynkō sīva
Dzeivōja  dzeds  i  baba.  Jīm  beja  vīna  ḿaita,  ḿaitai  braucá 

daudz̧  svōtu.  Jei  nagribäja  īț  pi  taida veira,  kuram beja  jōstrōdoj 
dorbs.  Iz  mārgu  atbraucá  vīns  taids  bryugons,  kurs  pascäja:  «Pi 
maná navajdzäs strōdōț, as asu šaucș.»

Tāvs atdává ḿaitu. Kod sataisäja kōzys, jī braucá iz bazneicu, a 
zyrgs  navalk  braucieju,  jys  klīdz  iz  zyrga:  «Nagaidi,  valns,  kab 
aizklīgtu trejs ŗaizis, váļç!»

A zyrgs navalk, bryugons izlāc nu rotu, pajem nāzi, ar kurū 
nūgrīž zyrgu. Bryugons soka iz mārgys: «Turi kōjis, as odu pliesšu.»

Mārga soka: «Nūtraipeišu dräbis ar ašni!»
«Nagaidi treju ŗaižu!»
Mārga tur kōjis i bryugons pasoka: «Kab bȳtu oda nūvylkta iz 

sātu, as viļkšu rotus!»
Mārga  nagryb  ōdys  viļkț  iz  mōjom,  ka  var  nūtraipäț  vysys 

dräbis, a bryugons soka: «Ka naviļksi — nagaidi treju ŗaižu!»
Tai  mārga  nūvalk  ōdu,  bryugons  rotus  iz  mōjom.  Bryugons 

atsasāst zōboku šyutu, taišni tymā breidī dzīd ̧gailș.
Šaucș soka: «Nadzīd!̧»
Gailș  otkon dzīdōja,  šaucș izskräja  iz  ustobu,  atgrīzá gailám 

golvu.
Pa tū laiku atgōja sīvys mōtá apcīmōtu.  Znūts soka iz sīvys: 

«Izvōráj gaili, apcáṕ, a as skrīšu iz krūgu pec brandiveina.»
Mōtá palyka ustobā ar ḿaitu, znūts klausōs aiz durovu, kū jōs 

runōș. Mōtá vaicoj ḿaitai: «Kai, ḿait, labi dzeivōț?»
Ḿaita soka: «Labi bȳtu, ka nabȳtu dusmeigs, gailș sōcá dzīdōț 

divi ŗaizis, jys pascäja iz gaili: nadzīdi. Tys kai sōcá dzīdōț, tai nūsyta 
pādejū gaili.»

Znūts, tū vysu nūzaklausiejīs, īskräja ustobā, aizklīdzá iz sīvys 
mōtis: «Dreižōk īsim buļvu ortu!»

Sīvys mōtá gryb kai  atrunōtīs,  a znūts soka: «Nagaidi  trešōs 
ŗaizis!»

Ḿaita soka iz mōtis: «Áj lobōk, cytaiži nūsisș.»
Znūts soka iz mōtis: «Jiudzīs orklā, nagaidi treju ŗaižu!»
Sīvys mōtá aizjiudzäs, a ḿaitai lyka vodōț, patș turäja orklu, tai 

atora vysus buļvus. Tik kū izjiudzá sīvys mōti nu orkla, jei kai troka 
aizskräja  iz  mōjom.  Nūskriejusá  iz  sātu,  pastōsta  sovam  veiram, 
kaida dzeivá ḿaitai.

Atīt  tāvs apzavārtu ḿaitys,  tod znūts soka iz sīvys: «Nūkauņ 
vystu, as īšu pec brandiveina.»

Znūts izgōja ōrā i aizīt aiz durovu klausätīs, kū tāvs runōș ar 
ḿaitu. Tāvs vaicoj ḿaitai: «Kai dzeivoj?»

«Labi bȳtu dzeivōț, ka nabȳtu dusmeigs.»
«Vajaga klausäț!» tāvs pavielej ḿaitai.
Znūts, izdzierdș tāva runu, ka vysu runoj pa jō prōtam, nu lelys 

prīcys aizskräja iz krūgu pec brandiveina. Sīva jau beja pīvōriejusá, 
jys  atnásá  brandiveinu.  Jī  sōka  äsț  i  dzárț,  tai  tāvs  pi  znūta 
nūdzeivōja divys dīnys,  a sīvys sātā nabeja mīra,  jei  dūmōja:  «Ar 
munu veiru vysu teirumu aparș.»

Znūts, sīvys tāvu pīdzirdiejș, īdává divys butelis leidza, kurys 
pōrlyka par placim. Sīva īraudziejusá veiru, padūmōja, ka veirs ir 
sprucș i  bāg ar vysu komotu, bet tī  butelis brandiveina. Atgōjș iz 
sātu, soka iz sīvys: «Itaida znūta vaira nav iz pasaulá, kai itys znūts.»

Tai jī dzeivōja pa šudiņ mīreigi i jō sīva palyka strōdeiga.

69. Tāva padūmi
Vīnu ŗaizi dzeivōja tāvs, mōtá i dāls. Tāvs jau bejș ļūti vacs i 

navariejș  strōdōț.  Dāls  vīnu  ŗaizi  ļūti  nūzastrōdōjș,  atgōjș  nu 
teiruma i soka iz tāvu: «Oi, as šudiņ cīži nūzastrōdōju!»

Tāvs sacäja: «Patș deļ sevá, dieleņ.»
Vīnu  dīnu  dāls  vedș  labeibu  nu  teiruma  iz  mōjom.  Vokorā 

atgōjș iz ustobu i soka: «Oi, as šudiņ otkon nūzastrōdōju!»
Tāvs otkon sacäja: «Patș deļ sevá, dieleņ.»
Savedș i apkiulș vysu labeibu, atgōjș iz mōjom i soka: «Oi, as 

šudiņ nūzakiulu!»
Tāvs taipaț soka: «Patș deļ sevá, dieleņ!»
Tod jys aizasirdiejș, gōjș i licș guni kulā i sadadzynōjș. Atskriejș 

iz mōjom i soka iz tāva: «Lyku i sadadzynōju kulu.»
Tāvs teicá: «Patș deļ sevá, dieleņ.»
Vīnu ŗaizi saslimș tāvs, dāls dagōjș pi tāva i vaicoj: «Kai maņ 

dzeivōț?»
Tāvs atbiļdäja: «Dzeivoj tai kai as, i bȳsi bogots. Kod arsi, tod pi 

kotrys šņūris nūmozgoj lemešus, audziekná par dālu naskaiț, sīvai 
vysys taisneibys nasok, ar kungim pi vīna golda nasied!̧»

Jys palyka nabadzeigs i aizgōja iz muižu par kolpu, kungs jū 
ļūti  mīļōja.  Kod  kungs  braucá  kur,  tod  atstōja  vysu  muižu  iz  jō 
rūkom.  Tam  kungam  beja  taids  ļūti  dōrgs  putyns,  jys  vysu  kū 
rádzäja,  tū  stōstäja.  Kolps  ŗaizi  sadūmōja,  pajämá  tū  putynu, 
aiznásá iz sovom mōjom i palyka zam kubula. Tod kolps aizgōja iz 
mežu i nūsōvá rubynu i atdává tū sīvai: «Šei izvárḑ šū putynu!» Sīva 
vaicoj: «Kas tys par putynu?» 

Kolps atsoka sovai sīvai: «Tys, ir muižys dōrgīs putyns. Izvárḑ i 
apässim, tik nadūd ̧nikam i nasoki nikam.»

Atgōja  kūma i  sīva  īdává  äsț  jai  gali.  Kūma vaicoj:  «Kur  tik 
gorda galá?»

«As táv, kūmeņ, pasaceitu, tik tu nasok nikam. Šei galá ir tō 
putyna nu muižys.»

Atbrauc kungs iz sovu muižu i vaicoj: «Kur ir putyns?»
Kungs  aizadusmōja  i  sacäja:  «As  pușmuižys  atdevu  par  tū 

putynu.»
Kungs sōcá mekläț pa vysom molom i sūläja ļūti daudz̧ naudys. 

Sasaucá iz muižu vysus ļaudș i vaicoj: «Kas pasacäs, tam bȳș lela 
moksa.»

Kūma aizgōja iz muižu i pasacäja: «Tovs kolps nūnásá. As beju 
tī i iežu gali, maņ dává kūma tō putyna gali.»

Tod atsaucá kolpu i vaicoj: «Voi tu pareizi pajiemi putynu?»
Kolps vaicoj kungam: «Kas táv tū sacäja?»
«Tova kūma. Áj i atsauc pi maná jū.»
Atvádá tū kūmu, tod vaicoj kolps: «Kur tu redzieji tū putnu?»
«As iežu poša to putyna gali i tova sīva väļ sacäja: «Tu nikam 

nasoki.»
Kungs palyka dusmeigs iz kolpa i sacäja: «Vajaga jū pakōrț.»
Sasaucá vysus ļaudș, lai verās, kai jū pakōrá. Jys aizgōja ari pi 

kunga, lai kar. Nivīns nagribäja jū kōrț, viņ poša audzieknis sacäja: 
«Dūd ̧maņ, as jū pakōršu.»

Tod  kolps  lyudzá:  «Dūḑ  maņ  izstōstäț,  kai  maņ  tāvs  sacäja 
mierdams. Dzeivoj, dieleņ, kai as táv saceišu. Sīvai vysys taisneibys 
nasoki, audziekná par dālu naskaiț, tys táv cylpu likș ap koklu. Aiz 
kunga golda nasieḑ i ar kungim draudzeibu navád.̧ Tagad as atrodu 
tāva taisneibu. Putns maņ ir mōjōs dzeivs, as tū atnesšu.»

Kungs niu atlaidá kolpu, a audziekni īlyka cītumā.

70. Dōrgi padūmi
Dzeivōja zemnīks ar sīvu, jys ļūti nagribäja strōdōț i vys väräs, 

lai sīva koč kū dora, a patș vys guläja iz cepļu i klīdzá sīvai, lai dūḑ 

koč kū lobōku paäsț.  Sīva mīļōja sovu veiru i  no poša reita leidz 
vālam vokoram värpá voi šyva koč kū. Tod pōrdává dorbu i nu tai jī 
dzeivōja. Vīnu ŗaizi sīva soka veiram: «Aizáj iz piļsātu i pōrdūd ̧golda 
pologu, tī dūș vairōk naudys kai tá!»

Zemnīks paklausäja, pajämá pologu i aizgōja. Īt, īt jys i rádz̧: 
stōv veceitș i runoj: «Atdūd ̧maņ šū pologu, as táv teikšu nazkū!»

Padūmōja zemnīks i atdává pologu veceišam. Veceitș jam teicá 
tai: «Ka paceļsi rūku, tūlaik väļ tū nanūlaid!̧»

Tai veceitș izgaisa, a zemnīks aizgōja iz sātu i vysu izstōstäja 
sīvai. Sīva dusmeiga sōka spräsț otkon ūtru golda pologu i kod beja 
gotovs, syuta zemnīku iz piļsātu pōrdūț. Īt jys otkon, sateik veceiti. 
Veceitș säḑ zam ūzula i prosa, lai atdūd jam pologu.  «Tūlaik as táv 
väļ nazkū teikšu!»

Zemnīks atdává i ūtru pologu veceišam. Veceitș jam pascäja: 
«Kod īkrissi iudinī, nikod nanūsleiksi!» i patș tivleņ izgaisa.

Zemnīks atgōja pi sīvys i kod izstōstäja jai vysu, sīva väļ vairōk 
dusmeiga sōka spräsț  trešū pologu.  A tai  kai  naudys jīm nabeja, 
dzeivōja bez maizis i ar tukšu vādaru; zemnīks vys guläja iz ceplá 
leidz tam, kod pologs gotovs. Īt jys otkon iz piļsātu i dūmoj: «Tagad 
naatdūšu pologu, jo vairōk nav, ar kū dzeivōț!»

Bet kod pīgōja tī, kur sädäja veceitș — verās: jys otkon tī ir i 
lyudz, lai atdūd trešū, jo pasceišūt nazkū. Zemnīks nabeja ar mīru i 
gōja  tōļōk,  a  veceitș  vys  klīdzá  jam:  «Atdūd,̧  jo  tūlaik  nazynōsi 
pādejūs burvju vōrdus!»

Zemnīks atdává trešū pologu i váceitá jam teicá: «Kur īva aug, 
tī iudinș ir!» i patș izgaisa.

Zemnīkam beja baiș īț iz sātu, vairōk nabeja ni kapeikys, par 
kū dālam maizis nūpierkț, na väļ värpț pologus. Tod jys sadūmōja īț 
par kolpu pi kienená. Tī kienená dālam vajdzäja dabōț pazaudātō 
gradzyna  vīnai  princesái,  kuru  jys  gribäja  pajimț  sáv  par  sīvu. 
Gradzyns tys guläja jyurys dybynā, taišni jyurys vydā. Patș kienená 

dāls  nagribäja  mekläț,  i  teicá  zemnīkam, ka jys  dabōș gradzyna, 
tūlaik kolpōș vysu myužu jam par vyslobōkū kolpu. Zemnīks beja ar 
mīru,  jo  vīna  olga  iz  sātu  īț  nabeja  värtș.  Pīgōja  jys  pi  jyurys  i 
pīminäja veceiša vōrdus. «Kod īkrissi iudinī, nikod nanūsleiksi!»

Tai  jys  pīgōja  pi  tōs  vītys,  kur  guläja  gradzyns,  dabōja  tō  i 
laimeigi atnōcá kienistī i atdává kienená dālam. Tys atstōja zemnīku 
dzeivōț sovā pilī.  Tai progōja daudz̧ godu! Vīnu ŗaizi  ūtrā kienistī 
pītryuka iudiná i kienenš teicá tai: «Ka kas dabōș iudini, as īdūšu 
pusi nu sova monta!»

Tū dzierdādams, zemnīks aizbraucá pi tō kienená i teicá: «As 
dabōšu!» a patș dūmōja par tīm vōrdim, kurus veceitș teicá: «Kur 
īva aug, tī ir iudinș!»

Kienenš beja ar  mīru i  īlaidá sovā dōrzā zemnīku.  Zemnīks 
dabōja īvu,  izrōvá tū ar sakņom i  rádz̧,  ka tī  tak iudinș.  Kienenš 
īdává pusi sova monta zemnīkam i aizsyutäja iz sātu. Kod zemnīks 
atbraucá pi sīvys, verās: iz ceplá guļ nazkaids cylvāks. Jys sōkumā 
dūmōja, ka tys ir, laikam, ūtrs veirs sīvys, i tik pacälá rūku, lai jū 
nūsystu, tivleņ jam prōtā īgōja veceiša vōrdi: «Ka paceļsi rūku, väļ 
tū nanūlaid!̧»

Tai jys stōväja, koleidz sīva atskräja i pascäja, ka tys cylvāks ir 
jō dāls, kurs tūŗaiz väļ beja moziņks. Tai jys laimeigi sōka dzeivōț ar 
sovu sīvu leidz pošai nōvái.

71. Tāva nūslāptō nauda
Vīnā muižā dzeivōja bogots muižnīks, kam beja vīns dāls, kuru 

jys cīži žālōja. Dāls beja lels natiklis, naklausäja sova tāva, cīži dzärá 
i provádá daudz̧ naudys. Tāvs jam daudz̧ ŗaižu runōja: «Máț molā tu, 
dieleņ, taidus draugus, nadzáŗ tu tō brandiveina.»

A dāls jō naklausäja. Vīnu ŗaizi saslyma vacōs tāvs i dūmoj patș 
sevī: «Maņ ir väļ daudz̧ zalta naudys, kai tū nūglobōț?»

140



Guļūt  jam  īgōja  prōtā  sataisäț  skreineiti,  pītaisäț  pi  grīstu, 
izgrīzț caurumu i caurumā īgrīzț dzeļža kōsi, tai kab varātu pajimț 
aiz  kōša  i  tūlaik  krystu  no  tōs  skreineitis  nauda.  Kai  sadūmōja 
slymīs tāvs, tai padaräja. Vīnu ŗaizi atīt dāls pīdzierș, tāvs jau beja 
pavysam vōjs. Pasaucá tāvs sovu mīlū dālu pi sevá i sōk runōț jam 
tai: «Dieleņ jau var bȳț maņ dreiži mierț zámī. Paklauș tu mani, máț 
molā tu sovus draugus i tū dzeršonu. Ka tu napaklauseisi mani, tu 
vysu itū montu prodzersi i iz itō kōša pazakōrsi.»

Pateikdams  itūs  vōrdus,  vacīs  tāvs  nūmyra.  Dāls  paglobōja 
sovu tāvu i sōka ar draugim dzárț väļ vairōk kai pi tāva dzeivis, i vysi 
draugi deļ jō beja cīži lobi. Tai dzardams, jys prodzärá vysu atstōtū 
tāva montu i palyka par ubogu.

Rádz̧ draugi, ka jau vysu prodzärá, nivīns ar jū nagryb runōț. 
Kod  rádzäja,  ka  jys  īt,  jī  vysod  pagrīzá  golvu  iz  cytu  pusi,  kab 
napazavasalōț ar jū. Dūmoj dāls: «Kū daräț? Jau as palyku par ubogu 
par  tū,  ka  naklausieju  sova  tāva.  Īšu  iz  pādejōs,  nūpierkšu 
brandiveina, izdzeršu i pazakōršu iz to kōša, par kuru runōja maņ 
tāvs!»

Tai jys i padaräja.  Izdzärá brandiveinu, pajämá viervi i gribäja 
aizmásț aiz kōša viervi. Kai dalyka rūku pi kōša, pabyra nu viersa 
nauda. Nūzabreinōja dāls: «Nu,» dūmoj, «tagad as otkon bogots.»

Pōrstōja dāls vairōk dzárț i aizdzeivōja otkon bogoti. Īraudzäja 
jō draugi, otkon jam nūjem capuri kai lelam kungam, bet jys jīm 
roda tik naudys moku. Tai jys rōdäja sovim draugim vysod, kod jī ar 
jū vasalōjäs. Sazasirdäja iz jō draugi, ka jys vys ar jīm kārdynojās, i 
padává jū tīsā. Izsauc jūs vysus tīsā i vaicoj tīsnesș muižnīka dālam: 
«Par kū jiuș draugus kārdynojit, rōdūt naudys moku?»

Muižnīks  runoj  tīsai:  «Kod  as  beju  nabogs,  nikas  ar  mani 
nagribäja vasalōtīs, kod as otkon tyku bogots, otkon vasalojās. Tai jī 
vasalojās ar munu naudu, a na ar mani.»

Tīsa pīzyna, ka itys ir pareizi, i attaisnōja muižnīku.

72. Gudrōs atbiļdis
Dzeivōja  vīns  zemnīks,  kam  beja  trejs  dāly,  vysi  dāly  beja 

preceiti i dzeivōja vīnuvīt. Dāly klausäja sovu tāvu i dzeivōja mīreigi, 
vyss namīrs beja nu dālu sīvu. Jōs navaräja dzeivōț mīreigi, kotra nu 
jūs gribäja bȳț par lelōkū saimineicu. Jōs vysys strōdōja labi, bet jūs 
pliesšonōs i lomōšonōs cīži napatyka vacam tāvam. Jys pasaucá pi 
sevá vysus trejs dālus i runoj: «Pi jiusu sīvu kotru dīnu lomōšonōs i 
pleisšonōs  kai  dyumi  īt,  vajag,  dāly,  sataisäț,  kab  itō  nabȳtu.  As 
sadūmōju vīnu meikli,  i  kurei  nu jūs  atgōdōș,  tei  bȳș  par  lelōkū 
saimineicu i  jū vysi klausäs.» Brōli  pascäja iz tāvu: «labi.» Tūlaik 
vecș pasaucá vysys trejs vadaklys i runoj jōm: «As jiusim pasceišu 
vīnu meikli i jiuș par itū nakti atgōdojit. Kas nu jiusu atgōdōș, tei 
bȳș par lelōkū saimineicu i vysi jū klausäs.»

«Labi!» pascäja iz veča vadaklys.
Vecș pascäja meikli: «Kas tōļōk skaņ? Kas atgōdōș, tei bȳș maņ 

i vysim par lelōkū saimineicu.»
Iz reita pazacälá vecș, pasaucá dālus i jūs sīvys, vaicoj pyrmū 

vacōkū dālu.
«Nu, kas tōli skaņ?»
Jys atbiļdä: «Agri nu reita tōli skaņ gailș.»
«Labi!» pascäja vecș i vaicoj vyduskai vadaklai: «Nu tu runoj, 

kas tōli skaņ.»
Tei jam atbiļdä: «Sunș tōļōk skaņ.»
«Labi!» pascäja vecș i vaicoj nu jaunōkōs vadaklys: «Kas tōli 

skaņ?»
Tei jam atbiļdä: «Maizá i sōlș.»
«Da!»  atbiļdäja  vecș,  «maizá  ar  sōli  tōli  skaņ».  Tai  jaunōkō 

vadakla  palyka  par  saimineicu  i  vodoj  vysu  saimnīceibu,  vysi  jū 
klausa i dzeivoj mīreigi.

73. Nu pārkiuná izglōbtīs kienená dāls
Vīnam kienenám ir dāls, kuru kienenš mīļōja i globōja kai aci 

pīrī.  Vīnu  dīnu  pilī  īzarodōs  zeileitōja,  kura  apzajämäs  izstōstäț 
kienená dāla  liktini.  Kienenš ar  mīru,  lai  tik  zeilej,  i  apsūla  labi 
samoksōț.  Zeileitōja  pastōsta,  ka  kienená  dālu  nūspárș  pārkiunș. 
Kienenš pavieļ sovim ļaudim byuväț stypru akminá pili ar pārkiuná 
nūvadeitōju.  Ļaudș  dreiži  viņ  iztaisa  lelu  stypru  akminá  pili. 
Kienená dāls niu dzeivoj vīns patș pilī. Tāvs jū izlaiž pastaigōtīs tik 
taidōs dīnōs, kod pi dabasim nabeja nivīna mōkūneiša. Dālam beja 
jau  ostoiņpadsmit  godu,  jys  pastaigōjäs  pa  ceļu.  Tá  nu  vokorim 
pazaceļ mozs, malns mōkūneitș, sōk leiț leits i grausț pārkiunș. Dāls 
ļūti  pōrzabeistās  i  nazyna,  kur jam glōbtīs.  Jys  īrauga bazneicu i 
skrīn tī, nūkreit pi Dīva golda i lyudz Dīvu. Pārkiunș dreiži pōrīt i 
dāls prīceigs dūdās iz mōjom. Mōjōs jys rádz̧, ka tei pilș, kura jam 
calta, ir sasparta gobol-gobolūs.

74. Valns par precinīku
Vīnā pilī dzeivōja vīns valns. Tam valnam beja jau vīnpadsmit 

sīvu, i jys väļ pajämá vīnu jaunu sīvu. Valna pilī beja daudz̧ kambaru 
i nu tīm vīnā kambarī beja nūkauts jō bejušōs vīnpadsmit sīvys. I 
kod jys tagad otkon beja apzapreciejș, tod vīnu ŗaizi jys padává sīvai 
atslāgys i jai sacäja: «Tu vari vysur īt skatätīs, bet itymā kambarī táv 
ir aizlīgts īț.»

I  tai  jys  aizskräja  pa  pasauli  mekläț  sáv  bareibys.  I  kod jys 
aizskräja,  jei  sōka staigōț  pa kambarim i  golu golā  jau daīt  pi  tō 
kambara, kurs jai beja aizlīgts. Jei pajämá atslāgys, atslädzá i īgōja 
vydā. Rádz̧: tymā kambarī beja ļūti daudz̧ kaulu i ašná. Tymā šaļtī 
jai nu rūkys izkreit atslāga i palīk ašnī. Jei nūzabeidōs i aizskräja tū 

mozgōț.  Mozgōja  i  nikai  navaräja  atmozgōț  i  tai  palyka.  Tod par 
nalelu laiku sōka tricäț vysa pilș, atbraucá valns. Tivleņ jys gōja pi 
jōs,  pajämá  atslāgys.  Rádz̧,  ka  jei  beja  aizlīgtā  kambarī.  Tod  jys 
sacäja: «Dūdu táv tik trejs stuņdis dzeivōț iz šō pasaulá. Lai tu par 
trejs stuņdis bȳtu gotova iz nōvis.»

Natōli beja sīvys brōli i jei dává jīm zini, lai jī atskrīn jū glōbț 
nu nōvis. Valns jū pajämá aiz bizjom i jau gribäja ar zūbynu atciersț 
jai  golvu,  bet  izŗaizis  īskräja  pilī  jōs  brōli.  Jī  sajämá  valnu  i 
nūnōväja. Tai mōsa palyka dzeiva. I pec tō laika tei pilș prokryta car 
zámi i tōs pilș vītā izataisäja lels, lels azars.

75. Pogrobā paslāptīs tāvs
Vysi ļaudș soka, ka kotrā molā sovs īrodums, kotram cylvākam 

irā sovs prōts. Vīnā vītā beja īrodums nūsisț vacus cylvākus, lai jī 
par veļti maizi naāstum, ka navar strōdōț. Laikam i poši vacī cylvāki 
lyudzäs, zynoms jīm gryuši beja dzeivōț.  — Gaidi,  cikam táv īdūș 
āstu voi dzartu. Dzeivōjș vīns cylvāks, jam beja daudz̧ bārnu, i vysi 
taidi lobi. Pavysam vacs palyka tāvs, a jī jō klausōs, i jū tur gūdā. 
Kaimini sōka runōț jīm, lai jī sovu vacū tāvu nūsystu, lai par veļti 
maizi naād, tō pec ka jys ļūti vacs i nikam vaira dereigs.

Žāl jīm sova vaca tāva. Nūglobōja jū pogrobā, i slapani nosoj iz 
tīnīti jam äsț i dzárț. Ilgi dzeivōja vacīs pogrobā. Guļ sáv iz cysom i 
lyudz Dīvu, a kod kaimini aizīt pi dorba, jys tod izlein nu pogroba i 
pazaver iz spūžys sauleitis, pazasyldōs i otkon lein pogrobā. Mozī 
dālu dāly, atnas jam ūgu, a jys ād i stōsta jīm pōsokys. Väļ atīt da jō 
jaunys ḿaitys, padzīḑ dzīsmu. I dāly jau ar bōrdom bīži atīt pi vaca 
tāva parunōț ar jū par saimisteibu i paprosa vacam: «Kod i kur kū 
säț, kai lobōk apstrōdōț laukus, kai dazavärț par lūpim.»

Vacīs vysu kū jīm pateic, vysu pamōca. Dzeivōja sáv vacīs tāvs, 
a bārni i  bārnu bārni prīceigi.  Bet tymā molā īzastōjäs lels bods. 

Vysi lūpi apsprōga. Navā vaira nu boda cylvākim kū äsț. Nas bārni 
vacam  tāvam  pādejū  maizi,  a  jys  jīm  soka,  lai  nu  ākom  nūplieš 
jumtus i izkuļ tōs cysys. Paklausäja bārni vaca tāva, nūpläsá jumtus 
i  sōka kulț.  Verās — rejī  tik  daudz̧  gryudu, ka pītikș maizis  leidz 
jaunai ražai.

Prosa kaimini, nu kureinis pi jīm ir maizá. Jī pastōstäja, ka jūs 
izmōcäja vacīs tāvs, kuru jī nūglobōjuši pogrobā. Aizīt vysi kaimini, 
vaci i jauni, iz pogrobu pi vacō i iznásá jū nu tīnītis iz rūkom. Ilgi väļ 
pec tō dzeivōja vacīs tāvs. Nu tō laika pōrstōja kauț vacus cylvākus, i 
sōka jīm kolpōț, dazavärț jūs i gūdynōț.

III JŪKU PŌSOKYS

76. Akminá saspīsšona
Aiz trejdeveinom záḿom, kaut kur tī tōlumā dzeivōja kienenš, 

kura vaļstī sādža, kurai mīra nadává valni. Vīnu ŗaizi valni pavysam 
apädá  tōs  sādžys  īdzeivōtōjus.  Iz  tū  sādžu  vairs  nikas  nabraucá 
dzeivōț,  beidōs  valnu.  Vīnā  dīnā  atbraucá  čygans  iz  tū  sādžu  i 
apzamátäs iz dzeivōšonu. Vīns garam brauciejs pasoka čyganam, ka 
lai tys lobōk dreižōk izbrauc nu šōs sādžys, cytaidi jū apäsș valns.

«Nikō,» atbiļdäja čygans, «as jau kaut kai iztikšu ar valnu.»
«Dori,  kai  gribi,»  pateicá garam brauciejs  i  aizbraucá tōļōk. 

Krāslai  matūtīs,  atskrīn  valns  i  klīdz  iz  čyganu:  «As  tevi  tivleņ 
apiesšu.»

«Pazavärsimäs, kas kū apäsș,» atbiļdäja čygans.
Valns  iz  ŗaizi  palyka  meikstōks,  jo  nūvārōja,  ka  čygans  jō 

nazabeistās.
«Ka tu tai soki, to paraudzäsim cīneitīs, tod rádzäsim, kas kū 

izvaräs,» soka valns.
«Raudzäsim!»
Jī  sazarunojās:  ka  čygans  valnu  izvaräs  akminá  mīgšonā, 

smoguma ceļšonā, skrīšonā, tod čygans palikș dzeivs. Pajämá kotrs 
pa akminám. Valns kai samīdzá akmini, tai tys i sabyra smiļktīs.

«Nu  kas  tys  ir?  As  tai  samīgšu,  ka  iudinș  iztácäs,»  līläjäs 
čygans.

«Nu paraugi!»
Čygans  pajämá  bīzpīna  drusceiti,  īlyka  tū  lakatenī  i  tai 

samīdzá, ka iudinș iztácäja.
«Nu  labi!»  breinōjäs  valns.  «Tagad  paraudzäsim  smogumu 

cálț.»

Natoļ stōväja lobs i lels čygana zyrgs. «Nu pacáļ munu zyrgu!» 
teicá čygans.

Valns pīgōja pi zyrga, paleida zam tō; stenäja, stenäja, tūmār 
pacälá.

«Nu,  a  as  šū  ībōzšu  storp  kōjom,  i  tevi  apdzeišu,»  līläjäs 
čygans. Čygans izlāc zyrgam viersā, sadává tam pamateigi pa sōnim 
i aizauļōja. Valns dzynōs, dzynōs pakaļ — nadadzyna čyganu. Pec 
kaida laicená atsagrīzäs jī atpakaļ sādžā.

«Nu, tu esi lels styprinīks i lels skriejiejs, teicá valns. «Tai kai 
tu mani izvarieji, to máș dzeivōsim draudzeigi.»

I jī apzamátäs iz dzeivōšonu tymāpaț sādžā. Valns atnásá iz tū 
sādžu vysus sovus pīdarumus.

«Tu áj pec iudiná, a as kūršu guni i taiseišu gali iz vōreišonu,» 
pavieläja valns čyganam.

Valna spaņus čygans navaräja nikai pacálț, tō pec jys pajämá 
vierša ōdu i aizgōja iz oku.

Bōž, bōž jys ōdu okā, nalein nikai. Valns, gaidäja — nav čygana 
ar iudini. Sadusmōjäs valns i aizskräja kai zibinș iz oku.

«Kū tu tá dori?» jautōja valns.
«A vot  grybu izsmálț  vysu oku izŗaizis  i  aiznásț  iz  vītu,  tod 

navajdzātu pec iudiná staigōț,» prōtōja čygans.
«Nássim dreižōk iudini, maņ äsț gribīs,» skubynōja valns.
«Náș, ka táv gribīs,» sacäja lapni čygans.
Valns kai smälá, tai izŗaiz pușokys ōrā. Aiznásá iz vītys iudini, 

izvōräja vakarinis, paädá i aizgōja guläț. Nu reita pazacäläs, valns 
pasyutäja čyganu iz mežu pec molkys, a patș gōja pec iudiná. Valns 
atnásá iudini, nūkōrtōja vysu, kai vajaga, i gaida čyganu.

Atskräja otkon iz mežu pec čygana. Čygans, atradș trejs ūzulus 
kūpā i tai kai jau taisōs násț.

«Dreižōk, tu!» klīdzá valns.
«Pagaid ̧väļ draudzeņ, ka jau násț, to násț,» prōtōja čygans.

«Nu áj nu pakalis, pastum, as viļkšu,» apzajämá valns.
Valns kai sačärá vysus trejs ūzulus i sōka stīpț, a čygans izleida 

iz  vīna ūzula i  säḑ  sáv mīreigi.  Kod beja tykuši  golā,  tod čygans, 
nūkōpș nu ūzulym, breinōjäs: «Stīpiejs to tu naasi lels, as styumu i 
pavysam pīkusu.»

«Nu nikas, atsapyusi,» aizbyldynōjäs valns.
Tai čygans mōnäja valnu kotru dīnu. Kod vysi tivlejī meži beja 

aplauceiti i sadadzynōti, čygans pavieläja valnam: «Tagad áj iz áļni i 
siedi tī mīreigi, a as īšu pasaulī.»

«Na, naīšu!» atbiļdäja valns.
«As táv soku, to táv ir jōīt!» soka čygans.
Nu tō laika valns aizgōja iz áļni i säḑ tī leidz paț šai dīnai, a 

čygans volkojās pa pasauli ari līdz šai boltai dīnai i mōnej na viņ 
valnus, a i cylvākus.

77. Ocu līšona
Vīnā jaukā dīnā  izgōja  valns  pastaigōț,  lai  nūzavärț  cylvāku 

dorbus. Tá jys īraudzäja kalieji, kurs kausäja svynu.
«Kū tu dori?» vaicōja valns.
«As leju jaunys acș.»
«Tys i maņ dereitu,» nūdūmōja valns. «Kai tevi sauc?»
«Mani sauc: as patș.»
«Nu to īlej maņ jaunys acș!»
Kaliejs padūmōja i soka: «Cik tu maņ moksōsi?»
«Cik táv vajag?»
«Vīnu maisu zalta samoksōsi i as táv īlīšu jaunys acș.»
«Labi,»  pascäja  valns  i  aizskriejș,  atnásá  vīnu  maisu  zalta  i 

samoksōja kaliejam. Tod kaliejs soka: «Táv vajag pīzasīț pi beņča!»

Valns  pīzasäja  pi  beņča.  Kaliejs  pajämá  izkauseitū  svynu  i 
aizläja  valnam  acș.  Valns  nu  baiļom  i  sōṕom  aizskräja  pi  cytim 
valnim syudzätīs, tī prosa: «Kas táv itū izdaräja?»

«As patș!» atbiļdäja valns. «Nu, ka tu patș izdadzynōji, to máș 
nikō navarom táv paleidzäț» atbiļdäja cyti valni.

78. Kod kūkim lopys bierș
Vacijūs laikūs tápaț mȳsu zámī beja vīns azars. Pi tō azara gōja 

lelȳș ceļš, a pi poša celá stōväja lels akminș. Vīnu ŗaizi gōja pa itū 
ceļu  zemnīks  i,  cīži  pīkusș,  dūmōja:  «Labi  bȳtu  pasädäț  iz  itō 
akminá.»

Dagōja  pi  poša akminá i  sādōs  iz  tō.  Säḑ  zemnīks  i  dūmoj. 
Tymā  laikā  izīt  nu  azara  dziļuma  valns  ar  rogim,  lelu  ásti,  vyss 
slápns. Zemnīks sädäja i nimoz nasazabeida. Valns daīt pi zemnīka 
klōt i runoj: «Tu, zemnīks, aizjiemi munu tronu i väļ bez vysaidys 
zinis!»

Zemnīks runoj iz valna: «Ak, tai tu gribi, kab as tevi smiļktīs 
satreitu? As tivleņ itū varu padaräț.»

Valns aizadūmōja i sōcá otkon runōț: «Kaids táv, zemnīk, nu 
itō bȳș lobums?»

Zemnīks atbiļdäja: «Lobums taids, ka tu navari mīreigi dzeivōț! 
As tevi naaiztyku pa prīšku, gribieju atsapyusț drusku i īț iz sātu. Tai 
as tōli gōju, gribieju aizjimț nu sābra naudys, bet naatrodu jō sātā i 
ejmu atpakaļ.  Pa  celám cīži  pīkusu i  gribieju  atsapyust,  a  tu  väļ 
mani trycynoj, soki, ka as aizjemu tovu tronu bez vysaidys zinis. As 
táv niparkū napīdūšu. Tivleņ satreišu smiļktīs!»

Sazabeida valns, sōcá prasäț pīdūț jam itū ŗaizi i pazajämá īdūț 
jam porōdā naudys. Zemnīks lyka mīrā i valns īdává jam naudys iz 
laika,  bet  rudinī,  kod  bierst  nu  kūkim  lopys,  kab  zemnīks  jam 
atnastu tū naudu iz ītōs vītys.

«Labi!» pazajämá zemnīks, i sajiemș nu valna naudu, nūgōja iz 
sātu. Laiks gōja. Jau rudinș, a zemnīks par porōdim nicik nadūmoj. 
Valns  vys  gaida,  kod  jys  atnásș.  Jau  zīma.  Zemnīkam  gribīs 
sabraukōț  pi  sābra  cīmā.  Vīnu  ŗaizi  zemnīks  sazalasäja  braukț. 
Aizjiudzá komonōs zyrgu i brauc pa tō azara ladu. Brauc zemnīks i 
verās  iz  tū  pusi,  kur  stōv  valna  trons.  Izīt  valns  preteim  i  soka 
zemnīkam: «Jau laiks progōja, a tu väļ vacū parodu nasamoksōji.»

Zemnīks  īdams rōda  valnam iz  kūkim:  «Väļ  kūki  naapbyra. 
Gaidi!»

Apleik  azaram  aug  áglis  i  prīdis,  kurys  nikod  nabierst.  Tai 
valns väļ tagad gaida nu zemnīka porōdu.

79. Zyrga pereišona
Vīnu ŗaizi  brauc zemnīks i  celä sateik žydu,  kas staigōjș  nu 

vīna cīma leidz ūtram, paunu iz mugorys. Žyds sōcș lyugtīs, lai jū 
pavad. Zemnīks jū pavad. Žyds braukdams īsōcș runōț par zemnīka 
skaistū zyrgu: «Kur tu taidu skaistu, opolu kai ogūrci zyrgu jiemi?»

Zemnīks atbiļd:̧ «As tū izperieju nu ogūrča.»
«Kai tu tū izperieji, kai tys nūtyka?»
«As  beju  dzierdiejș,  kai  muni  cyti  kaimini  izperiejuši  nu 

ogūrča  zyrgus.  Tai  i  as  dabōju  nu  saimineicys  lela  ogūrča  i 
izperieju.»

Žyds  nūgōjș  iz  sovu  dzeivūkli,  līk  saimineicai  mekläț  lelu 
ogūrci.  Saimineica  atnas  vyslelōkū  ogūrci,  padavusá  aizīt.  Žyds 
ītaisa koktā deļ pereišonys vītu, līk tymā ogūrci i stōjās pi dorba. 
Žyds atsiediejș vīnu nedeli, atsäḑ ūtru iz ogūrča — nikas naizīt, ni 
zyrgs, ni kumelș. Žyds iz saiminīka sazadusmōjș, iznesș ogūrci ōrā i 
svīž zoru koponā. Nu zoru koponys izskrīn začș. Žyds, dūmōdams, 
ka ogūrcș pōrpleisa i nu tō izskriejș kumelș, sōk klīgț: «Șuguļ, șuguļ, 
as tova mōtá!»

Tai začș aizskrīn iz mežu i žyds palīk bez zyrga.

80. Baranku leits
Vīnu  ŗaizi  vīns  veirs  atrūn  naudu  i  gryb  pascäț  sīvai,  bet 

beistās,  ka  sīvītis,  bȳdamys  lelys  pļōpys,  nikō  navar  saturäț,  kab 
naizstōsteitu  cytam.  Jys  nūbraucá  iz  tiergu  i  nūpierka  maisu 
baranku, kurus atvadūt izkaisäja natōli  nu meža molys, kur auga 
daudz̧ apšu. Tys beja vacūs kungu laikūs. Partū tys veirs i  beidōs 
parōdäț sīvai naudu, partū ka sīva kai tik aizasyrdōs iz veira, iz ŗaizi 
īt iz kungu i pīmaloj kungam pa veiru.

Atgōjș iz sātu, veirs soka: «Īsim, sīveņ, pastaigōț, var bȳț kū 
naviņ atrassim!» Ka dagōja natoļ  pi  meža,  kur tōs  barankys beja 
izbōrsteitys, veirs otkon soka iz sīvu: «Verīs, bōbeņ, losi barankys, 
as redzieju pirmeņ, ka baranku tyucș gōja, i redzi cik tū daudz̧ tá 
pībärá.»

Kod bōba barankys salasäja, soka veirs: «Īsim tōļōk»
Kod dagōja pi apšu meža, tod veirs soka iz sīvys, rōdeidams iz 

apsis, kurai lopys brīsmeigi treisäja: «Skotīs, bōbeņ itá valns krota 
mȳsu kunga dväseli!»

A bōba nabeja  apsis  meža  redziejusá  i  tam nūticäja.  Tūlaik 
veirs otkon soka: «Īsim, bōbeņ, tōļōk!»

Davedș da tōs vītys, kur beja atrosta nauda, veirs soka: «Skotīs, 
bōbeņ, máș naudu atrodom!»

Pajāmuši tū naudu, nūgōja iz sātu.
Par kaidu laiku veirs  sōka bōrț  sīvu par naizpiļdeitu dorbu. 

Tod sīva sazadusmōja iz  veira,  nūskräja iz  kunga i  pastōstäja,  ka 
veirs atroda naudu i kungam napasludynōja. Kungs atsaucá obejus 
da  sevim i  sōka  klīgț  iz  veira,  vaicōdams:  «Kur  tei  nauda,  kū  tu 
atrodi?»

151



Veirs sōka līgtīs, ka jys nikaidys naudys naatroda, saceidams, 
ka jō sīva ir napylnā prōta. Sōka vaicōț nu sīvys: «Voi tu, sīveņ, esi 
troka, kur as táv asu naudu atradș?»

Sīva  atbiļd:̧  «Kod?  Pīmiņ,  kod  tu  sacieji:  «Īsim  pastaigōț!»  i 
tūlaik gōja baranku tyucș, i as pylnu maisu pīlasieju.»

Veirs vaicoj: «Kod ta tys beja, kū tu maloj?»
«Kū as maloju? Tūpaț dīnu väļ ka máș gōjam car meženi,  a 

valns mȳsu kunga dväseli kratäja, tūlaik i naudu atrodom.»
Kungs  viņ  klausōs,  a  veirs  soka  kungam:  «Redzi,  kundzeņ, 

muna sīva ir troka palykusá i nu prōta izgōja, as nikaidys naudys 
naatrodu,»

Kungs  sazadusmoj  brīsmeigi  iz  sīvys,  a  veiram  nauda  tai  i 
palyka.

Nikod navajag sīvai sacäț taisneibu.

81. Galá pi kōpustim
Vīns saiminīks apzaprecäja i pajämá sáv sīvu, dūmōdams, ka 

jei ļūti gudra, tai kai jei poša sevi skaitäja, a patīseibā pavysam beja 
muļká.  Ŗaizi  saiminīks,  āsdams  kōpustus,  soka:  «Vajag  kōpustim 
pīlikț vairōk cyukys tauku, tod bȳș lobōk.» Gudrō saimineica tivleņ 
pajem cyukys tuklys galis, sagrīž škäleițom, nūnas iz dōrzu i izlīk iz 
kotrys kōpustu golvys pa škäleitái. Tai padariejusá, dūmoj, ka tagad 
kōpusti augș gordōki. Tam laikam kaimiņu suni skraideidami teik 
dōrzā i aplosa: gali nu kōpustu. Gudrō saimineica īrauga, sōc dzonōț 
suņus i vīnu ļūbäs jai īdzeiț klietī. Īdzynusá suni klietī, pajem pīsīn 
pi ols bucys topys. Sunș rausteidamīs izraun topu i ols sōc lītīs klietī 
iz greidys. Tod saimineica aizbōž caurumu ar pierstu, bet nanūcīš, 
palaiž olu i poša otkon nūskrīn pec suná. Golā nasagiun suná i ols 
vyss  iztak  nu  bucys.  Kū  daräț?  Kab  dreižōk  izkolstu  greida, 
saimineica pajem i izkaisa iz greidu puș pyura myltu.

Vokorā atgōja saiminīks nu teiruma, i izzynōjș, kaidu lārumu 
pataisäja  jō  gudrō  saimineica,  nazynōja  kū  daräț:  voi  bōrț,  voi 
smītīs.

82. Veirs sīvys dorbūs
Vīnai sīvai beja veirs dzārōjs. Bōba kotru ŗaizi veiru izlomōja, 

kod beja pīdzierș.
 «Koč  as  īdzeru,  bet  redz̧,  cik  teirumā pastrōdōju?  A  kū  tu 

mōjōs pastrōdoj? Ap pakšim viņ trynīs.»
Sīva teicá: «As īšu rudzu pļauț, a táv bȳș gūvș jōslauc, gonūs 

jōizdzan,  maizá  jōmeica,  ceplis  jōkurynoj,  maizá  jōsacap,  svīsts 
jōsanej, vysta ar cōlim jōsorgoj.»

Labi. Bōba aizgōja rudzu pļauț.
«Kū väļ agri. Ir jōguļ; koleidz saulá izläkș.»
Veirs atsagulstās guläț. Pazamūstās — rádz̧: jau saulá gobolā. 

Veirs  pagiun slauktivi,  skrīn gūvș slaukț.  Jau kū nabeidzș  pyrmū 
gūvi slaukț, tá gūvș sper ar kōji i izlej pīnu. Pag, pag — apmaukšu 
bōbys  jaunū  lyndraku.  Apmaucá,  izslaucá  nadaslauktū  gūvi, 
izslaucá ūtru gūvi, tá beidzūt trešū slaukț — gūvș sper ar kōji i izlej 
pīnu. Veirs, moz dūmōdams, lyka gūvái ar slauktivi pa golvu.

«Ša táv, rogona, izlieji pīnu.»
Sytūt gūvái par rogim, slauktivá sabierst. Sīvys jaunīs lyndraks 

nu  māslym  palīk  slápnys.  Puika  izdzan  gūvș  gonūs.  Veirs, 
rádzādams, ka sīva lomōsīs par lyndraku, izsvīdá ōrā lyndraku.

«Voi maizi meicäț, voi cepli kūrț? Meiceišu lobōk maizi.»
Sōc meicäț maizi, izŗaiz izdziersț vystys klīdzīni. Veirs izskrīn 

ōrā, i kab cōli naizkleistu, sasīn cōļus ar stryči i pīsīn vystai pi kōju. 
Skrīnūt  īdūmoj  par  svīsta  neišonu.  Kriejuma  pūdeni  apsīn  ar 
stryčeiti i pīsīn sáv pi kokla, lai meicūt maizi sazaneitu svīsts. Sōc 

meicäț,  meicūt  kriejums  tai  lākalej  nu  pūdená.  Otkon  izdzierst 
vystys klīdzīni. Skrīnūt veiram aizamat kōjis aiz slīkšná.

Veirs  pakreit  i  pūdenš salyuzt,  kriejums izalej.  Izskrīn ōrā i 
rádz̧, ka vonogs salaidș nogus vystai mugorā i nas vystu ar vysim 
cōlim prūjom. Ni cōļu, ni vystys, ni svīsta, ni pīna — kū padareisi?

«As gon svīstu dabōšu klietī.»
Aizīt i rádz̧, ka svīsts stōv gorā i teirā baļgī. Nikai navar dabōț. 

Lein iz golvys baļgī, bet kai īleida baļgī, tai nikai navaräja izleist ōrā. 
Ap pušdīņu laiku atīt bōba ar nazkaidu cytu pļōvieji. Veiram kauns 
klīgț. Pīīt bōba pi okys i rádz̧, ka jōs lyndraks okā. Īt pa dōrzu, nikur 
narádz̧  cōļu,  varbȳț  vonogs  nūnásá.  Bōba  staigoj,  staigoj  i  nikur 
naatrūn veira. Beidzūt sōcá saukț veira. Veirs atsasaucá svīsta bucā. 
Sīva apgōzá baļgi i veirs izleida ōrā. Nu tō laika veirs ar sīvu sōcá 
dzeivōț sadereigi.

83. Putyns väļ mežā, īsmu jau drōž
Vīnu ŗaizi senejūs laikūs dzeivōja iz šō pasaulá vīns ubogs, jau 

jam beja godu vairōk par symtu. Jys vysu sovu myužu staigōja nu 
cīma da cīma, laseidams gabaleņu maizis. Vīnu ŗaizi agri nu reita 
izgōja ubogs nu vīna cīma, īt pa teiruma i verās, ka preteim jō īt vīns 
zemnīks i nas nūsautus trejs začus.  Ubogs īt i patș sevī dūmoj. Kai 
itam cylvākam labi!  Jys  tagan itūs  začus pōrdūș i  jam bȳș  daudz̧ 
naudys. Ak, Dīveņ, kab maņ bȳtu koč vīns začeitș, as tū pōrdūtu i 
par tū naudu nūpierktu zyrgu i tūlaik braukōtu nu cīma da cīma. 
Ok, kaida maņ tūlaik bȳtu dzeivá!»

Tik ubogs patș sevī itū pōrrunōja, īdams pi poša meža, verās: 
guļ pi ágleitis začș. Ubogs dagōja pa kluseņom tyvōk i satvärá dzeivu 
zači. Tivleņ ar lelu prīcu ubogs īlyka zači kulī i aizsäja. Īt jys tōļōk iz 
cīmu.  Dagōja  ubogs  pi  vīna  cīma  teiruma,  apsāda  celá  malenī, 
rozraisäja kuli i patș sevī runoj: «As itū zači nūkaušu, nūpliesšu nu 

tō ōdu i pōrdūšu ōdu vīnā gobolā, a gali iz mārceņom, sajimšu lelu 
naudu.  Par  tū  naudu  nūpierkšu  zyrgu  i  rotus,  braukōšu  kai  lels 
kungs. Tik as ībraukšu cīmā, kai klīgšu: tprū! Kai klīdzá ubogs, tymā 
sträčī začeitș nūzabeida i nu kulis ōrā, dreižōk iz mežu. A ubogs kai 
beja par ubogu, tai palyka, staigōdams nu cīma iz cīmu.

84. Kam bȳș lobōks sapyns
Vīnu ŗaizi gōja pa ceļu divi cylvāki: čygans i zemnīks. Īdami pa 

ceļu jī runōja, kaida kuram ir laimá. Jī sarunōja, kas kū pa prīšku 
atrasș iz celá, tys bȳș laimeigōks. Tai jī īt i verās. Čygans īraudzäja: iz 
zámis  guļ  komulenš,  nazkas  nūgaisynōja.  Tymā  komulenī  beja 
aizsīti tauki i svīksts. Čygans soka iz zemnīku: «As asmu laimeigs i 
iesšu vīns patș, a táv nikō nav.»

Zemnīkam ar cīži gribäjäs äsț, jys runoj iz čyganu: «Īsim tōļōk, 
as varbȳț ar dabōšu koč kō.»

«Labi!» pascäja čygans, i jī nūgōja tōļōk, Gōja jī, gōja — verās 
čygans:  guļ  iz  celá  butelá  braņdīna.  Čygans  pacälá  buteli  ar 
braņdīnu i runoj: «As tōļōk naīšu, jau taisōs tymss, as guleišu zam 
ágleitis,  tagan  maņ  ir  braņdīns  i  svīksts  ar  taukim,  a  táv  nikō 
nadūšu, tu esi nalaimeigs.»

Atsasāda čygans pi kryumeņu i gryb dzárț tū braņdīnu i taipaț 
äsț tū svīkstu ar taukim. Zemnīks ar atsasāda i soka iz čyganu: «Zyni 
kū,  draugs?  Itū  nakti  pōrguläsim  taipaț  naāduši.  Tod  rádzäsim 
sapynā, kai  itū braņdīnu dzárț,  táv vīnam pošam voi obadivejim, 
taipaț ar itīm taukim i svīkstu.»

Čygans ilgi dūmōja i golu golā pascäja: «Labi!» Tai jī atsagula 
zam  kryumeņu.  Čygans  dreiži  aizmyga,  a  zemnīks  apädá  vysus 
taukus, svīkstu i izdzärá braņdīnu. Tod jys atsagula guläț. Iz reita 
pazacälá čygans i zemnīks. Zemnīks vaicoj čyganam: «Nu, draugs, 
kū tu redzieji sapynā?»

Čygans sōka stōstäț,  ka jys rádzäja, ka beja dabasūs pi poša 
Dīva i ar Dīvu labi izdzärá dōrgus veinus. Zemnīks pōrtraucá čygana 
runu i soka: «As ar tūpaț redzieju, ka tu staigōji ar Dīvu pa dabasim i 
labi ar Dīvu dzieri braņdīnu i iedi lobys pušdīnis. As padūmoju, ka 
tu  vairōk  naīsi  pi  maná,  pajiemu itūs  taukus  ar  svīkstu  apiežu  i 
izdzieru braņdīnu.»

 Čygans palyka pavysam naiedș, památá itū draugu zemnīku i 
patș nūgōja iz cīmu prasäț koč gabaleni maizis. A zemnīks atgōja iz 
sovu sātu smīdamīs.

85. Nabogs i bogotnīks
 Dzeivōja divi brōli: bogots i nabogs. Vīnu ŗaizi bogotīs īdává 

nabogam teļu. Naboga brōlá ḿaitiná tū teļu dzirdäja i borōja, i nu 
telá  izauga  ļūti  loba  gūvș.  Ŗaizi  bogotīs,  atgōjș  iz  nabogū  brōli, 
īrauga itū gūvi, tei jam ļūti pateik i jys sadūmoj atjimț nu naboga šū 
gūvi.  A  nabogs  nadūd,  saceidams,  ka  jys  izaudzäja  i  jō  gūvș. 
Streidäjäs, streidäjäs i golā nūgōja iz tīsu.

Tīsys veirs izdzierdș, kimā  dareišona, sok iz jīm: «Atminit, kas 
iz  pasaulá vysutuklōks? Kurs nu jiusu, itū meikli  atminäs,  tō bȳș 
gūvș.»

Atīt jī iz sātu, deļtō ka nivīns nazynōja. Reitā otkon losōs īț iz 
tīsu.  Nabogs  atgōjș  pastōsta  sovai  ḿaitai,  i  ḿaita  soka  iz  tāva: 
«Vysutuklōka ir zámá, deļtō ka iz zámis aug vysaidi augli.»

Reitā nūīt otkon obi brōli iz tīsu. Bogotīs soka iz tīsys veira: «Pi 
mani ir vepris taids tukls, ka par jū navar bȳț nikas tuklōks.» Tīsys 
veirs nu vaicoj nu naboga brōlá i tys soka: «Maņ rádz̧īs, ka zámá 
vysutuklōkō, deļtō, ka iz zámis aug vysaidi augli.»

Tīsys veiram pateik naboga brōlá atbiļdá i jys vaicoj: «Kas táv 
tū sacäja?»

156



Nabogs,  nadūmōdams  nikō  släpț,  atbiļd:̧  «Maņ  tai  pasacäja 
muna ḿaita.»

Tod  tīsys  veirs  památá  nabogam  gūvi  i  patș  apzaprecäja  ar 
naboga  ḿaitu.  Bogotū  brōli  väļ  vairōk  jämá  skaudeiba,  a  nikō 
navaräja padaräț.

86. Gudrīs mōneitōjs
 Seņōk pi vīna kunga dzeivōja kolps ar sovu sīvu. Tys kolps 

prota izdūmōț vysaidus jūkus. Kolps izstōsta vysā apkortnī, ka jam ir 
taids pūds, kurā var bez gunș izvōräț. Zinis daīt da kunga ausim, jys 
vīnu ŗaizi atīt pi kolpa i soka: «Parōdi maņ tū pūdu, kurā var bez 
gunș izvōräț!»

«Pagaid,̧ kungs, tivleņ», atsoka kolps, pīlej pūdu pylnu iudiná, 
īmat myltus,  samaisa,  līk  iz  gunș,  savōrej,  tūŗaiz  nūrōvș pūdu ar 
bīzu  putru  nu  plitys,  izlīk  pūdu  iz  stūpa,  pasauc  kungu  i  soka: 
«Redzi, kai vard!»

Kungs  pazabreinōja,  rádzādams,  ka  iz  stūpa  pūdā  vōrejās 
putra i soka: «Pōrdūd ̧maņ itū pūdu.»

«Par  kū  nā?  As  varu  pōrdūț,  ka  tik  maņ  samoksōsi  daudzi 
naudys», atsacäja kolps.

Kungam cīži  gribäjäs nūpierkț  breineigū pūdu, kurā vōräjäs 
bez gunș, i jys samoksōja kolpam par pūdu lelu naudu. Nūpierktū 
pūdu kungs aiznas pi sevá, pīlej iudiná, izlīk iz stūpa i gaida, kod 
iudinș  sōkș  vōrätīs,  pasauc  sovu  kundzi,  lai  pazaver  breinumus. 
Stōv niu kungs i kundzá pi pūda, vārdamīs i gaideidami, kod sōkș 
vōrätīs,  bet  par  veļti,  pūds iz  stūpa nūstōväja  leidz ūtrai  dīnai,  a 
iudinș solts kai bejș.

Par taidu kolpa malōšonu kungs cīži sazadusmōja i nūdūmōja 
kolpu nūstrōpäț. Par kunga nūdūmim kolps beja jau agrōk dabōjș 
zynot, jys nūkaun vucynu, izjem pyusli, izteirej i pīlej pyuslī ašná, 

apkar tū sovai  sīvai  ap koklu.  Sīva apvalk kopku mugorā i  navar 
pazeiț, ka jai kas ap koklu. Ūtrā dīnā atīt pi kolpa kungs i cīži tū 
lomoj, kam jū pīmōniejș, i prosa atpakaļ naudys. Kolps niu skraida 
pa ustobu kai apsvilș i soka kungam, ka šys jau naudu iztieriejș i 
šam vairs naasūt kū atdūț i tai svaidōs nu vīna kokta iz ūtru kai bȳtu 
gunșgrāks nūticș. Kolps pagiun tutynu i gryuž sīvai kryutīs, tei par 
ŗaizi nūkreit pi zámis i nu jōs straumī plyust ašnis pa greidu. Kungs 
nūzabeida i tik verās, kai dreižōk aizmaukț prūjom, lai aptrokušīs 
kolps i jū nanūdur. Kolps pajem stabuleiti, pastabulej sīvai ausī i jō 
sīva tivleņ pīzaceļ i ir piļneigi vasala. Tod kungs soka: Pōrdūḑ maņ 
tū stabuleiti.»

«Par kū nā? As varu pōrdūț,  ka tik tu maņ labi samoksōsi», 
atsacäja kolps.

Kungam cīži  gribäjäs  nūpierkț  stabuleiti,  ar  kurū  var  pīcálț 
nūmyrušūs, i jys samoksōja kolpam par stabuleiti lelu naudu. Atīt 
niu  kungs  iz  sovu  muižu,  īīt  ustobā,  pajem  tutynu,  gryuž  sīvai 
kryutīs,  tei  iz  ŗaizis  nūkreit  i  pazaudej  samani.  Jys  pajiemș 
stabuleiti,  sviļp,  sviļp  jai  ausī,  a  sīva  nazaceļ.  Ilgōku  laiku  jys 
sviļpōja  sīvai  pi  vīnys  i  pi  ūtrys  ausș,  a  vys  nazacälá.  Kungs 
brīsmeigi sazadusmōja i lyka muižys ļaudim ībōzț kolpu ōdys maisā, 
aiznásț jū iz upi i nūsleicynōț. Muižys ļaudș kunga pavieli izpiļdäja, 
ībōzá kolpu ōdys maisā, aizsäja golu, aiznásá i īsvīdá upī. Kolps niu 
säḑ iudinī ōdys maisā, jys dzierd,̧ ka nazkas brauc pa ceļu, sōk jys 
klīgț: «Ai, cik iudiná pilī daudzi zalta, sudobra i vysaidu dōrgu lītu!»

Pa  ceļu  braucá  ar  skaistim  zyrgim  bogots  tiergōtōjs,  dzyna 
daudzi lūpu iz tiergu. Izdzierdis par zaltu i sudobru, pīīt pi upis i väļ 
klausōs, a kolps vys klīdz: «Ai, cik iudiná pilī daudz̧ zalta, sudobra i 
cytu dōrgu lītu!»

Tiergōtōjs  izvalk  kolpu  ar  maisu  nu  iudiná,  atraisa  maisam 
golu i soka: «Laid ̧mani maisā īškā, aizsīn golu i īlaid ̧iudinī.»

Jys dūmōja, ka jys pajimș vysu zaltu i sudobru, kurs ir iudiná 
pilī.

Kolps  tivleņ  izleida  nu  maisa,  ībōzá  tymā  tiergōtōji,  aizsäja 
drusku maisa golu i īsvīdá upī. Tiergōtōjs burbuļōdams viņ aizgōja 
iz upis dybynu, a patș sädäs iz tiergōtōja vazuma i dzan vysus lūpus 
iz sovu sātu. Īraudziejș kungs, ka jō kolps dzan tik daudzi lūpu i 
brauc ar skaistim zyrgim, prosa: «Kur tu jiemi tūs lūpus?»

«Tūs  lūpus  as  pajiemu  nu  iudiná  pilș,  tī  väļ  palyka  daudzi 
vysaida monta.»

Kungam īzagribäja rádzäț iudiná pili i pajimț palykušū montu, 
jys prasäja kolpa, lai jū ībōž ōdys maisā i īsvīž upī. Kolps ar mīru 
kungam pakolpōț, jys pajämá ōdys maisu, ībōzá kungu īškā, aizsäja 
maisam golu, aizvádá kungu i īsvīdá upī, pošā dziļōkijā vītā. Kungs 
dreiži viņ nūgryma dybynā. Tam kungam nabeja ni vīna bārna, a 
sīvu jys jau beja agrōk nūdyurș, niu palyka kolps par muižys kungu i 
dzeivoj laimeigs!

87. Garō dīna
Dzeivōja veirs ar sīvu, jīm nabeja bārnu. Veirs strōdōja vīnā 

fabrikā,  vysu  naudu,  kū  tik  nūpeļnäja,  atdává  sīvai,  saceidams: 
«Naudu nūlīç skreinī, lai stōv deļ garōs dīnys.»

Tai veirs ar sīvu jau beja sakrōjuši prōvu naudys summu deļ 
garōs dīnys. Par naudys krōšonu beja dabōjuši zynōț divi zagli, kuri 
vīnu  reitu,  kai  veirs  nūgōja  iz  dorba,  sādōs  vīns  ūtram  mugorā, 
apklōjäs ar boltu pologu i gōja pi sīvys saceidami: «Seņ gaideitō garō 
dīna ir klōt, dūd ̧tik šur naudu!»

Sīva  ar  prīku  atdūd  vysu  naudu  i  gaida  ar  napacīteibu,  lai 
veiram  pastōsteitu  sovu  laimi.  Ilgi  sīvai  navajdzäja  gaidäț,  dreiž 
veirs pōrnōk nu dorba. Sīva jau par gobolu izskrīn veiram preteim i 

soka: «Zyni, veireņ, seņ gaideitō garō dīna šudiņ beja pi maná i as 
jai atdevu vysu naudu.»

Veirs ļūti sadusmojās par sovys sīvys muļkeibu, i soka jai: «As 
īšu  pasaulī  i  ka  atrasšu  par  tevi  väļ  glupōkus  cylvākus,  to  as 
atsagrīzšūs pi tevá; a ka naatrasšu, to tu mani vairōk naredzeisi.»

Veirs tū pošu vokoru laižās plašā pasaulī. Īt jys dīnu, īt ūtru — 
par tū mȳsim pōsoka skaidri  nasoka — pec nacik ilga laika veirs 
pīgōja pi vīnys mōjis, kur pošŗaiz saimá ädá brūkoškys. Veirs, kaidu 
laiceni pazabreinōjș i prasäja nu saiminīka: «Soki, mīlȳș cylvāks, kū 
jiuș tá dorot?»

«Brūkoškys ādom», drūši atbiļdäja saiminīks.
«A parkū jiuș ar putrys karūtī skrīnit iz pogrobu i tod atpakaļ?» 

prasäja breinōdamīs veirs.
«Redzit, putra ir ustobā, a pīns pogrobā, nivīns nagryb putru 

äsț bez pīna i skrīn iz pogrobu. Máș tai brūkoškys ādom leidz pošom 
pušdīņom», nūkauniejīs paskaidrōja saiminīks.

«Cik  jiuș  maņ  moksōsit,  as  jiusus  izmōceišu  par  pușstuņdi 
paäsț pušdīnis», sacäja veirs.

«Symtu rubļu», atbiļdäja saiminīks. Veirs tivleņ sasaucá vysu 
saimi  pi  golda,  pasnädzá kotram krāslu  i  lyka sädäț,  tod pajämá 
bļūdu, pīlyka pylnu putrys i nūlyka iz golda. Tod aizgōja iz pogrobu, 
atnásá pūdu pīna, pīläja vīnā bļūdā i nūlyka iz golda blokus putrai. 
Tod beidzūt īdává kotram karūti i lyka äsț. Pec pușstuņdis teišam 
vysa saimá beja paādusá. Veirs sajämá symtu rubļu i gōja tōļōk sovu 
ceļu. Pec nazcik ilga laika jys pīgōja pi vīna cīma, kurā cälá vīnu 
jaunu mōji. Veirs pīgōja pi budavōtōjim i prasäja nu tīm: «Kū jiuș tá 
dorit?»

«Redzit, máș grybom cálț jaunu mōji, a tei bolka ir strupōka 
par pōrejom. Máș jau catūrtū godu stīpom tū, smierejom ar taukim, 
svīstu,  cerādami  caur  tū  panōkț,  ka  bolka  palikș  meikstōka  i  tū 

pastīpț. Jau asom izsmieriejuši vysa cīma taukus, svīstu, i  tik par 
mozu gabaleni asom pastīpuši», atbiļdäja budavōtōji.

«Sokit,  cik  maņ  moksōsit,  as  jiusim  tū  vīnys  stuņdis  laikā 
pastīpšu», sacäja drūši veirs.

«Pīci symti rubļu, atbiļdäja budavōtōji prīceigi.
«Lobi,  ejmit  vysi  iz  mōjom  i  pec  stuņdis  nōcit  šur»,  sacäja 

veirs.
Budavōtōji  tivleņ  aizīt  iz  mōjom.  Veirs  izlīk  bolku  iz  īsōktō 

vaiņuka, nūgrīž nu cytys bolkys golu, izcārt tymā vajdzeigūs rūbus i 
bolka palīk garōka, i lobi stōv iz vaiņuka. Väļ izlīk vīnu bolku viersā 
i dorbs ir gotovs. Dreiži atnōk budavōtōji i breinojās, kai veirs tik 
ōtri variejș veikț taidu dorbu, pi kura jī mūciejušīs četri godi i nikō 
navariejuši panōkț. Budavōtōji samoksoj veiram pīci symti rubļu, i 
jys dūdās tōļōk plašā pasaulī.  Pec nazcik ilga laika veirs pīnōk pi 
vīnys  muižys.  Caur  muižu  īdams,  veirs  skotōs  gaisā.  Jū  īrauga 
muižnīka sīva i prosa nu veira: «Mīlȳș cylvāks, kō pec skotīs gaisā?»

«Maņ  nu  dabasim  atsyutäs  rotus,  jo  as  asmu  tō  pasaulá 
cylvāks, i braukšu iz dabasim», paskaidrōja veirs.

«To  soki  maņ,  kai  tī  munim  nūmyrušīm  bārnim  klōjās», 
prasäja muižnīka sīva.

«Ļūti slykti klōjās jīm tymā pasaulī. Staigoj nūpleisuši, naudys 
tryukst», sacäja veirs.

Muižnīka sīvai palyka žāl sovu dālu i jei salasäja vysys lobōkōs 
dräbis i īdává ļūti daudz̧ naudys, lai jys nūnas jōs bārnim. Veirs vysu 
sajämá i prīceigs dáväs tōļōk. Pec kaida laika atbraucá patș muižys 
kungs. Sīva jam pastōsta, ka jei atdavusá vysys lobōkōs dräbis i vysu 
naudu vīnam cylvākam, kurs skatäjäs iz dabasim i teicá, ka pec jō 
dreiž atbraukș nu dabasim pakaļ, jo jys asūt nu tō pasaulá!» Veirs 
ļūti  sazasirdäjäs  iz  sīvys,  tivleņ jys  lyka kučeram jiugț  zyrgus,  lai 
dzeitūs bliedim pakaļ. Dreiž zyrgi beja sajiugti i muižnīks ar kučeri 
obi dzynōs pakaļ.  Pec nailga laika īšonys, veirs dzierdäja, ka jam 

dzanās pakaļ. Jys nūjämá capuri, nūlyka tū iz celá a patș sādōs pi 
capuris klōt. Dreiži muižnīks ar kučeri klōt i prosa nu veira: «Mīlȳș 
svešinīk, voi naredzieji tá kaidu veiru, kurs gōja skateidamīs gaisā?»

«Redzieju gon, tik kū tik nūgōja pa šū ceļu», atbiļdäja ar vyltu 
veirs.

«Voi  tu  navari  kūpā  braukț  i  parōdäț  tū  cylvāku?»  prasäja 
muižys kungs.

«Apbáŗ mani ar zaltu i to as naīšu. As sagivu tik skaistu putnu, 
ka ūtra taida pasaulī nav», atbiļdäja veirs.

«Ša, jem munus zyrgus i brauç vīns tam cylvākam pakaļ, a máș 
ar kučeri paliksim tá i sorgōsim dōrgū putnu», sacäja muižys kungs.

Veirs ar tivleņ sāstās rotūs i laiž iz mōjom. Muižys kungs ar 
kučeri gaida vīnu stuņdi, gaida ūtru stuņdi, i nikō navar sagaidäț. 
Beidzūt  nūlem  apskatäț  skaistū  putnu.  Patș  muižys  kungs  paceļ 
capuri,  tai  kučerș  kreit  iz  zámis  i  atsasytās  ar  pīri  pret  akmini. 
Muižys kungs rádz̧, ka jī pīmōneiti, soka kučeram: «Ša táv desmit 
rubļu, tik nasoki mōjōs, kai mȳsus tys bleidș pīšmaucá, soki, ka tū 
cylvāku panōcám i zyrgus atdávám, lai nūvad dālym, ar kū pa jūs 
pasauli braukōț.»

Kučerș beja mīrā ar desmit rublim i niu pastōsta muižys kunga 
sīvai,  ka  zyrgus  atdavuši  dālym braukōț  pa  jūs  pasauli.  Sīvai  tys 
pateik i jei prīcojās, ka navajdzäs jōs bārnim tymā pasaulī staigōț 
kōjom, a varäs braukōț ar zyrgim.

Veirs atbrauc mōjōs i soka sovai sīvai: «As iz pasaulá atrodu väļ 
glupōkus cylvākus par tevi, par tū as atgrīžūs mōjōs.»

Sīva palyka gudrōka, i labi zynōja, kas ir tei garō dīna.

88. As ar taipaț dūmoju
Senejūs  laikūs  dzeivōja  šai  pasaulī  vīns  cīži  bogots  i  gudrs 

muižnīks.  Vīnu ŗaizi  jys  pajämá sáv muižā pōrzini,  kurīs  pi  vysu 

dorbu staigōja i väräs, kai strōdoj strōdnīki. Muižnīks gribäja zynōț, 
voi  jō  muižys  pōrzinș  ir  gudrs.  Kod  muižnīks  kū  pōrzinám 
pavaicōja, pōrzinș vys runōja: «As ar tai dūmoju daräț, kungs!»

Vīnu ŗaizi dūmōja muižnīks: «As pavaicōšu sovam pōrzinám 
taidu lītu, kuru nikas šai pasaulī nazyna padaräț.»

Tai muižnīks pasaucá sovu pōrzini i vaicoj jam: «Zini kū? As 
sadūmoju — mȳsim tagad daudz̧ naudys izīt par sōli. Máș aizvássim 
sovu sōli, īstrōdōsim lobu vītu i pīsäsim. Mȳsim izaugș väļ lobōks 
sōlș, kai máș pierkom.»

«Da, kungs, as ar taipaț dūmoju», atbiļdäja pōrzinș. Muižnīks 
nikō napascäja, bet vīnu māru smäjäs, ka jō gudrīs pōrzinș vysod 
runoj: «Da, as taipaț dūmoju!» Otkon muižnīks soka iz sovu pōrzini: 
«As  dūmoju,  ka  máș  säsim  lobus  zierņus,  paprīšku  izvōräsim,  a 
päčōk säsim, tod mȳsim izaugș taidi zierni, kaidu nikod šai pasaulī 
nikas narádzäja.»

Pōrzinș jam atbiļdä: «Da, kungs, as jau seņ tai dūmōju daräț.»
Muižnīks iz ŗaizi palyka cīži dusmeigs, satvärá lelu vāzu i sōka 

plyukōț  pōrzini  par  mugoru,  runōdams:  «Tu tai  dūmōji,  a  as  tai 
nadūmoju. Sōli sät navar, vōreiti zierni naaug.»

Pōrzinș  gon  klīdz:  «As,  kungs,  ar  tai  dūmoju,  ka  naaug»,  a 
muižnīks atplyukōja sovu pōrzini i padzyna nu muižys. Nu tō laika 
tū pōrzini vysi zemnīki labi zyna i nagryb jimț i par cyuku gonu.

89. Pīmōneitīs padūma deviejs
Seņ-senejūs laikūs, Pīterburgā dzeivova nazkaids kungs, kam 

beja  pazeļteits  ōzș.  Dagō  laiks  izbraukț  iz  dačys.  Pi  kunga  beja 
pajymts skapskija Vaņka, dazavärț sātys, borōț i  mozgōț ōzi.  Žyds 
Jankelș  pi  kunga  prasäja  mōjis  vītys,  a  kungs  nagribäja  jō  īlaisț. 
Vaņka sacäja: «Maņ ar Jankeli bȳș váșolōk.»

Tod kungs  žydu īlaidș.  Kungs  aizbraucá  iz  dačys,  jys  izdává 
Vaņkam grōmotu, lai jī tū, kū vajdzäs, jem iz grōmotys laukā. Nu 
ŗaizis Vaņka ar Jankeļi dzeivova saticeigi. Vaņka cīș pazalaidá i sōka 
jimț iz grōmotys tū, kū i navajag. Pajymtū tavaru jys pōrdavova, i 
par tū naudu dzärá brandiveini. Vaņka palyka par cīž lelu dzārōji, 
dzärá dīnu i  nakti:  Jankelș palyka cīș  sirdeigs iz  Vaņkys,  i  sacīja: 
«Vaņka, tu izgaissi!»

Ōzi  Vaņka  i  nadūmova  mozgōț,  tys  dzeivova  pa  sovai  valái. 
Jankelș sacäje Vaņkam: «Tu koč ŗaizi pamozgoj tū ōzi!»

Vaņka lomovōs i  sacäja  iz  Jankelá:  «Áj  prūjom, a  to  as  tevi 
nūsisšu.»

Päčōk Vaņka saprota, ka var bȳț slykti, bȳdams labi viņ girts, 
jys nūdūmova ōzi nūvásț iz upi pamozgōț. Ōzi jys īgryudá upī, i da tō 
tū damaudova, kamēr tys nūsleika. Nūsleikušū ōzi Vaņka atnásá da 
sātai, nūpläsá jam ōdu, i pakōrá tū pi kunga ustobys. Jankelș sacäja 
iz Vaņkys: «Vaņka, kū tu padarieji? Kai atbraukș kungs, tai táv bȳș 
cīž  slykti,  pīmini  munus  vōrdus!  Tu,  Vaņka,  dūḑ  maņ  pīcdesmit 
rubļu, as tevi glōbšu, a to táv bȳș cītums.»

Vaņka jam apzajämá īdūț tūs pīcdesmit rubļu. Jankelș sacäjá: 
«Kai tu īsi da tīsys, tod as tevi pavuiceišu, kū runōț, i as ar tevi ŗaizī 
nūīšu.»

Par  nazcik  lelu  laiku  atbrauc  kungs  iz  dačys,  nakti 
pōrgulādams, jys pamanäja, ka ōža navā. Kungs vaicoj pi Vaņkys: 
«Kur tu lyki ōzi: nūsyti, ci nūkōvi?»

Vaņka pōrzabeidīs sacäja: «As ōzi kai mozgovu, tys i nūsleika.»
Kungs  cīž  aizasirdäja,  i  izdzyna  Vaņku  nu  ustobys.  Tod  jys 

pasaucá  policejis,  sastatäja  protokolu.  Kai  jau  kunga  lītā,  dreiž 
vajdzä īț  iz  tīsys.  Vaņka īdams da tīsys,  īgō pi Jankelá, kap jys jū 
pavuiceitu. Žyds Vaņku pīvuicäja: «Kai tīsnesș kū nibejș vaicōș, tod 
tu tik pamūrdi: «Buļu — buļu — buļu.»

Tīsnesș  Vaņku  pasaucá,  i  vaicoj:  «Nu  kū  tu  tam  ōžam 
padarieji?»

 Vaņka  pīzapyutīs  dagō  da  tīsneša,  i  nikō  narunova,  tik 
nūmurmynoja: «Būļu — buļu — buļu»

Tīsnesș väļ pavaicova, Vaņka nikō nascäja, stōvä pīzapyutīs i 
murmynova.  Tīsnesș  rádzä,  ka  nikō  naizīș,  Vaņkam  nikō 
napīsprīdá. Jankelș pajämá Vaņku zam rūkys i izvádá ōrā.

 Jankelș  prasäja  naudys,  a  Vaņka  vys  narunova  tik 
murmynova. Žyds tai vaicova, i tai, a Vaņka nikō narunova. Jankelș 
památá Vaņku i nūgō. Tai Vaņka beja attaisnōts, i židenám naudys 
naatdává.

90. Daleitō olga
Senejūs laikūs vīnā cīmā dzeivōja vīns nabogs zemnīks. Itys 

zemnīks beja taids nabogs, ka jam nikō vairōk nabeja, kai vīna vaca 
ustabená. Jys tī dzeivōja vīns patș i väļ turäja vīnu suneiti.

 Vīnu ŗaizi vosorys laikā itys nabogs zemnīks nūgōja iz mežu 
atnásț  kaidu sausu zoru,  ar  kū izkurynōț  ustobu i  izvōräț  buļbis. 
Zemnīkam leidz nūskräja iz mežu i sunș. Mežā zemnīks īraudzäja 
perekli ar nazkaidim smukim putynim. Jys izjämá nu pereklá vīnu 
pošu skaistōkū putynu i sadūmōja, ka putinenš ir cīži dōrgs. Jys nas 
putynu dōvynōț sovam kungam i atgōja iz muižu.

Kunga kolps,  kuram jys pastōstäja sovu nūdūmu, sūläjäs tik 
tūlaik laisț jū pi kunga, kod jam nabogs zemnīks atdūș pusi dabōtōs 
olgys par tū smukū putynu. Zemnīks palyka mīrā ar tū.

Kungs,  kuram  itys  putyns  brīsmeigi  patyka,  lyka  izmoksōț 
zemnīkam par putnu symtu rubļu. Bet zemnīks atbiļdäja kungam: 
«Na symtu rubļu, cīneigs kungs, a symtu žogoru maņ dūd!̧»

Kod  kungs  sōka  breinōtīs,  ka  nabogs  zemnīks  nagryb  jimț 
symtu rubļu, zemnīks pastōstäja jam sovu nūrunu ar kunga kolpu.

«Ar taidu naudys kōreigu cylvāku», runōja zemnīks, «as grybu 
sadaläț lobōk symtu žogoru, nikai symtu rubļu!»

«Labi!» atbiļdäja muižnīks, «as táv dūšu divi symti i sadaleišu 
storp jiusim itai: táv symtu rubļu, a kolpam symtu žogoru!»

Tai muižnīks pasaucá sovu kolpu pi  sevá i  taipaț tū nabogu 
zemnīku. Kungs padūd zemnīkam symtu rubļu runōdams: «Ša táv 
symtu rubļu, bet tai kai jiusim vajag daläț, as dūmu sovam kolpam 
symtu žogoru.»

Tai zemnīks, dabōdams nu kunga symtu rubļu, nūgōja prīceigs 
iz sātu, a kolps, raudōdams, ka jam tikș par pakali symtu žogoru, 
nūgōja iz sovu kambari.

91. Laimeigīs zeileitōjs
Vīnā molā dzeivōja  vīns nabadzeigs  veceitș,  kuru saucá par 

Ciercini. Jys dzeivōja ļūti nabadzeigi, jo naturäja ni mōju, ni zámis i 
ni kaida cyta monta, ar vīnu vōrdu sokūt: beja leidzeigs ubogam. Jys 
dzeivōja  sābru  mōjōs  par  bobuli,  nu  kō  sābri  jū  nūsaucá  par 
Ciercini,  jo  jys  pi  saiminīka  dzeivōja  mozā  kaktenī  kūpā  ar 
ciercinim. Ciercinș nabadzeibā dzeivōdams i rádzādams, ka cytaidā 
kōrtā nikai bogoteibys nasasnägț, tod sadūmōja Dīvu lyugț. Jys sōka 
dīnom i naktim Dīvu lyugț, lai jam Dīvs dūd lobūs zyrgūs braukț, 
labi  paäsț  i  labi  meikstā  gultā  paguläț.  Tik  šūs  treju  lītu  lyudzá 
Ciercinș nu Dīva. Jys tai ikkotru dīnu lyugdams nu Dīva šūs treju 
lobū lītu,  sadūmōja īț  paceļu laimis mekleitu.  Ciercinș pagōjș nu 
sova saiminīka mōjom kaidu puș verstu, rádz̧, ka atbrauc kungs ar 
sovu vedieju, kai tūŗaiz tū saucá par kučeri. Kungam jys īrauga iz 
svōrkim kaidi  div medali,  vīnu krystu i  capurī  oficera nūzeimi,  i 
gūda rotūs sajiugtus div boltus, vīna auguma zyrgus. Nu jau nu itō 
skota vacū Ciercini pōrjem dīsgon lela bailá. Ciercinș jau agrōk beja 
dzierdiejș,  ka  jō  kienenš  brauc  vīns  patș  bez  aizsardzeibys 

karaveirim, to sateikūt iz celá kaidu vīnkōršu veiru, tivleņ var likț 
sovam kučeram tū nūsisț tīpaț iz vītys, a voi vásț iz kaidim gryutim 
spaidu dorbim. Tai tod Ciercinám nabeja vairs dūmu par šū boltū 
pasauli. Rádzādams sastynga Ciercinș i stōv iz vītys i dūmoj: tagad ir 
gols grākim. Kungs pībraucá pi veča klōtu, apturäja zyrgus i vaicoj 
nu Cierciná: «Kō tu tá stōvi, veceiț? Laikam tu esi lels dyuradznīks. 
Maņ ir lela nauda nūzogta, tu laikam varātu izdyuradzäț, kas tū ir 
nūzadzș.»

 Veceišam  itys  tivleņ  pa  prōtam,  jys  tivleņ  atsajādzäs  i 
rádzādams, ka līta ir pavysam cyta, soka iz kunga: «Muni kungi, as 
jau  asmu  daudzi  kō  izdyuradziejș  sovā  eisā  kača  myužā.  Seviški 
tagad iz vacuma asmu palicș tik ogns iz dyuradzeišonys, ka vysys 
lītys varu izzynōț. Vot, kungi, kaids as asmu.»

Kungs jū īsādynōja sovūs rotūs i vad iz sovu muižu. Ciercinș 
braucūt soka: «Jau vīns ir, kō nu Dīva prasieju.»

Jō vōrdus izdzierdis kučerș nu nūzabeida. Kučerș pyrmīs beja 
vaineigs kunga naudys zagšonā, i jys dūmōja, ka dyuradznīks par jū 
nūrunoj.  A  Ciercinș  par  kučeri  ni  palāka  vōrda  nazynōja,  ka  ir 
kunga naudu zadzș.  Jys  tik  sacäja  tū,  ka  jau  vīns  ir,  kū  nu Dīva 
lyudzș, tys lobus zyrgus braukț, a pavysam na par zaglim.

Nūbraucș Ciercinș iz kunga mōjom, jū tī vysi labi sajäm’á, jys 
nūzagierbá i kieká saimineica jū dasādynōja pi vakariņu golda, iz 
kura jau daudz̧ daž-dažaidu iedīņu beja pīgatavōts. Jys labi paiedș 
ejmūt nu golda, sokș: «Vot, tagad jau ir ūtrs, kō nu Dīva lyudzu.»

Saimineica izdzierdusá jō vōrdus nu nūzabeida, jo jei ari beja 
jāmusá daleibu naudys zagšonā,  a  Ciercinș  tik  beja  dūmōjș  sovu 
lyugšonu, ka varātu labi paäsț. Pec tō kolpyuná pataisiejusá meikstu 
gultu i lyugusá Ciercini īț gulātu. Atsagulș jys soka: «Jau ir trešīs, kō 
nu Dīva prasieju.»

Kolpyuná ari izdzierdusá Cierciná vōrdus nūzabeida, jo tagad 
jau ir vysi trejs rūkā. Ciercinș otkon dūmōja tik par sovys lyugšonys 
vōrdim, lai varātu meikstā gultā guläț.

Jau  vālā  vokorā  vysi  trejs  šī  vaineigī:  kučerș,  saimineica  i 
kolpyuná,  sagōja  kūpā  i  apsprīdá,  ka  vajagūt  dyuradznīkam 
samoksōț  par  nasceišonu  kungam,  kaidi  beja  naudys  zagli,  i  tū 
naudu nūlikț tīpaț, kur tei agrōk beja. Kai sarunōja, tai nu padaräja; 
samoksōja dyuradznīkam i naudu nūlyka, kur beja pajāmuši. Nu a 
Ciercinám  tagad  lela  prīca,  jo  namōcādams  dyuradzäț,  izzynōja 
zagļus, nu kurūs väļ nauda tyka. Gulādams patș sevī sadūmōja: «Par 
izdyuradzeišonu praseišu pusi nu jō atrostōs naudys.»

Reitā agri pīzacielīs, kungs nu atīt iz dyuradznīku i vaicoj nu 
dyuradznīka kungs: «Nauda ir?»

Ciercinș  soka:  «Nauda  to,  kungs,  ir,  bet  nabeja  tik  vīgli 
izzynoma, deļtō pusá nu tōs pīdar maņ par dorbu.»

Kungs soka iz jū: «Nu, kas pīdar, tys pīdar, nikō napadareisi, 
soki, kur ir nauda.»

Ciercinș jam atbiļdäja: «Kur beja, áj tī i bȳș.»
Kungs  nūgōjș  atradș  naudu  i  atgōjș  iz  dyuradznīku  soka: 

«Šūŗaiz gon as naticeišu, ka tu esi lels dyuradznīks. Izdori väļ ūtru 
munu nūsaciejumu, tod jau gon ticeišu.»

Pajämá kungs  škeivi  i  podlyka  zam tō  ciercini  i  soka:  «Nu, 
dyuradznīk, dyuradznīk, kas zam škeiva?»

Veceitș, pakasiejș golvu, i soka patș iz sevá: «Ciercini, ciercini, 
kur tu tá tyki?»

Kungs nazynōdams, ka veča sauc par Ciercini, dūmōja, ka jys 
pareizi  runōja  par  itū  ciercini,  kurs  ir  zam  škeiva.  Tai  kungam 
grybūt  nagrybūt  beja  jōmoksoj  pusá  nu  sovys  naudys  vacijam 
Ciercinám.  Ciercinș  samekliejș  sovys  laimis  väļ  šū  boltu  dīnu 
dzeivoj laimeigs i bogots.

92. Laimeigīs cylvāks
Senejūs laikūs dzeivōja dāls ar moti, jīm beja vīna gūvș i zyrgs, 

aitu i cyuku nabeja, paț suná ar kači nabeja. Vīnu dīnu dāls soka 
mōtái: «Klausīs, māmeņ, kam mȳsim tōs gūvș vajag, iztiksim gon i 
bez tōs.»

Mōtá gon stypri pretōjäs dāla runai, bet nikas naleidzäja, dāls. 
reitā  gūvi  vádá  iz  tiergu  i  apmeja  iz  kača,  kuru  atvádá  prīceigs 
mōjōs.  Mōjōs  mōtá  īraudziejusá  jaunu  dzeivinīku,  ar  kuru 
samaineita jōs lobō gūtená, paț samani zaudäja, a dāls jū prīcynoj: 
«Nikas, māmeņ, gon tu päčōk redzeisi,  kai kačș lobs dzeivinīks i 
varbȳț väļ bȳș lobōks kai gūvș.»

Ūtrā dīnā otkon dāls vad iz tiergu zyrgu i apmej iz suná, tei nu 
otkon  mōtái  beja  lela  sirdș  sōpá,  a  kū  lai  dora,  ka  dāls  mōtis 
naklausa.

«Voi zyni kū, māmeņ? Tagad táv vīnai bȳș jōpadzeivoj sātā, a as 
īšu pa pasauli laimis mekleitu i leidza jimšu suni ar kači.»

Mōtá gon nu sōkuma nagribäja laisț, lai palīkūt sātā, bet dāls 
nabeja pīrunojams, nōkušā reitā atstōja sātu i laidäs celä. Pec vairōk 
dīnu īšonys laimis meklātōjs nūgōja leidz vīnam krūgam, beja jau 
vokors,  i  tō  pec  prasäja  nu  krūdzinīka,  lai  īdūdūt  jam  par  nakti 
pōrguläț krūgā.

«O, da, lobprōt dūdu vītu, tik beistūs, voi tu tá nūguleisi: tá par 
nakti pīskrīn tik daudz̧ páļu, ka cylvāku izŗaiz apād.»

«Par tū jiuș nabādojit», soka laimis meklātōjs, «dūdit viņ, ar 
páļom as zynōšu kai naviņ tikț golā.»

«Nu ka jau nagribi dzeivōț, guli.»
Kod atgōja guläț īšonys laiks, tod laimis meklātōjs suni atstōja 

ustobā,  a  kaču ōrā,  kai  lobōkū karōtōji,  a  patș  atsagula iz  golda. 
Dreiži sōka nu vysim koktim lasätīs pális, tik drūsys, ka nazabeida 
ni kača, ni suná, drōzäs jam taišni viersā. Kačam ar suni dorba beja 

pylnys rūkys, dreiži vyss pogolms i greida beja pylni ar jōm, a vys 
väļ leida jaunys klōt. Tūlaik pi kača daskräja patș páļu kienenš ar 
krūni golvā i prasäja, kō kačș tá meklejūt.

Kačș dagōjș pi jō, drūši sacäja: «Zyni, ka tu gribi palikț dzeivs, 
to atdūd maņ sovu zalta krūni, a nā — nōvá.»

Peļu kienenš sōka smītīs i vysā reiklī sauc páļu, lai jōs kačam 
parōdūt  nōvis  brīsmys.  Vysys  drūsōs  pális  beja  apkautys,  a 
palykušōs  beidōs  rōdätīs  kača  acīs.  Kačș  tivleiț  nūrōvá  páļu 
kienenám krūni nu golvys i īspärá tai pa pakausi, ka tys nadzeivs 
nūkryta iz zámis. Kod izausa reits, jys gōja apzavārtu sovu bīdru. 
Sunș guläja izastīpīs iz greidys cīži nūzamūciejīs tik kū ar dzeiveibu, 
a peļu guläja naskaitoms daudzums. Laimis meklātōjs gōja vārtūs, 
kai jō kačam labi gōjș i īrauga: kačș nūzamūciejș i lapns staigoj pa 
pogolmu ar krūni golvā. Īraudziejș sovu saiminīku, kačș izstōstäja, 
kai jys ticș pi krūná i kai kōvīs ar páļom. Jys beja nūkūdș väļ vairōk 
peļu nakai sunș. Kod sauleitá gobolā, krūdzinīks ar lōpstu rūkā gōja 
iz  krūgu,  lai  aprausț  zámī  gulātōja  kaulus,  bet  atroda  pavysam 
nagaideitus breinumus. Jys vaicōja: voi jys tik daudz̧ páļu nūsitș, iz 
suná ar kači nadūmōja, tō pec ka pi jūs nabeja taidu zvieru.

«As  patș  naasu  nivīnys  pális  nūsitș,  itū  izdaräja  muni  celá 
bīdri»,  atsacäja  laimis  meklātōjs.  Krūdzinīkam  jī  tai  patyka  i  jys 
gribäja jūs nūpierkț, dūdams laimis meklātōjam tik daudz̧ zalta, cik 
jys vareiškūț panásț. Laimis meklātōjs gon nagribäja pōrdūț, bet par 
tik  daudz̧  zalta  atdává.  Krūdzinīks  pībärá  pylnu  maisu  naudys  i 
palaidá  jū  iz  sātu.  Tagad jys  prīceigs  steidzäs  pi  mōtis,  nūpierka 
daudz̧ zámis, lūpu i dzeivōja da siermu motu.

93. Dōrgīs kačș
Beja vīns veirs, Brencis, kam nabeja nikur ryumis. Jys palyka 

pi vīna bogota kunga. Brencis cyta dorba daräț namōcäja, viņ iudini 

násț i molku ciersț. Pi jō nikaida monta nabeja, tik vīns kačș, kuru 
jys  stypri  mīļōja.  Ŗaizi  kungs  izbyuväja  kugi,  i  jō  saimá  vieläja 
kungam laimi i dōvōja, kas kam beja, Brencis dōvōja sovu kači. Tys 
kungs,  aizbraucá  iz  svešu  zámi  precis  pierkț.  Vīnā  svešā  zámī 
kungam aizgōja prīškā jauna policeja ar pōtogom cytu īrūču vītā. Jys 
vaicōja vīnam prīšknīkam: «Deļ kō pi jiusu taida policeja?»

Prīšknīks atbiļdäja: «Mȳsim ir pulka páļu i navar nikai cytaiži 
glōbtīs, kai tik ar peickom, tod tōs nakōp iz golda.»

Kungs soka: «Maņ ir taids zvierș, kurs var itōs pális pīvaräț.»
Svešī kungi lyudzá atnásț zvieri. Kungs atnásá tū kači i izlaidá 

jū valī. Kačș par pușstuņdis laiku pīgiva smogi daudz̧ páļu. Tod vysi 
kungi  lyudzá  jū,  kab  jys  pōrdūtu  itū  zvieri,  jī  moksōtu,  cik  jys 
gribātu. Bet kungs atbiļdäja, ka itys kačș naasūt jō, bet Brenča. Cik jī 
dūšūt, ar tū bȳšūt mīrā. Tod svešī kungi jam par kači atnásá četri 
maisi zalta. Kungs sapierka cytu preci i braucá iz mōjom. Mōjōs jys 
dōvōja kotram dōvynys. Kungs teicá i  Brenčam, lai pajem moksu 
par sovu kači.  Brencis  breinovōs,  ka par kači  moksoj  naudu. Jys 
nūnásá vysus četrus maisus i aizgōja.

Tod par nazcik godim Brencis atbraucá da tō kunga ḿaitom 
svōtūs ar četrim zyrgim dōrgā ekipažā. Kunga ḿaitys cīži breinovōs, 
ka nu taida muļka var iznōkț taids kungs. Dreiž beja kōzys i Brencis 
dzeivōja ar jaunū sīvu laimeigi.

94. Pīvīlīs tīsnesș
Senejūs  laikūs  dzeivōja  iz  pasaulá  divi  zemnīki.  Vīns  beja 

bogots,  ūtrs  beja  nabogs.  Vīnu  ŗaizi  nabogs  zemnīks  aizgōja  pi 
bogotō i prosa nu jō zyrga aizbraukț iz mežu pec molkys. Bogotīs 
zemnīks īdává naboga zemnīkam zyrgu aizbraukț iz mežu, a rogovu 
nadává.  Naboga  zemnīks  pajämá  zyrgu  i  aizgōja  iz  mežu  pec 
molkys.  Mežā  zemnīks  pīlasäja  vasalu  vazumu  molkys,  sasäja  ar 

viervi i pīsäja zyrgam pi ástis. Kai zemnīks braucá pa ceļu iz sātu, 
atrōvá zyrgam ásti. Kū daräț zemnīkam? Jys pajämá zyrgu, aizvádá 
bogotam zemnīkam i pascäja: «Paļdis táv par zyrgu!»

Reitā īraudzäja bogotīs zemnīks, ka jō zyrgam atrauta ástá. Jys 
tivleņ nūdává naboga zemnīku tīsā. Atīt tei dīna, kod jōīt jīm iz tīsys. 
Bogotīs zemnīks īt ar sovu sīvu i dālu, a nabogs īt vīns patș. Daīt jī 
vysi  da  vīna  krūga  i  īgōja  tymā  krūgā  vysi  pazasiļdäț.  Bogotīs 
zemnīks pajämá braņdīna, ols; säḑ i dzer, a nabogs izleida iz ceplá i 
verās.  Pi  ceplá  iz  beņča  sädäja  bogotō  zemnīka  dāls.  Naboga 
zemnīks gribäja jau kōpț nu ceplá i kai kōpá tai nūkryta taišni iz 
bogotō zemnīka dāla i nūsyta leidz nōvái.

«Kū  tagad  daräț?»  dūmoj  naboga  zemnīks,  «tagad  beidzäs 
muna dzeivá!»

Sadūmōja  zemnīks,  ka  tīsnesș  jū  nūtīsōș,  deļtō  vajag  nūsisț 
tīsnesi. Zemnīks pajämá sáv kārmanā akmini i aizgōja iz tīsys. Tīsā 
zemnīks  stōv  i  verās,  kai  tīsnesș  runoj.  Tod  izjämá  nu  kārmana 
akmini, i rūkā turādams, sōka kratäț i runōț: «Dabōsi itū gastiņču!»

Tīsnesș rádzäja, ka naboga zemnīks nazkū tur rūkā i  runoj: 
«Dabōsi gastiņču!»

Jys padūmōja, ka zemnīks jam runoj, ka īdūș trejs symti rubļu. 
Tīsnesș  sōka  tīsōț  i  nūtīsōja  naboga  zemnīku  pajimț  nu  bogotō 
zyrgu i turäț leidz tam laikam, koleidz ataugș zyrgam ástá.  Taipaț 
nūsprīdá  pajimț  bogotō  zemnīka  sīvu  i  turäț  pi  sevá  leidz  tam 
laikam, koleidz bȳș ūtrs dāls.

Tai  tīsa  beidzäs  i  jī  vysi  aizgōja  iz  sovu  sātu.  Reitā  naboga 
zemnīks atīt pi bogotō i vaicoj, kū jam vakar tīsa pīsprīdá. Bogotīs 
soka: «As jau patș kai nabejs pīdzeivōšu ūtru dālu.»

A naboga zemnīks soka: «As pajimšu, maņ tīsnesș pīsprīdá!»
Kū daräț bogotam zemnīkam? Jys īdává nabogam zyrgu i trejs 

symti  rubļu.  Nabogs palyka ar itū mīrā i  aizgōja prīceigs iz  sovu 
sātu.

Pec kaida laika tīsnesș syuta sovu kolpu pi itō naboga zemnīka 
pec tūs, kur jys dūmōja, gastiņču. Atīt kolps pi itō zemnīka i vaicoj 
tīsnešam gastiņča. Zemnīks jam atbiļdä: «Maņ naudys nav, a deļkō 
as dūšu tīsnešam trejs symti rubļu?»

Kolps soka: «Tu patș tīsā rōdieji rūkā naudu.»
Zemnīks  jam  otkon  soka:  «As  tīsā  turieju  rūkā  akmini  i 

dūmōju: ka tīsnesș nalabi mani tīsōș, as jū izŗaizis nūsystu. Nikaidys 
naudys as jam nazajiemūs dūț!»

Kolps aizgōja atpakaļ pi tīsneša i  izstōstäja jam, ka zemnīks 
nikaidys  naudys  naapsūläja,  a  tūlaik  rūkā  turäja  akmini,  kuru 
rōdäja, «ka jiuș nalabi tīsōsit, jys jiusus izŗaizis nūsystu.»

Izklausäja tīsnesș sova kolpa i pasacäja: «Paļdis Dīvam, ka as 
tai jū tīsoju, par tū as palyku dzeivs!»

95. Izškolōtīs viersș
Dzeivōja  vīns  zemnīks.  Pi  jō  beja  lels  viersș,  bet  beja  taids 

sirdeigs  i  nicik naklausäja  sova saiminīka.  Vīnu ŗaizi  īt  zemnīks, 
sateik sovu sābri i  runoj jam par sovu viersi,  ka jys taids i  taids, 
«mani naklausa, as jō nikai navaru izmōcäț.»

 Sābris jam atbiļdäja: «Dūd maņ sovu, viersi, as jū izmōceišu 
par cylvāku.»

«Labi,» pascäja zemnīks i atdává sovu viersi sābram izmōcäț 
par cylvāku. Sābris pajämá viersi, atvádá iz sovu sātu, nūkōvá i gali 
apädá. Tai pōrīt daudz̧ laika. Zemnīks vys gaida, kod sābris jō viersi 
izmōcäs par cylvāku i atdūș. Nasagaida zemnīks, īt pi sābra vaicōtu. 
Atīt zemnīks pi sābra i vaicoj: «Nu, sābri, kai ta bȳș ar munu viersi, 
mōcōs jys par cylvāku voi nā?»

Sābris jam atbiļdäja: «Jys jau tagad ir cylvāks i väļ kaids lels — 
barons. Dzeivoj piļsātā cīži bogots, vysaida monta pi jō daudz̧ ir. Ka 
grybi, nūbrauç iz jū gostūs.»

Prīceigs palyka zemnīks, ka jō viersș palyka par cylvāku, i väļ 
par baronu i tai bogoti dzeivoj. Nūīt zemnīks iz sātu i stōsta sovai 
sīvai:  «Viersș  mȳsu jau izmōceits  par  lelu  cylvāku,  par  baronu,  i 
dzeivoj piļsātā cīži bogots.»

Sadūmōja  zemnīks:  «Braukšu  as  iz  piļsātu  pi  sova  vierša 
gostūs.»

Aizjiudzá zyrgu,  sādōs rotūs i  nūbrauc iz  piļsātu.  Piļsātā jys 
sōka vaicōț nu ļaužu, kur dzeivoj viersș — barons. Piļsātā baronu 
vysi ļaudș zynōja i jam parōdäja, ka taidā i taidā mōjī jys dzeivoj. 
Atīt  zemnīks iz  tū  mōji,  kur dzeivoj  viersș  — barons.  Izīt  kolps i 
runoj zemnīkam: «Uzgaidit kaidu pușstuņdi, partū, ka barons väļ 
guļ.»

Zemnīks  sōka  lomōtīs  ar  kolpu,  par  kū  jū  nalaiž  pi  vierša, 
runōdams: «Kū, as navaru bez pīzateikšonys īīț pi sova vierša?»

Tymā laikā, kod zemnīks ar kolpu klīdzá, izdzierdä barons i 
izgōja. Verās, ka nazkaids, napazeistams jam zemnīks, lomojās ar jō 
kolpu i  skaita  baronu par sovu viersi.  Sazadusmōja barons iz  itō 
zemnīka, satvärá jū aiz apaklis i izgryudá ōrā.

Stōv  izgryusts  zemnīks  nu  ōrīnis  pi  barona  lūga  i  rōda  ar 
kulāku, runōdams tai «Vot táv, barons — viersș! Seņōk tu pi maná 
sytīs ar rogim, a tagad ar nogim...»

Tai zemnīks, nūlaidș golvu, nūgōja iz sovu zyrgu i nūbraucá iz 
sovu sātu. Dzeivoj i tagad pīmiņ izmōceitū viersi.

96. Laimeigī zagli
 Vīnu ŗaizi dzeivōja ļūti bogots vacticeibnīks. Vīnu nakti pi jō 

atgōja divi zagli. Vīns īleida klietī pec mada, ūtrs klāvā pec vierša. 
Šam  vacticeibnīkam  beja  sunș,  kuru  saucá  Corobežu.  Kolpyuná, 
iznasusá sunám äsț, saucá tū pec vōrda: Corobež. Zaglis, kurs klietī 

īleida, dūmōja, «ka jū draugs sauc, jys atbiļdäja: «Madu jemu, madu 
jemu.»

Nu  kolpyuná  dūmōja,  ka  jūs  sātā  dzeivoj  sātans.  Šī  īgōjusá 
ustobā, pastōstäja sovam saiminīkam. Saiminīks teicá: «Áj dreižōk 
atsauç popu.»

Kolpyuná paklausäja i  nūgōja. Nūgōjusá pi popa, pastōstäja, 
kas nūticș, i lyudzá popa pi sevim. Pops teicá: «As jau asmu vacs 
cylvāks i tagad ir naktș laiks, dubli lely, deļtō navaru nūīt.»

Kolpyuná teicá: «As tevi nūnesšu iz mōjom, izlyktu iz placim.»
Popam  nabeja  vairōk  kū  teikț,  grybūt  nagrybūt  vajdzäja  īț. 

Kolpyuná pajämá jū iz placim i násá iz mōjom. Tys zaglis, kurs beja 
pec mada īleidș, jau sovu beja izdariejș i stōväja iz celá. Jys dūmōja, 
ka tá jō draugs atnas viersi. Šys teicá: «Šur dreižōk kausim zámī!»

Pops dūmōja, ka tá iz jō runoj, i pōrzabeidīs, cik kōjis viņ spiej, 
skräja iz sovom mōjom i kolpyuná pōrzabeidusá skräja jam pakaļ. 
Šys väl vairōk skräja. Beidzūt sagōja obi draugi kūpā, vīns ar viersi, 
ūtrs ar madu i nūgōja sovu ceļu.

97. Svātī kaneṕōs
Dzeivōja  pops,  pi  popa  beja  kolps,  jys  dzeivōja  pi  jō,  i  jam 

paslykti beja: dorba gona, äsț pamoz, paslykti. Jys, kur atrosdams pi 
popa sīvys, voi tī svīksta, voi kriejuma, voi galis, pa kimūsam atgrīž i 
aizkūž, kriejumu izdzer. I vys jau tei popa sīva nūjādz, ka ir aiztykts. 
Jei popam pasoka, ka aiztykts, a kolpam nasoka nikō, ka väļ nabeja 
jō dajāgusá. Kolps sadūmoj, ka bȳș slykti, ka jei merkavoj pilnavōț, 
kas tū dora. Jys nūīt iz bazneicu, pajem vysim svātīm izzīž mutis i 
bōrdys, kuram ar kriejumu, kuram ar svīkstu, a kuram galis gobolu 
īspīž zūbūs.

Atīt  pops  iz  bazneicu  reitā,  verās,  ka  svātī  vysi  apzatupušīs 
āsdami jau. Nu i pasauc jys sīvys, šī dūmōjuši, ka kolps, a tá svātī 

šīm tū dorūši. Kai jämá peicku pops, aizasirdäja stypri iz tūs, ka šam 
cik ŗaižu vysu izāduši, kai sōka pärț — pärá, pärá, cik viņ sirdș násá. 
Izpärá tūs, cik gribäja.

Beja popam dōrzs kaneṕu apsāts, lels. Jys naimavōț strōdnīku 
nagryb,  kolpam  jōplieš  vīnam  pošam.  Vot  jys  pajem  i  sanas  tūs 
svātūs kaneṕōs, tys kolps jau. Īt otkon reitā pops bazneicā, verās, ka 
nivīna  svātō  navā,  vaicoj  iz  kolpu:  «Moža tu  redzieji,  kur  nūgōja 
svātī tī?»

Kolps  soka:  «A  vot  šys  iudini  nesș,  dzierdäja,  ka  kaneṕōs 
murkš nazkas!»

Nūīt pops vārtūs i atrūn svātūs, jys prosa, prosa jūs, lyudzās, 
lai īt iz bazneicu, atīș svātdīná, saīș ļaudș, a nivīna svātō bazneicā! Jī 
naklausa  popa,  naīt  iz  bazneicu.  Vot  jys  prosa  kolpa,  lai  īt  jūs 
pōrprasäț,  ka  jo  naklausa.  A  kolps  atsoka:  šys  dzierdiejș,  ka  cīži 
aizasirdäja iz jō, kam jūs pärá, ka jī tai runōjuši: «šī pasiedeiškys par 
dīnu kaneṕōs, a par nakti šmaukšūt gobolā!»

Pops nūzabeida, sōk lyugț kolpa, šys symtu rubļu moksōškys, 
tik saváḑ jūs bazneicā! Kolps cikom par nakti sanásá jūs bazneicā, 
kanepis vyss izlauzäja, nivīnys napamátá, ka jau tī svātī tai padaräja 
nu siržu. Pec tō symtu rubļu dabōja nu popa, popu i bez kaneṕu i 
bez naudys památá.

98. Laimeigō vōrdōtōja
Ŗaizi dzeivōja dzeds ar babu i divejim bārnim. Vīnu dīn dzeds 

sakvorova i dreiži pec tam nūmyra. Palyka toļka atraitná ar divejim 
bārnim. Tagad atraitnái īsōcäs gryutys dīnys, nabeja paț kū äsț: ni 
bārnim,  ni  pošai.  Dūmōja  jei:  tagad  vajdzātu  īț  zogtu,  lai  varātu 
pōrtikț  pošai  i  bārnim,  bet  ari  nalobīs  var  sagiuț  i  īlikț  cītumā. 
Lobōk īšu sleikț, kū as tá dareišu?

Nūgōja atraitná paprīšku da popa i sōka vysu, vysu stōstäț, kai 
labi jai īt, kū jei dūmōja daräț. Pops atraitnái pascä, lai naīt zogtu, ni 
sleiktu; lobōk lai bȳnūt par doktori, jys tevi lobi izvuicäs. Tu pīlosi 
vysaidu zōļu i soki itūs vōrdus: «Sunș skrīn par tyltu. Četrys kōjis, 
pīktō ástá!»

Tagad atraitná beja apmīrynōta ar sovu dzeivi. Atraitná atgōja 
da sātai,  salasäja zōlis i  sōka lečäț ļaudș. Tagad ļaužu pi atraitnis 
kotru dīn natryuka. Beja pōrtykys pa pylnam pošai i  bārnim. Tys 
pops, kur jū beja izvuiciejș par doktori, beja nūgōjș dzeivōț pavysam 
iz  cytu  molu,  i  par  atraitni  jau  beja  i  aizmiersș.  Svešā  molā 
dzeivōdams,  pops  sakvorova  ar  vōti,  kura  beja  koklā  izaugusá,  i 
nikaidi doktori navaräja izlečäț.  Tá popam pascäja, ka asūt tī  i  tī 
bōba, kura vareišūt itū vōti izlečäț. Tivleņ pops lyka atvásț itū bōbu. 
Kod bōba beja atvasta, jei pajämá zōlis i sōka skaitäț itūs vōrdus: 
«Sunș skrīn par tyltu. Četrys kōjis, pīktō ástá!»

Pops  dagōdova,  ka  jei  iraida  nu  jō  izvuiceita  i  sōka  smītīs. 
Tymā laikā, kai smäjäs, jam pōrpleisa vōtș i palyka jys vasals. Pops 
jai īdává daudz̧ naudys i bōba dzeivōja ar bārnim laimeigu dzeivi.

